
ისტორიის მეცნიერებათა დოქტორი,  
პროფესორი

(1918 წლის 26 მაისი)
1918 წლის 26 მაისმა განსაზღვრა ქარ-

თველი ერის ბედი როგორც XX, ისე XXI სა-
უკუნეში. მართალია საბჭოთა რუსეთმა 1921 

წელს საქართველო ისევ დაიპყრო, მაგრამ 
დამპყრობელი უძლური აღმოჩნდა ქართველი 
ერის მეხსიერებიდან ამოეშალა თავისუფლე-
ბის არასრული სამი წელი დიდი გამარჯვებე-
ბითა და მწარე მარცხით.

1918 წლის 26 მაისის დამოუკიდებლო-
ბის აქტმა საფუძველი ჩაუყარა ახალ საქარ-
თველოს – საქართველოს დემოკრატიულ 
რესპუბლიკას (1918-1921 წწ.). დღევანდე-
ლი ქართველობა მადლიერი უნდა იყოს იმ 
ურთულეს ეპოქაში მოღვაწე პოლიტიკოსე-
ბისა, სხვადასხვა პოლიტიკური მრწამსისა 
და პარტიული კუთვნილების ადამიანები-
სა, რომელთაც შეძლეს ის, რომ მსოფლიოს 
პოლიტიკურ რუკაზე ადგილი დაიმკვიდრა 
ქართულმა სახელმწიფომ. სახელმწიფოებრი-
ობის აღდგენა 1918 წლის 26 მაისს, საქართ-
ველოს დამოუკიდებლობის აქტის შინაარსი, 
საქართველოს დემოკრატიული რესპუბლიკის 
მიღწევები და დასანანი წარუმატებლობები 
გაპირობებული იყო XX საუკუნის დამდეგის 
ქართული საზოგადოების განწყობილებით, 
ქართული ეროვნული მოძრაობის ხასიათით, 
პოლიტიკურ ძალთა, პოლიტიკური ელიტისა 
და პოლიტიკურ ლიდერთა მისწრაფებებით. 
ცხადია, საქართველოს სახელმწიფოებრივი 
დამოუკიდებლობის აღდგენა შეუძლებელი 
იქნებოდა ორი დიდი მოვლენის – პირველი 
მსოფლიო ომისა (1914-1918 წწ.) და რუსეთის 
1917 წლის თებერვალ-მარტის რევოლუციის 
გარეშე. ქართველ ერს უნდა ესარგებლა შექ-
მნილი ვითარებით და მსოფლიოს ახალ პო-
ლიტიურ რუკაზე საქართველოს სუვერენულ 
სახელმწიფოთა შორის თავისი ადგილი დაემ-
კვიდრებინა.

არჩილ ჯორჯაძე აღნიშნავდა: XIX სა-
უკუნემ დაადასტურა ქართველი ერის მიერ 
რუსული სახელმწიფოებრობის შეუწყნარებ-
ლობაო. ეს უდავოა. უდავოა ისიც, რომ XIX 
საუკუნის დამდეგის ეროვნული აჯანყებისა 
და 1832 წლის შეთქმულების შემდეგ, რუსუ-
ლი სახელმწიფოებრიობის შეუწყნარებლობა 
ილია ჭავჭავაძის მოღვაწეობის შედეგი იყო. 
XX საუკუნის დამდეგიდან ვითარება იცვ-
ლება. ქართულ სინამდვილეში ეროვნულ და 
სოციალისტურ ძალთა დაპირისპირებაში 
სოციალისტებმა იმძლავრეს. ქართველი სო-
ციალ-დემოკრატები, როგორც მენშევიკები, 

ისე ბოლშევიკები, არ მალავდნენ, რომ მათ 
მიზანს XIX საუკუნის ეროვნული მოძრაობის 
მონაპოვრის ლიკვიდაცია წარმოადგენდა. 
ამასთან ერთად ისინი სამკვდრო-სასიცოც-
ხლოდ დაუპირისპირდნენ საქართველოს 
ავტონომიისა და საქართველოს სამოციქუ-
ლო მართლმადიდებელი ეკლესიის ავტოკე-
ფალიის აღდგენის იდეას. ილია ჭავჭავაძის 
წინააღმდეგ ბრძოლას, ილიას გზის გმობას 
ქართველი სოციალ-დემოკრატები ეროვნული 
მოძრაობის დასამარების აუცილებელ პირო-

ბად მიიჩნევდნენ.
1901 წელს საქართველოში დიდი ზარ-

ზეიმით აღინიშნა „რუსეთთან საქართველოს 
ნებაყოფლობით შეერთების 100 წლისთავი”. 
ცხადია, რუსეთის საიმპერატორო ხელისუფ-
ლებასა და კავკასიის კოლონიურ ადმინისტ-
რაციას წინ ვერავინ აღუდგებოდა. იუბილე 
ისე გაიმართებოდა, როგორც ეს ხელისუფ-
ლებას სურდა. ამას დიდი მნიშვნელობა არც 
ჰქონდა. გადამწყვეტი მნიშვნელობა ენიჭე-
ბოდა ქართული საზოგადოების, პოლიტიკურ 
ძალთა, პოლიტიკური ელიტისა და პოლიტი-
კურ ლიდერთა დამოკიდებულებას ამ სამარ-
ცხვინო, ქართველი ერის შეურაცხმყოფელი 
იუბილესადმი. ცალკეული ქართველი პატრი-
ოტების პროტესტი ვითარებას ვერ ცვლიდა. 
1901 წელმა ცხადად დაადასტურა: საქართვე-
ლოში არ იყო რამდენადმე ძლიერი და გავლე-
ნიანი ანტირუსული პოლიტური ძალა (პოლი-
ტიკური პარტია), საშუალო და ახალგაზრდა 
თაობის პოლიტიურ ლიდერთა (თუ ლიდერო-
ბის კანდიდატთა) შორის არ იყო გამოკვეთი-
ლი ანტირუსული ორიენტაციით ცნობილი 
მოღვაწე. ანტირუსული პოლიტიკური ძალა 
და მისი ლიდერები, შეიძლება, ქართველ ერს 
რუსეთის იმპერიის წინააღმდეგ აჯანყებისა-
კენ ვერ მოუწოდებდნენ, მაგრამ ნელ-ნელა, 
ლეგალური და არალეგალური საშუალებე-
ბით, უნდა დაწყებულიყო იმ მითის გაქარწ-
ყლება, რომ საქართველო „ერთმორწმუნე” 
რუსეთის გარეშე ვერ იარსებებდა. ქართველი 
ერი უნდა შეგუებოდა იმ აზრს, რომ იგი სა-
მუდამო მონობისათვის არ იყო განწირული, 
დადგებოდა დრო, როცა ქართველი თავისი 
ბედის გამგებელი გახდებოდა (ასეთი დამო-
კიდებულების შესანიშნავ მაგალითს იძლე-
ოდა პოლონეთის ეროვნული მოძრაობა). ამის 
სანაცვლოდ ქართული პოლიტიკური აზრი 
რუსეთის იმპერიის სივრცეს ვერ გასცდა, ამ 
სივრცეში ცდილობდა ეროვნული საკითხის 
მოგვარებას. ყოველივე ამან განაპირობა ის, 
რომ ქართულ საზოგადოებაში ძალზე სუსტი 
იყო ანტირუსული განწყობა.

XX საუკუნის დამდეგიდან დასავლური 
სამყარო იწყებს რუსეთის იმპერიის შიგნი-
დან აფეთქების კარგად გააზრებული გეგმის 
რეალიზებას. ამ გეგმას ორი მიმართულება 
ჰქონდა: სოციალური და ეროვნული გეგმის 
სოციალური ნაწილი გულისხმობდა რუსეთის 

სოციალისტური ორიენტაციის პარტიების 
მხარდაჭერას და სოციალური აფეთქების 
მომზადებას. გეგმის ეროვნული ნაწილი ით-
ვალისწინებდა ეროვნულ ძალთა წახალისე-
ბას, მის რადიკალიზაციას და საბოლოო ჯამ-
ში, თუ ეს საჭირო გახდებოდა, რუსეთის იმპე-
რიის დაშლას. სწორედ დასავლური სამყაროს 
თანადგომით გახდა შესაძლებელი ჰააგის 
საერთაშორისო კონგრესზე ქართველი ხალ-
ხის პეტიციის წარდგენა (1907 წ.), „საქართვე-
ლოს დამოუკიდებლობის კომიტეტის” შექმნა 
(1914 წ.), პირველი მსოფლიო ომის დაწყების 
შემდეგ ჩაგრულ ერთა კონგრესებზე საქარ-
თველოს საკითხის პოპულარიზაცია და სხვ. 
საბოლოოდ ასეთი შედეგი მივიღეთ: ანტი-
რუსული მოძრაობის ტონის მიმცემი გახდნენ 
ქართული პოლიტიკური ემიგრაცია და საზღ-
ვარგარეთ მოღვაწე პოლიტიკური ლიდერე-
ბი. სამწუხაროდ, პოლიტიკური ემიგრაცია 
არსებით გავლენას ვერ ახდენდა ქართულ 
საზოგადოებაზე და პოლიტიკურ ძალებზე. 
საქართველოში ანტირუსული განწყობილე-
ბის ძალთა გაძლიერება არ შეიმჩნეოდა. ამის 
ერთ-ერთი მთავარი მიზეზი გახლდათ სოცი-
ალისტური ორიენტაციის ძალების, პირველ 
რიგში სოციალ-დემოკრატიული მოძრაობის, 
სწრაფი გაძლიერება ეროვნულ-დემოკრა-
ტიულ მიმდინარეობასთან შედარებით. საქმე 
იმაში გახლდათ, რომ ქართველი სოციალ-დე-
მოკრატები (ნოე ჟორდანია, აკაკი ჩხენკელი, 
ევგენი გეგეჭკორი, კარლო ჩხეიძე, ირაკლი 
წერეთელი და სხვ.) რუსეთის სოციალ-დე-

მოკრატიულ მუშათა პარტიაში იყვნენ გაერ-
თიანებულნი და ყოველგვარ მხარდაჭერას 
ღებულობდნენ როგორც რუსეთიდან, ისე 
საზღვარგარეთიდან. ეროვნულ ძალთა კონ-
სოლიდაციას დიდად შეუშალა ხელი ილია 
ჭავჭავაძის მკვლელობამ (1907 წ.) და არჩილ 
ჯორჯაძის ნაადრევმა გარდაცვალებამ (1913 
წ.).

ანტირუსული განწყობილების გაძლი-
ერებას ხელი შეუშალა პირველი მსოფლიო 
ომის დაწყებამ (1914 წ.). გერმანიის იმპერიის 
მოკავშირე ოსმალეთი (თურქეთი) არ მალავ-
და თავის აგრესიულ გეგმებს საქართველოს 
მიმართ. საფრთხე რეალური იყო. საქართვე-
ლოს დაცვა მხოლოდ რუსეთს შეეძლო. კავ-
კასიის ფრონტზე რუსეთის არმიის მარცხი 
საქართველოში ოსმალეთის ბატონობის და-
საწყისს ნიშნავდა. ქართული საზოგადოების 
აბსოლუტური უმრავლესობისათვის პოლიტი-
კურ ძალთა და პოლიტიკურ ლიდერთათვის 
საქართველოში ოსმალეთის მობრუნება წარ-
მოდგენილი იყო. ამ შემთხვევაში არჩევანი 

ცუდ (რუსეთსა) და უარეს (ოსმალეთს) შორის 
გაკეთდა. ქართულმა პოლიტიკურმა ემიგ-
რაციამ „საქართველოს დამოუკიდებლობის 
კომიტეტმა”, პირველი მსოფლიო ომის დაწყე-
ბის შემდეგ საქართველოში გერმანიის მხარ-
დაჭერით რუსეთის წინააღმდეგ აჯანჯების 
დაწყება ვერ შეძლო. ამ იდეას წინ აღუდგნენ 
ქართველი სოციალ-დემოკრატები. ქართვე-
ლი სოციალ-დემოკრატების მხრიდან წინააღ-
მდეგობა კიდეც რომ არ ყოფილიყო, აჯანყე-
ბის დაწყება მაინც შეუძლებელი იქნებოდა, 
ქართული საზოგადოება რუსეთს ჯერ კიდევ 
საქართველოს „მხსნელად” და „მფარველად” 
მიიჩნევდა. პირველი მსოფლიო ომის დროს 
ორმა გერმანულმა კრეისერმა „გებენმა” და 
„ბრესლაუმ” შავ ზღვაში შემოაღწიეს. მთელი 
საქართველო, განსაკუთრებით დასავლეთ სა-
ქართველოს სანაპირო ზოლის მოსახლეობა, 
პანიკამ მოიცვა. აშკარა იყო, რომ ქართველი 
გლეხი და მუშა რუსეთის მტერს ჯერ კიდევ 
თავის მტრად თვლიდა.

1917 წლის თებერვალ-მარტის რევოლუ-
ციისა და რომანოვების იმპერიის ნგრევის 
შემდეგ დღეებში საქართველოში ანტირუსულ 
და პრორუსულ ძალთა თანაფარდობა თითქ-
მის 1901 წლის დონეზე იყო (ამ შემთხვევაში 
არ ვგულისხმობ ქართულ პოლიტიკურ ემიგ-
რაციას ევროპაში) შემდგომ ხანებში ანტირუ-
სული განწყობილება კიდევ უფრო შესუსტდა. 
ეს განპირობებული იყო შემდეგი მიზეზებით: 

პირველი. დაინგრა რუსეთის იმპერია. 
დაიწყო რუსეთის დემოკრატიზაცია;

მეორე. წარსულს ჩაბარდა რუსეთის სამ-
ხედრო-ბიუროკრატიული მმართველობა სა-
ქართველოში; 

მესამე. აღარ იდევნებოდა ქართული ენა, 
ეროვნული კულტურა, ეროვნული მოძრაობა; 
მეოთხე. აღდგა საქართველოს ეკლესიის ავ-
ტოკეფალია; 

მეხუთე. ქართველი პოლიტიკური მოღ-
ვაწეები (კარლო ჩხეიძე, ირაკლი წერეთელი) 
დიდ როლს ასრულებდნენ რუსეთის პოლიტი-
კურ ცხოვრებაში; 

მეექვსე. ოსმალეთის აგრესიისგან საქარ-
თველოს იცავდა რუსეთის კავკასიის არმია.

ყოველივე ზემოთ აღნიშნულმა განაპირო-
ბა ის, რომ რუსეთის იმპერიის ხელისუფლების 
სამართალმემკვიდრემ – დროებითმა მთავ-
რობამ, – უმტკივნეულოდ გაავრცელა თავისი 
XX იურისდიქცია საქართველოზე და მთელს 
სამხრეო კავკასიაზე. 1917 წლის მარტიდან 
თბილისში მეშაობას შეუდგა ხელისუფლების 
სამხრეთ ორგანო – ამიერკავაკასის განსაკ-
რებული კომიტეტი (ოზაკომი). ოზაკომის 
მიმართ ლოიალური პოზიცია დაიკავეს რო-
გორც სოციალისტური ორიენტაციის ძალებ-
მა (სოციალ-დემოკრატებმა, მენშევიკებმა, 
სოციალისტ-ფედერალისტებმა, სოციალისტ-
რევოლუციონერებმა), ისე ეროვნულმა ძა-
ლებმა (ეროვნულ-დემოკრატება, უპარტიოებ-
მა). იგივე პოლიტიკას დაადგა საქართველოს 
ეროვნული ინტერპარტიული პირველი და 
მეორე კრება (1917 წლის აპრილი). სწორედ 
ინტერპარტიულმა კრებებმა (თავმჯდომარე 
აკაკი ჩხენკელი) დაადასტურა სავალალო ჭეშ-
მარიტება: რუსეთის დემოკრატიული სახელ-
მწიფოს შემადგენლობაში ქართველი ერის, 
საქართველოს არსებობა, ქართველ საზოგა-
დოებას, პოლიტიკურ ძალებს, პოლიტიკურ 
ელიტას და პოლიტიკურ ლიდერებს სავსებით 
შესაძლებლად მიაჩნდათ. სახელმწიფოებრი-
ვი დამოუკიდებლობის იდეის წამოყენება და 
დაცვა არავის უცდია. გაუბედავ და ზოგად 
მინიშნებებს კი აგრესიული კრიტიკით ხვდე-
ბოდნენ სოციალისტური ორიენტაციის ძალე-
ბი. მათი ყველაზე საფუძვლიანი არგუმენტი 
კავკასიის ფრონტზე განლაგებული რუსეთის 
არმია და ოსმალეთის აგრესია იყო. სოცი-
ალისტური ორიენტაციის ძალების პოზიციებს 

დედიკოების სინდრომი

ძნელი გზა დამოუკიდებლობისაკენ

აძლიერებდა ევროპის დიდი ქვეყნების სრული 
ინერტულობა, დაუინტერესებულობა – სა-
ქართველოს ბედით. ქართული პოლიტიკური 
ემიგრაციის მოღვაწეობა სასურველ შედეგს 
ვერ იძლეოდა. ქართულ საზოგადოებაში, 
პოლიტიკურ პარტიებში ანტირუსული განწ-
ყობილების გაძლიერება, სახელმწიფოებრივი 
დამოუკიდებლობის იდეის პოპულარიზაცია 
უნდა მომხდარყო 1917 წლის 25 ოქტომბერს 
კონტრრევოლუციური სახელმწიფო გადატ-
რიალების შემდეგ. ბოლშევიკებმა რუსეთის 
დემოკრატიული განვითარება შეწყვიტეს და 
ტოტალიტარული სახელმწიფოს მშენებლობა 
დაიწყეს. საქართველოს პოლიტიკურ ძალთა-
გან ყველაზე ძლიერს – ქართველ სოციალ-
დემოკრატებს (მენშევიკებს) საბჭოთა (ბოლ-
შევიკურ) რუსეთთან ურთიერთობის დამყა-
რება პრინციპულად არ სურდათ, ისინი არც 
სცნობდნენ საბჭოთა რუსეთის მთავრობას. 
ყოველივე ეს საფუძველი არ გახდა ანტირუ-
სული განწყობილების გაძლიერების, დასავ-
ლური ორიენტაციის შემუშავებისა და სა-
ხელმწიფოებრივი დამოუკიდებლობის იდეის 
პოპულარიზაციისათვის. ქართველი სოციალ-
დემოკრატები დარწმუნებული იყვნენ იმაში, 
რომ ბოლშევიკები ხელისუფლებას დიდხანს 
ვერ შეინარჩუნებდნენ და რუსეთი ისევ დე-
მოკრატიული განვითარების გზას დაადგებო-
და (უნდა აღინიშნოს, რომ ასევე ფიქრობდა 
მსოფლიოს ბევრი გამოჩენილი პოლიტიკური 
მოღვაწე). სწორედ ეს იყო იმის მიზეზი, რომ 
საქართველოში დროზე არ დაიწყო რუსეთ-
თან სახელმწიფოებრივი კავშირის გაწვეტისა 
და სახელმწიფოებრივი დამოუკიდებლობის 
აღდგენის აუცილებლობის პროპაგანდა, არ 
დაიწყო მოკავშირის ძებნა. პირიქით, დემოკ-
რატიული რუსეთის მოტრფიალე სოციალის-
ტური ორიენტაციის ძალები ხელს უშლიდნენ 
ქართველ საზოგადოებაში ანტირუსული გან-
წყობილების გაძლიერებას, ქართველი ერის 

მომზადებას სახელმწიფოებრივი დამოუკი-
დებლობის აღსადგენად. ამ თვალსაზრისით 
რადიკალური მოქმედებისაგან თავს იკავებდ-
ნენ ეროვნულ-დემოკრატები. საბოლოო ჯამში 
საქართველოში ვერ შეიქმნა ძლიერი ანტირუ-
სული პოლიტიკური ძალა, რომლისთვისაც მი-
უღებელი იქნებოდა საქართველოს ყოფნა რო-
გორც საბჭოთა (ბოლშევიკურ), ისე დემოკრა-
ტიულ რუსეთში. ამიტომ იყო, რომ 1917 წლის 
15 ნოემბერს თბილისში შექმნილი ამიერკავკა-
სიის კომისარიატი (თავმჯდომარე ევგენი გე-
გეჭკორი) მხოლოდ სამხარეო ხელისუფლების 
ორგანოს წარმოადგენდა. ამიერკავკასიის კო-
მისარიატი საბჭოთა რუსეთის მთავრობას არ 
ცნობდა, თუმცა რუსეთთან სახელმწიფოებრი-
ვი კავშირს არ წყვეტდა და რუსეთში დემოკ-
რატიული ხელისუფლების აღდგენას ელოდე-
ბოდა. ცხადია, ასეთი ტაქტიკის პირობებში 
ანტირუსული განწყობილება ვერ გაძლიერდე-
ბოდა და ვერც სახელმწიფოებრივი დამოუკი-
დებლობის აღდგენისათვის ბრძოლის დაწყება 
მოხერხდებოდა. ეროვნულ-დემოკრატების 
(გიორგი გვაზავას, რევაზ გაბაშვილის, დავით 
ვაჩნაძის და სხვ.) ენერგიული პროტესტის მი-
უხედავად იგივე სულისკვეთება გაბატონდა 
საქართველოს პირველ ეროვნულ ყრილობაზე 
(გაიხსნა 1917 წლის 19 ნოემბერს). ყრილობამ 
(თავმჯდომარე ნოე ჟორდანია) პრორუსული 
ორიენტაცია დაადასტურა, თუმცა ხაზი გაეს-
ვა იმას, რომ ამ შემთხვევაში იგულისხმებოდა 
არა საბჭოთა რუსეთი, არამედ დემოკრატი-
ული რუსეთი. დამოუკიდებლობის აღდგენის 
მომხრე ეროვნულ-დემოკრეტებს ქართველი 
სოციალ-დემოკრატები ისევ კავკასიის ფრონ-
ტზე მდგარი რუსეთის არმიით აშინებდნენ 
(დამოუკიდებლობის აღდგენის შემთხვევაში 
რუსეთის არმია ან საქართველოს ოკუპაციას 
მოახდენს ან ფრონტის ხაზს დატოვებს და რუ-
სეთს დაბრუნდებაო), დროდადრო ოსმალეთის 
აგრესიულ გეგმებზე საუბრითაც ცდილობდ-
ნენ ოპონენტების დაშინებას.

1918 წლის იანვრამდე ლოდინის ტაქ-
ტიკას შეიძლება რაღაც გამართლება კიდევ 
მოეძებნოს, მაგრამ მას შემდეგ, რაც 1918 
წლის 6 იანვარს ბოლშევიკებმა რუსეთის კა-
ნონიერი უმაღლესი საკანონმდებლო ორგანო 
– დამფუძნებელი კრება – გარეკეს, ლოდინის 
ტაქტიკამ ყოველგვარი აზრი დაკარგა. ლოდი-
ნის ტაქტიკა კიდევ უფრო უაზრო გახდა მას 
შემდეგ, რაც 1918 წლის იანვარში საქართ-
ველოს ოკუპაციის წარუმატებელი ცდის შემ-
დეგ რუსეთის კავკასიის არმიამ საქართველო 
დატოვა. შექმნილ ვითარებაში რჩებოდა ერ-
თადერთი გზა – სახელმწიფოებრივი დამო-
უკიდებლობის დაუყოვნებლივ აღდგენა. ამის 
სანაცვლოდ სოციალისტური ორიენტაციის 
ძალებმა რუსეთთან სახელმწიფოებრივი კავ-

შირის გაწყვეტისაგან კვლავ თავი შეიკავეს 
და ისევ ლოდინის ტაქტიკა გააგრძელეს. მარ-
თალია ამიერკავკასიის სეიმი (თავმჯდომარე 
კარლო ჩხეიძე) 1918 წლის 10 თებერვალს 
უკვე შეკრებილი იყო, მაგრამ ამიერკავკასიის 
(და არა საქართველოს!) დამოუკიდებლობა 
მხოლოდ 1918 წლის 9 (22) აპრილს გამოაცხა-
და. თვით ამიერკავკასიის დემოკრატიული ფე-
დერაციული რესპუბლიკის შექმნა ლოდინის 
ტაქტიკის გაგრძელებას ნიშნავდა. სოციალის-
ტური ორიენტაციის ძალები ბოლომდე ფეხს 
ითრევდნენ, დემოკრატიული რუსეთის მოტრ-
ფიალენი თავს იზღვევდნენ და საქართველოს 
სახელმწიფოებრივი დამოუკიდებლობის აღდ-
გენას არ ჩქარობდნენ. ლოდინის ტაქტიკას 
ბოლო ოსმალეთმა (თურქეთმა) მოუღო. ტრა-
პიზონის კონფერენციაზე (1918 წლის მარტი), 

ხოლო შემდეგ ბათუმის კონფერენციაზე (1918 
წლის მაისი) ოსმალეთი ბრესტ-ლიტოვსკის 
ზავით (1918 წლის 3 მარტი) მინიჭებული უპი-
რატესობის დადასტურებას და ტერიტორიის 
დათმობას მოითხოვდა. საქართველოს ტერი-
ტორიის მნიშვნელოვანი ნაწილი (აჭარა, სამც-
ხე-საათაბაგოს დიდი ნაწილი) ოსმალეთის არ-
მიის მიერ იქნა ოკუპირებული. საფრთხე ემუქ-
რებოდა ქუთაისსა და თბილისს. 1918 წლის 25 
მაისს, გვიან საღამოს, ქართული პოლიტიკური 
ელიტისათვის ცხადი გახდა: 

1) სომხეთის ტერიტორიის უდიდესი ნაწი-
ლი ოსმალეთის მიერ იყო ოკუპირებული; 

2) აზერბაიჯანი ოსმალეთის წინააღმდეგ 
მებრძოლ ქვეყნად არ განიხილებოდა; 

3) საქართველოს ტერიტორიის ნაწილი 
(სამხრეთი და სამხრეთ-დასავლეთი რაიონე-
ბი) ოსმალეთის მიერ იყო ოკუპირებული. 
ოსმალეთის არმიის შემოტევის შეჩერება სა-
კუთარი სამხედრო ძალით საქართველოს არ 
შეეძლო; 

4) სახელმწიფოებრივი დამოუკიდებლო-
ბის აღდგენა უნდა მომხდარიყო ოსმალეთის 
მიერ საქართველოს დაპყრობამდე; 

5) შეიძლებოდა ოსმალეთს საქართველო 
სახელმწიფოებრივი დამოუკიდებლობის აღდ-
გენის შემდეგაც დაეპყრო, მაგრამ ამ შემთხ-
ვევაში ოსმალეთი დაიპყრობდა დამოუკიდე-
ბელ ქვეყანას, ეს კი საქართველოს მომავალში 
საერთაშორისო ასპარეზე დამოუკიდებლობის 
აღდგენისათვის ბრძოლას გაუადვილებდა; 

6) საქართველოს დამოუკიდებლობის 
აღდგენის შემთხვევაში გერმანიის იმპერია 
საქართველოს დაიცავდა, მათ შორის ოსმა-
ლეთის აგრესიისაგანაც (ამიერკავაკასიის 
სამოკავშირო სახელმწიფოს დაცვას გერმა-
ნია ვერ იკისრებდა, რადგან სომხები ანგ-
ლოფილურ, ხოლო აზერბაიჯანელები – თურ-
ქოფილურ ორიენტაციაზე იდგნენ). მოკლედ 
რომ ვთქვათ, საკითხი ასე იდგა: ან სახელმ-
წიფოებრივი დამოუკიდებლობის აღდგენის 
გამოცხადება, ან ოსმალეთის საოკუპაციო 
რეჟიმის დამყარება. ქართველმა სოციალ-
დემოკრატებმა მხარი დაუჭირეს სახელმწი-
ფოებრივი დამოუკიდებლობის აღდგენას.

როგორც ვხედავთ, საქართველოს სახელ-
მწიფოებრივი დამოუკიდებლობის აღდგენა 
არ ყოფილა ანტირუსული მოძრაობის, ანტი-
რუსულ ძალთა კონსოლიდაციის შედეგი. პო-
ლიტიკურმა ძალებმა, პოლიტიკურმა ელიტამ 
და პოლიტიკურმა ლიდერებმა, მოსახლეობას 
არ განუმარტეს უმთავრესი: ქართველი ერი 
სახელმწიფოებრივ კავშირს სწყვეტდა რუსეთ-
თან, პოლიტიკური რეჟიმისაგან დამოუკიდებ-
ლად უარს ამბობდა რუსეთის შემადგენლობა-
ში ნებისმიერი ფორმით ცხოვრებაზე.

ტაქტიკის ასეთი სწრაფი შეცვლა გაუგე-

ბარი დარჩა ქართული საზოგადოებისათვის. 
საზოგადოებაში დამოუკიდებლობის აღდ-
გენის წინა დღესაც ანტირუსული განწყობი-
ლება არ იყო ძლიერი და ყოვლისმომცველი. 
საზოგადოებამ პასუხი ვერ იპოვა კითხვა-
ზე: ქართველები რუსეთს გავურბოდით თუ 
ოსმალეთს? რუსეთთან სახელმწიფოებრივ 
კავშირს ვწყვეტდით და სახელმწიფოებრივ 
დამოუკიდებლობას ვაცხადებდით იმიტომ, 
რომ ეს ასე გვსურდა, თუ ამას ოსმელეთის 
აგრესიისაგან თავის დაცვა გვაიძულებდა? 
ასეთმა ვითარებამ, საზოგადოება დააბნია და 
საბოლოოდ გახლიჩა კიდეც.

მიუხედავად სახელმწიფოებრივი დამო-
უკიდებლობის აღდგენისა სოციალისტურ და 
ეროვნულ ძალთა შერიგება არ მომხდარა. 
გახლეჩილი დარჩა პოლიტიკური ელიტაც და 

საზოგადოებაც. ახალმა საქართველომ არსე-
ბობა დაიწყო პოლიტიკურ ძალთა პრინციპუ-
ლი უთანხმოების, პოლიტიკური ელიტისა და 
მთელი ქართული საზოგადოების გახლეჩის 
პირობებში. დროებითმა დაზავებამ, სოცი-
ალისტური და ეროვნული ორიენტაციის ძა-
ლების შეთანხმებამ, ძალზე ცოტა ხანს გას-
ტანა – 1918 წლის 25 მაისის გვიან საღამოდან 
26 მაისის ნაშუადღევამდე. შემდეგ დაპირის-
პირება თავიდან დაიწყო...

1918 წლის 26 მაისს წარმატებით დაგ-
ვირგვინდა ქართველი ერის ბრძოლა დაკარ-
გული სახელმწიფოებრობის აღდგენისათვის. 
ამ დიდ მონაპოვარს ვერაფერი დაჩრდილავს. 
რაც შეეხება იმას, თუ როგორი იყო ეს გამარ-
ჯვება, ამის თაობაზე პოლემიკა კიდევ დიდ-
ხანს გაგრძელდება. ჩვენი აზრი კი ასეთია: 
1918 წლის 26 მაისი თავისი არსით იყო ისე-
თი, როგორიც იყო ქართული საზოგადოება, 
ქართული პოლიტიკური ძალები, ქართული 
პოლიტიკური ელიტა და ქართველი პოლიტი-
კური ლიდერები. უკეთესი იმხანად მხოლოდ 
ოცნების სფეროს განეკუთვნებოდა.

***
1918 წლის 26 მაისს საქართველოს სახელ-

მწიფოებრივი დამოუკიდებლობის აღდგენა 
საქართველოს უახლესი ისტორიის უდიდეს 
და განსაკუთრებულ მოვლენას წარმოადგენს. 
მკითხველს ვთავაზობთ 26 მაისის საქართვე-
ლოს ეროვნული საბჭოს მიერ დამტკიცებულ 
საქართველოს დამოუკიდებლობის აქტს. 

საქართველოს  
დამოუკიდებლობის

ა ქ ტ ი
მრავალ საუკუნეთა განმავლობაში საქარ-

თველო არსებობდა როგორც დამოუკიდებე-
ლი და თავისუფალი სახელმწიფო.

მეთვრამეტე საუკუნის დასასრულს, ყო-
ველ მხრით მტრისგან შევიწროვებული სა-
ქართველო, თვისის ნებით, შეუერთდა რუ-
სეთს იმ პირობით, რომ რუსეთი ვალდებული 
იყო საქართველო გარეშე მტრისაგან დაეცვა.

რუსეთის დიდის რევოლიუციის მსვლე-
ლობამ რუსეთში ისეთი შინაგანი წყობილება 
შეჰქმნა, რომ მთელი საომარი ფრონტი სრუ-
ლიად დაიშალა და რუსის ჯარმაც დაუტევა 
ამიერკავკასია.

დარჩნენ რა თვისის ძალღონის ამარად, 
საქართველომ და მასთან ერთად ამიერკავკა-
სიამ თვით იდვეს თავს საკუთარი საქმეების 
გაძღოლა და პატრონობა და შესაფერი ორ-
განოებიც შეჰქმნეს; მაგრამ, გარეშე ძალთა 
ზეგავლენით, ამიერკავკასიის ერთა შემაერ-

თებელი კავშირი დაირღვა და მით ამიერკავ-
კასიის პოლიტიკური მთლიანობაც დაიშალა.

ქართველ ერის დღევანდელი მდგომარე-
ობა აუცილებლად მოითხოვს, რომ საქართ-
ველომ საკუთარი სახელმწიფოებრივი ორგა-
ნიზაცია შეჰქმნას, მისის საშუალებით გარეშე 
ძალის მიერ დაპყრობისაგან თავი გადაირჩი-
ნოს და დამოუკიდებელ განვითარების მტკი-
ცე საფუძველი ააგოს.

ამისდა თანახმად საქართველოს ეროვნუ-
ლი საბჭო, 1917 წლის 22 ნოემბერს არჩეული, 
საქართველოს ეროვნული ყრილობის მიერ, 
დღეს საყოველთაოდ აცხადებს:

1. ამიერიდგან საქართველოს ხალხი სუ-
ვერენულ უფლებათა მატარებელია და საქარ-
თველო სრულუფლებოვანი დამოუკიდებელი 
სახელმწიფოა. 

2. დამოუკიდებელ საქართველოს პოლიტი-
კური ფორმა – დემოკრატიული რესპუბლიკაა.

3.  საერთაშორისო ომიანობაში საქარ-
თველო მუდმივი ნეიტრალური სახელმწიფოა.

4.  საქართველოს დემოკრატიულ რეს-
პუბლიკას ჰსურს საერთაშორისო ურთიერთო-
ბის ყველა წევრთან კეთილმეზობლური განწ-
ყობილება დაამყაროს, განსაკუთრებით-კი 
მოსაზღვრე სახელმწიფოებთან და ერებთან.

5.  საქართველოს დემოკრატიული 
რესპუბლიკა თავისს საზღვრებში თანასწო-
რად უზრუნველჰყოფს ყველა მოქალაქის 
სამოქალაქო და პოლიტიკურ უფლებებს, გა-
ნურჩევლად ეროვნებისა, სარწმუნოებისა, 
სოციალურ მდგომარეობისა და სქესისა.

6.  საქართველოს დემოკრატიული 
რესპუბლიკა განვითარების თავისუფალ ას-
პარეზს გაუხსნის მის ტერიტორიაზედ მოსახ-
ლე ყველა ერს.

7.  დამფუძნებელ კრების შეკრებამდე 
მთელის საქართველოს მართვა-გამგეობის 
საქმეს უძღვება ეროვნული საბჭო, რომელიც 
შევსებული იქნება ეროვნულ უმცირესობათა 
წარმომადგენლებით  და დროებითი მთავრო-
ბა პასუხისმგებელია საბჭოს წინაშე.

1. შ. ვ. ალექსი-მესხიშვილი, 2. ნ. რამიშვი-
ლი, 3. გიორგი ჟურული, 4. გიორგი ლასხიშ-
ვილი, 5. გრიგოლ ვეშაპელი, 6. ივანე ლორთ-
ქიფანიძე, 7. კოწია გვარჯალაძე, 8. დავით 
ჩიქოვანი, 9. ნოე ხომერიკი, 10. ლეონტი ჟღენ-
ტი, 11. პეტრე გელეიშვილი, 12. თევდორე 
კიკვაძე, 13. დავით ვაჩნაძე, 14. ტიტე მარგ-
ველაშვილი, 15. მინადორა ტოროშელიძე, 16. 
ნ. ჟორდანია, 17. ვლ. გობეჩია, 18. პ. საყვარე-
ლიძე, 19. ისიდორე რამიშვილი, 20. ს. ჯიბლა-
ძე, 21. ა.ჭიაბერაშვილი, 22. ვლასა მგელაძე, 
23. გიორგი გვაზავა, 24. იოსებ მაჭავარიანი, 
25. ალექსანდრე ახმეტელი, 26. კ. მესხი, 27. 
რაფიელ ჩიხლაძე, 28. მელიტონ რუსია, 29. 
დ. ონიაშვილი, 30. დ. ჯავახიშვილი, 31. შ. მი-
ქელაძე, 32. რ. მ. არსენიძე, 33. პ.საბაშვილი, 
34. ჰაიდარ აბაშიძე, 35. ილია გოგელია, 36. 
ი. ა. ბარათაშვილი, 37. კ. ი. ჯაფარიძე, 38. მ. 
კლიმიაშვილი, 39. პავლე ინგოროყვა, 40. იას. 
ლორთქიფანიძე, 41. ვასო წულაძე, 42. ექვ-
თიმე თაყაიშვილი, 43. ალ. ბ. მდივანი, 44. გ. 
რცხილაძე, 45. ქ. რაჭველიშვილი, 46. ილიკო 
ბადრიძე, 47. ა. ქილანთაროვი, 48. ბ. თევზა-
ია, 49. ივ. ლევ. ჩერქეზიშვილი, 50. გერონტი 
ქიქოძე, 51. ვასილ წერეთელი, 52. (ხელმოწერა 
გაურკვეველია – ვ. გ.)   53.რეზო გაბაშვილი, 
54. ა. ასათიანი, 55. სამ. ფირცხალავა, 56. ლე-
ვან ასათიანი, 57. დ.უზნაძე, 58. ვ.ბურჯანაძე, 
59. მ.ზანდუკელი, 60. ნ. ელიავა, 61. აკაკი 
პაპავა, 62. სვიმონ მაჭავარიანი, 63. არ. ჯა-
ჯანაშვილი, 64. იოსებ აბაკელია, 65.იოსებ 
სალაყაია, 66. კონსტ. დავრიშვილი, 67. კალე 
ქავთარაძე, 68. არსენ მამულაიშვილი, 69. კონ-
სტანტინე მაყაშვილი, 70. ნოე ცინცაძე, 71. 
ალექსანდრე ლომთათიძე, 72. იოსებ გობეჩია, 
73. გრიგოლ ნათაძე, 74. ფილიპე გოგიჩაიშ-
ვილი, 75. მ. მაჩაბელი, 76. ვ.ნინიძე, 77. თ. 
კონსტ. ნიკ. აფხაზი, 78. გერასიმე მახარაძე, 
79. გრიგოლ ქურდიანი, 80. ირ.წერეთელი, 81. 
ილიკო ფირცხალაიშვილი, 82. ივ. გობეჩია, 83. 
შ.ქარუმიძე, 84. გ. ერაძე, 85. ვ. ცაბაძე, 86. ნ. 
ჩხეიძე, 87. ე. გეგეჭკორი, 88. გ. ანჯაფარიძე.

1918 წლის 26 მაისს დამოუკიდებლობის 
აქტს 88 კაცმა მოაწერა ხელი. ხელმოწერებს 
რიგითი ნომრები არ უზის, და ორ სვეტადაა 
განლაგებული. ნუმერაცია ხელმოწერებზე 
ავტორისეულია, რიგი, ცხადია, შეცვლილი 
არ არის. ხელმოწერები დავტოვეთ ისევე, 
როგორც დედანშია: ზოგიერთი სრულად 
წერს სახელსა და გვარს, ზოგი – სახელის 
ინიციალს, ზოგიერთი კი სახელს ორ და სამ 
ასოზე ამოკლებს. 52-ე ხელისმომწერის ვი-
ნაობა ვერ დგინდება, რადგან ხელმოწერა 
გაურკვევლადაა შესრულებული, იკითხება 
სულ რამდენიმე ასო, სავარაუდოდ, ჯერ უნდა 
ეწეროს გვარი, შემდეგ – სახელი და მამის სა-
ხელი. 

ბედი და ბედისწერა

დედიკოების სინდრომი

ავთანდილ არაბული

აკადემიკოსი

ჭეშმარიტი პოეტის ბედი და ბედის-
წერა, საზოგადოდ, სრულიად ამბივა-
ლენტური ბუნებისა ჩანს; ის სწორედ 
ამ საბედისწერო ტრაგიზმით გამოირ-
ჩევა სხვა ღვთივდანაბადთა შორის.

ერთი მხრივ, იგი რჩეულია რჩეულ-
თა შორის („მრავალნი არიან ჩინებულ, 
ხოლო მცირედნი რჩეულ”), რაკი სწო-
რედ მას მოჰმადლა დამბადებელმა 
ნიჭი ახლის შემოქმედისა, გაუხსნა 
თვალი გონებისა და მიანიჭა მადლი 
სიტყვისა...

მეორე მხრივ, იგი არ არის შექმ-
ნილი ამქვეყნიური ცხოვრებისათვის, 
მისი ნიჭი, მისი შემოქმედებითი უნარი 
მისივე ჯვარცმაა ამქვეყნიური („რო-
მელმან შეიძინა მეცნიერება, შეიძინა 
ვნება”)...

ბედისა და უბედობის ეს ამქვეყნი-
ური ჯვარი განცდილი და გააზრებუ-
ლი აქვს ყველა ჭეშმარიტ შემოქმედს. 
აი, როგორ ხატავს გალაკტიონის გე-
ნიის მოვლინებას შოთა ნიშნიანიძე: 
„სთქვეს ერთხელ სამთა ანგელოსთა, 
როგორ დავბადოთ კაცი, ყველაზე 
ბედნიერი და უბედურიც?..” იმსჯელეს 
და გადაწყვიტეს შექმნან იგი ყველაზე 
„მდიდარ” ადამიანად, „ოღონდ დავბა-
დოთ... უთუოდ მგოსნად და უთუოდ 
საქართველოში!” (ე.ი. პოეტის ბედისწე-
რა საქართველოში მაინც სულ სხვაა!). 
ხოლო იგივე ანგელოსები, ანა კალან-
დაძის შესანიშნავი ლექსით, პოეტის 
მოვლინებას ამგვარ ბეჭედს ასვამენ: „ 
– ბედი ჰქონდეს! – თქვა შავთვალა ან-
გელოსმა, – ბედი ჰქონდეს? ხა, ხა, ხა, 
ხა, არასოდეს!.. – სთქვა სატანამ...”

მართალია, ჩვენ ერთი დეტალიც 
არ ვიცით დიდი შოთა რუსთაველის 
რეალური ბიოგრაფიისა, მაგრამ უკვე 
ეს არცოდნა გვიდასტურებს, რომ 
შეუძლებელია სხვაგვარად გავიაზ-
როთ ბედი და ბედისწერა გენიალური 
მოაზროვნისა და პოეტისა.

განა ვინმემ შეიძლება წარმოიდგი-
ნოს, რომ ისეთი ზებუნებრივი ნიჭის 
შემოქმედი, როგორიც იყო შოთა რუს-
თაველი, იმდროინდელი ისტორიული 
პერიპეტიებისაგან განრიდებული, 
„კომფორტულ” სიმშვიდეში აღასრუ-
ლებდა თავის შემოქმედებით მისიას?!

ყველა შესაძლებელი წარმოსახვა 
საქართველოს ისტორიიდან „დიდი 
საშლელით” ამოშლილი პოეტის ბიოგ-
რაფიისა მეტყველებს იმას, რომ ეს 
ასე არ ყოფილა (თავად „ამოშლილო-
ბაა” ამისი არგუმენტი). ხოლო თუ 
რუსთაველის მასშტაბური პოეტური 
ჭვრეტის დეტალებს დავაკვირდებით, 
თვალში სწორედ ეს ტრაგიზმი გვეცე-
მა. მივაყურადოთ მის გულისთქმას:

„მიმნდონი საწუთროსანი მისთა 
  ნივთთაგან რჩებიან,
იშვებენ, მაგრა უჭიროდ ბოლოდ 
  ვერ მოურჩებიან;
ვაქებ სიმხნესა ბრძენთასა, 
  რომელნი ეურჩებიან!”
ანუ, დიდი პოეტის კონცეფციით, 

შემოქმედის სიბრძნე განრიდებაში და 
გარინდებაში კი არ არის, არამედ მხნე-
ობასა და ურჩებაში.

ამიტომაც რუსთაველი არ შეიძლე-
ბა წარმოვიდგინოთ განრიდებულად 

და განზე მდგომად იმ ისტორიული პე-
რიპეტიებისაგან, რომლებიც ქვეყნის 
ისტორიული გზის არჩევანს უკავშირ-
დებოდა.

ამიტომაც უსამართლოა ისტო-
რიაც და მეცნიერებაც, რომელიც პო-
ეტის მოღვაწეობის აქტიურ პერიოდს 
ფაქტობრივ ააცდენს იმ ისტორიულ 
ეპოქას, იმ კონცეპტუალურ პაექრო-
ბას, რომლის ცენტრალურ ხაზსაც 
პოემის იდეური განაზრახი წარმოგ-
ვიდგენს.

აშკარაა: შოთა რუსთაველის შე-
მოქმედებითი ბედი (ღვთივმონიჭე-
ბული პოეტური ტალანტი) და მისივე 
სამოღვაწეო ბედისწერა ფატალურად 
დაპირისპირებული აღმოჩნდა ერთ-
მანეთთან, იმდენად სასტიკად, რომ 
ისტორიამ არსებითად წაშალა ამ დიდი 
მოაზროვნის რეალური ცხოვრების 
ყოველი დეტალი. 

რუსთაველს არ გაუმართლა არა 
მხოლოდ იმიტომ, რომ იგი, უნდა ვივა-
რაუდოთ, რეპრესირებული აღმოჩნდა 
გამარჯვებული მმართველი ძალისა-
გან, არამედ, არანაკლებ, იმიტომ, რომ 
წამყვანმა შემოქმედებითმა ელიტამ 
ან ვერ გაიგო, ან განზრახ დაამახინჯა 
ის სიბრძნე და წინასწარმეტყველუ-
რი განსჯა, რასაც პოემა ქართველს 
უქადაგებდა (სახალხო სიყვარული, 
რომელმაც ასე თუ ისე გადაარჩინა ნა-
წარმოები დაღუპვას, სრულიად სხვა 
ფენომენია). 

დიახ, რუსთაველის გენია დაჯილ-
დოებული იყო წინასწარმეტყველური 
ჭვრეტის უნარით და მან წინასწარ 
განჭვრიტა ისტორიის განვითარების 
არსებითად ყველა დეტალი, რასაც, 
ჩვეულებისამებრ, თანამედროვენი 
მტრობად სახავენ ხოლმე („არა-ვინ წი-
ნასწარმეტყუელი შეწყნარებულ არს 
სოფელსა თვისსა”).

ამიტომაც არ აღმოჩნდა „ვეფხის-
ტყაოსნის” ადგილი არცერთ დაცულ 
წიგნსაცავში.

ამიტომაც დაიწყო სასულიერო 
წრემ პოემის ავტორის მორალური შე-
ფასება.

ამიტომაც მისცა თავს უფლება 
ყველამ (გვირგვინოსანმაც და მდივან-
მწიგნობარმაც) აზრისა და სიტყვის 
დიდოსტატისთვის ნათქვამი ესწორე-
ბინათ და „დაკლებული” შეევსოთ!..

ნიშანდობლივია, რომ პოეტის 
მოღვაწეობიდან დაახლოებით სამ-ნა-
ხევარი საუკუნის შემდგომ „ვეფხისტ-
ყაოსნის” ტექსტი უკვე საფუძვლიანად 
არის შერყვნილი. უპირველესად იგუ-
ლისხმება ცნობილი სასულიერო მოღ-
ვაწის, იოვანე ავალიშვილის მიერ შექ-
მნილი ნუსხა მე-16 საუკუნის ბოლოს. 
კერძოდ, უკვე ამ ხელნაწერს პირველ 
სტროფად „ამშვენებს” არა გენიალუ-
რი დასაწყისი – „რომელმან შექმნა 
სამყარო...”, არამედ სასტიკი მორალუ-
რი ვერდიქტი:

„პირველ თავი დასაწყისი 
 ნათქვამია იგ სპარსულად,
უხმობთ ვეფხისტყაოსნობით, 
არსსა შეიქმნა ხორც არ სულად,
საეროა, არ ახსენებს სამებასა 
 ერთარსულად, 
თუ უყურა მონაზონმან, შეიქნების  

  გაპარსულად.”
როგორც ვხედავთ, აქ უკვე დო-

მინირებს პოემის „სპარსულობის” ის 
აზრი, რომელსაც, ცხადია, საფუძვე-
ლი დაუდო ნაწარმოების პროლოგის 

ტაეპმა – „ესე ამბავი სპარსული, ქარ-
თულად ნათარგმანები...”, რაც (თუ ის 
ნამდვილად ავტორს ეკუთვნის) აშკა-
რად არის გამოხატულება სიუჟეტური 
შენიღბვის ხერხისა...

რაც მთავარია, უთუოდ ეს აღმოჩ-
ნდა ერთ-ერთი მიზეზი იმისა, რომ 
„ვეფხისტყაოსნის” ილუსტრატორები 
ამ დროის ხელნაწერებში, განსაკუთ-
რებით მამუკა თავაქარაშვილის ნა-
მოღვაწარში, უგამონაკლისოდ ხატა-
ვენ პოემის პერსონაჟებსა და თავად 
ავტორსაც კი აღმოსავლური მინიატუ-
რების სტილისტიკით (ყველა თავისი 
დეტალით და აქსესუარებით). სწორედ 
ამის გავლენით საუკუნეების განმავ-
ლობაში ჩამოყალიბდა ერთგვარი სტე-
რეოტიპი, რომელმაც „ვეფხისტყაოსა-
ნი” აღმოსავლურ გამომსახველობას 
დაუკავშირა და ამას ახალმა ქართულ-
მა მხატვრობამა და პოლიგრაფიამაც 
კი ვერ დააღწია თავი. არადა, უეჭვე-
ლია, „ვეფხისტყაოსანი” ესთეტიკითაც 
და მსოფლმხედველობრივადაც ევრო-
პული რენესანსის სათავეებს წარმოგ-
ვიდგენს.

უპირველესად სწორედ ამ თვალით 
უნდა შევხედოთ ცნობილი მხატვრის, 
ორიგინალური მოაზროვნის, ბატო-
ნი რეზო ადამიას სრულიად ახლებურ 
მიდგომას, სხვაგვარ ძალისხმევას შოთა 
რუსთაველის პორტრეტისა თუ პოემის 
პერსონაჟთა სურათების შექმნისათვის. 
ეს პასუხისმგებლობა თავად ბატონ რე-
ზოს ერთ ვრცელ ნარკვევში ამგვარად 
აქვს გამოხატული: „მხოლოდ შოთა 
რუსთაველის გენიის დონის და ნიჭის 
მხატვარი თუ კომპოზიტორი შეძლებდა 
ყოვლად საოცრება-პოემის მხატვრულ-
მუსიკალურ დასურათებას...” 

ცნობილი მხატვრის ამ ახალ ძა-
ლისხმევას, პირველ რიგში, ამგვარი 
თვალით უნდა შევხედოთ: იგი მიზნად 
ისახავს აღნიშნული „აღმოსავლური” 
სტერეოტიპის დარღვევას და გენი-
ალური შემოქმედის „ქართული” სახის 
შექმნას.

მაგრამ, ვფიქრობთ, აუცილებელია 
მნახველმა იცოდეს, რომ ეს ახალი 
„ქართული” სახე კონცეპტუალურია 
და არა რეალისტური. მეტიც, ეს არის 
ერთგვარი ფრესკული სახე, წმინდანის 
გამოსახულება, დაახლოებით ისეთი, 
ჩემეული ინტერპრეტაციით, როგო-
რიც იქნებოდა რუსთაველი არა პო-
ემის წერის ასაკში, არამედ მიღებულ 
ტანჯვათა შემდგომ, ამ სოფლიდან 
გასვლის ჟამს. თუ მკრეხელობად არ 
ჩამომერთმევა: რომ წარმოვიდგინოთ 
აღსრულებული გენიალური შემოქმე-
დის სახეზე დაფენილ ტილოზე საწა-
ულად აღბეჭდილი გამოსახულება... 

სწორედ ამას მეუბნება პირადად 
მე ამ პორტრეტ[ებ]ის გრაფიკული გა-
მოუკვეთლობა: თითქოს სახე სამყა-
როს ქმნადობიდან „ამოდის”, თითქოს 
თვალებს არა აქვთ ზუსტი კონტური 
და გამომსახველობა, თითქოს პოეტის 
მზერა პიროვნების კი არა, სამყაროს 
სიღრმიდან მოდის... სრულიად ბუნებ-
რივია, თუ ამ კომპოზიციაში ილანდე-
ბა გარკვეული თეოლოგიური თუ კოს-
მოლოგიური მინიშნებანი...

ერთი სიტყვით, „ვეფხისტყაოსნი-
სა” და ქართული კულტურის შემფასე-
ბელთა და დამფასებელთ მნიშვნელო-
ვან სიახლესთან უწევთ შეხვედრა და, 
ჩემი მხრივ, მინდა გამარჯვება და აღი-
არება ვუსურვო ამ ახალ სიტყვას!..

(ფიქრები რუსთაველის ახალი პორტრეტის გამო)

პოეზია

ბადრი სულაძე

***
ლარივით სწორ გზას თუ ვუპოვე ადგილი ჩემში,
და ოღრო-ჩოღრო გავიმეტე სულაც სასხვისოდ, –
თუ დამამსგავსა უსასრულო მანძილით შეშლილს,
ეს უნდობლობაც ჭიასავით უნდა გავსრისო...
თავს უნდა გავცდე უსახური გზატკეცილიდან,
მიწა მოვსინჯო, ჯავრიანად დავფშვნა ხელებით, –
და მაშინაც კი, მთებს რომ ფრთები დაკეცილი აქვთ,
უნდა შევიძლო მათი სწორფრად დასახელება...
უსწორმასწორო ადგილებით უფრო გავთბები, –
და ჭინკასავით გადმომიხტა გზად თუ კუნელიც,
როგორც ცა დილას ვერ მოიხდენს უფრთო ქათმებით,
ვერც მე დავრჩები უსასრულოდ განუკურნელი...
შევიმოსები ცეცხლისფერი მამლის ბუმბულით,
ღამესთან ჩხუბიც საბოლოოდ თუ გამივიდა,
ტკბილხმოვანება შემერევა ხმაში „ურმულის”, –
და მზეს ვიხილავ მთის ჩაზნექილ უნაგირიდან...
...................
ქარს ვერც ფოთლებად გავეგები სველ ქვაფენილზე
და ვერც ცრემლებით ვერ ავუვსებ გლოვის ხაზინას,
შეშლილ წვიმასაც ძველ ცოდვისთვის ბევრს ვაზღვევინებ,
რადგან ცხოვრება არა მარტო სწორი ხაზია...

***
მაშინაც, როცა მონატრების აკვანში ვწევარ,
განთიადს ვლოცავ და მსურს ყველა 
ჯავრი მოვხარშო, –
რაკიღა ძალად დარჩენილი 
ქალაქის მძევლად,
ვხედავ, თუ სოფლად 
როგორ მწიფობს
შავი ღოღნაშო...
როგორ ვარდება დიდ მთებს შუა
ნისლის მანდილი,
ყველა შესაძლო მომდურავის 
შესარიგებლად;
თვითონ წვიმაც კი ზეცასავით, 
ისიც ნამდვილი,
ბევრჯერ ვნახე რომ, სიყვარულით
მზეს ადიდებდა...
თუმცა სისველეს ზეცის ნებით
დამოყვრებია,
მაინც შეიშრობს შავბალახა
ნამცვრევს – ღრუბლების, –
და ჭრიჭინებიც თივას ისევ 
ჩამოყვებიან,
სათიბებიდან რომ ჩამოაქვთ
კაცებს ურმებით...
ვესაუბრები ქედებს იქით 
დარჩენილ ღელეს,
თავს რომ მახსენებს ბეღურების
ნაფეხურებით, –
და სიხარულით ზეცისაკენ 
გაშვერილ ხელებს,
რაკი ვერ ვმალავ, დროზე უფრო
ადრე ვხუნდები...
თითქოს ტყესავით გასჩენია
ფიქრი სადათვე,–
და უკითხავად დიდი სევდაც
მოსძალებია, 
წიწილებივით შემოდგომის 
პირზე დასათვლელ,
ამ მონატრებას, ამ უცოდველ
ხბოსთვალებიანს...

***
შენ გქვია დროის სწრაფად დინება, 
მე გარქმევ სახელს დედაკაცისას, –
დარდიც რომ გექცა ავლადიდებად 
და მზემ კაბასთან ერთად გაგცრიცა...
წყევლიდი მუდამ ქალის გაჩენას,
გეჩვენებოდა ბედი რიყის ქვად, –
არ გიტოვებდა კაციც არჩევანს,
კართან რომ მტვრიან 
ჩექმებს მიყრიდა...
თუმცა სამყოფი ლუკმა მოჰქონდა,
(გზაც კი, მთვრალივით მოირწეოდა);
მიაყოლებდი უკან ქოქოლას,
ტახტზე ტყაპუჭით 
რომ მიწვებოდა...
ახლა სულ სხვაა შენი წუხილი,
დღეების დოღში სუნთქვამიჯრილი;
გზაც შემოგაცვდა ძველი წუღივით,
არ დაბნეულხარ თუმცა ბრინჯივით, –
კერას როგორღა წაუსვამ ნახშირს,
ან დალაგებულს ვინღა აგირევს,
როცა სიჩუმე შემოდის სახლში,
გარეთ გასული კაცის მაგიერ...

***
მე არ ვიღლები ლექსების წერით, 
გული წააგავს, პირიქით – მწევარს;
როცა ცუდად ვარ, ბალახზე ვწვები, -
და არასოდეს ვიზომავ წნევას...
ბალახის სუნი სამშობლოს იტევს,
სუნი, რომელიც მართლაც სულ სხვაა, -
სულში რომ ბადებს 
დახორკლილ სიტყვებს,
რაც გულის ჩხვლეტა
და დასუსხვაა...
სრულ სიმშვიდეზე ღელვა და შიში,
არ გამოდგება ხანდახან ფიცად;
თუმცა კი, ზეცის მზვერავად ვიშვი, -
ზოგჯერ შეშლილის ხალათსაც ვიცვამ...

აზრი არა აქვს იმგვარ სიფრთხილეს,
როცა წამლებში ფულსაც იხდიან, –
როცა ძარღვიც კი ფიქრთა ჭიხვინზე,
ცხენს ემსგავსება სუფთასისხლიანს...
ვერ შეაკავებს სულის ფორიაქს,
ვერანაირი – ამ დროს, ჯებირი,
ქარის ფრენასთან თუ სინქრონშია,
გული - დარდებით 
გამობრძმედილი...
მე არ ვიღლები ლექსების წერით, 
გული წააგავს, პირიქით – მწევარს;
როცა ცუდად ვარ, ბალახზე ვწვები, -
და არასოდეს ვიზომავ წნევას...
ბალახის ფესვზე რომ დამაფიცეს,
ისე ვყუჩდები, თითქოს 
მუნჯი ვარ...
და იქნებ მინდვრად
მეც გადავიქცე,
ახლა ეს ზეცა ისე 
ლურჯია...

***

როცა სათქმელმაც ვეღარ შეძლო სწრაფად გაქუსვლა
და სათქმელისვე სადარდელსაც მტკიცე გერბი აქვს,
როგორღა შევძლო საკუთარი თავის დატუქსვა,
წიგნის კითხვას რომ ვერ ვახერხებ 
პირველ გვერდიდან...
ჯერ ფრაგმენტებად უნდა დავჭრა, უნდა დავშალო
და ყველა აზრი მიმოვფანტო მოლზე უკლებლივ,
რომ მერე წელზე მოხვეული ჭრელი თავშალით,
დრომ მიმითვალოს ყველა დარდის
მოლეკულებით...
თავსა და ბოლოს სულ რომ ცხადად დამიგონ მახე,
სულ რომ მდიოდეს საფიქრალი ჭირის ოფლივით,
დარდების წიგნის მკინძავივით, მინდა რომ გავხდე,
ფურცლად რომ იქცნენ, იმ ხეების 
ჭირისუფალი...
სულ არ მაშინებს მკვეთრი აზრის ქცევა ქვიშრობად,
მწკრივში – ორმხრივად დამუხტული პალინდრომების,
რადგან ტკივილის ცრემლთან ერთად ვერ შემიშრობენ,
თეთრი ქაღალდის უსაშველოდ 
მკრთალი ფორები...

***
მე ვნაღვლობ ბაღის აგურისფერ ქვიშის საფარზე,
ქალაქს რომ უმალ გამოსტაცა მომცრო ადგილი
და დაივანა მედიდურად მშრალი იერით,
იქ, სადაც იებს ნებიერად უნდა ეცურათ,
მოლისფერ ნავით, - ღამის ნიჩბებად
ნატვრის სხივებს რომ იმარჯვებენ, –
ცის მოაჯირზე ჩამომსხდარი 
ვარსკვლავებივით, ფიქრის ჩიტებიც
როცა სულაც სხვა ხმით უსტვენენ
და გიბიძგებენ, მოურიდებლად
მთვარის ეზოში შენც გახვიდე, –
სახლის „ჩუსტებით”...
ახლა კი ვნაღვლობ მშრალი ბაღის აგურისფერ
ქვიშის საფარზე...მაგრამ ნუგეში ერთადერთი
მაინც ისაა, – თეთრი მტრედები რომ ტკეპნიან
ამ მომცრო ადგილს აგურის ფერში 
ამოსვრილი ციცქნა 
ფეხებით...

***
ჭანჭურის ხეზე გამეფდა ფერი, 
თოვლის სითეთრით ანთებულ ხედის, –
როცა ფიქრებად ღამენათევი, 
ჩამოფრთხიალდნენ ქათმები 
ხიდან...
ვით მორღვეული ჟამის თერძები, 
თოვლის მიმართაც ბევრის მკადრებნი,
მოურიდებელ ჟინით ეძებენ, 
დაკარგულ მიწას - სველ 
ნისკარტებით...
ეძებენ ხორბლის დაკარგულ მარცვლებს, 
ზეცაც ღრუბლით რომ უკმევს უეცრად,-
და პოულობენ ფქვილივით გაცრილს 
მას, რაც უფლისგან უკვე მიეცათ...
ფორიაქობენ სრულ სითეთრეში, 
გადმოსულები მიწაზე ციდან, –
რაც ჟამთა ქროლვის 
პირნათელ რაშთან 
გადამტერების 
მეტადრე 
ცდაა...
დაკარგულ სივრცეს რად უნდა ძებნა, 

რთულად შესაცნობ ხმით და კრიახით,
როცა ცისგანაც იხსნება გზები, 
კართან მომდგარი უფლის 
კარნახით...
უნდა წავშალო რუხიც და მწვანეც, 
გზა უნდა დათმოს შავმაც, ყვითელმაც,
რადგან ყოველთვის მადლივით მწამდა, 
სამყაროს თეთრად 
გადაფითრებაც...
როცა ფიქრებად ღამენათევი, 
ჩამოფრთხიალდნენ ქათმები 
ხიდან, –
ჭანჭურის ხეზე გამეფდა ფერი, 
თოვლის სითეთრით ანთებულ ხედის...

***
ცაც ხშირად იმღვრევა ნაცრისფრად
და თუმცა ვერ გავჩნდი ფრინველად, –
ყოველთვის, სახლიდან გასვლისას,
მარჯვენა ფეხს ვადგამ პირველად...
თივებთან ცოტას თუ შევდგები,
თივებშიც ჩიტები გალობენ, –
და მუხლებმორღვეულ ფეხებით
კვლავ ვგავარ ჩამოშლილ 
ქვა-ლოდებს...
გზები რომ ვერ დავიმორჩილე,
დამერქვა კვლავ - უფლის მორჩილი,–
აზრი რომ, ხან ვაშლად დავჩირე,
ხან ტყეში ვაგროვე მოცვივით...
დავკრიფე, ავაცვი, გავაშრე,
სიტყვები - კენკრადაც, სოკოდაც;
აღარც კი ვნაღვლობდი დანარჩენს,
სურნელი შემეგრძნო
ოღონდაც...
რითმების რთველსაც კი შევბედე,
შევირგე გულების საწოვრით, –
ზოგჯერ კი სათქმელიც შედედდა,
ქილებში რომ იცის მაწონმა...
ფრაზებსაც ზამთრისთვის ვინახავ,
კომშის და ალუბლის მურაბად;
ფიქრსაც რომ გადავკრავ ორნახადს,
ვიცი რომ – ვუშველი 
ურაგანს...
სანამ თოვლს ჩამოყრის, დავდივარ,
ფოთლებსაც გავქექავ ხელჯოხით,
თორემ ამ სამყაროს დარდიანს,
ულექსოდ სადამდე ვეყოფი...
ლექსებს მე ჰაერზე კი არ ვწერ,
ფილტვებით სახლში რომ მიმქონდეს;
ჩიტების ნისკარტით მინაწერს,
ხეებზე ვკითხულობ
სტრიქონებს...

***
გაფაციცებით ვაკვირდები საყდრის კონტურებს,
ნისლი რომ ფარავს, იმ ნისლივით სდუმან ზარებიც, –
და შეკითხვებზე პასუხისას თავს ვიკატუნებ,
თითქოს ყველაფერს დრო მკარნახობს 
დაუზარებლად, –
თანაც ჯიუტად ვიმეორებ სხვების ნაამბობს,
არადა, აზრი წრფეზე მეტად, უფრო – წრეწირს ჰგავს,
და ზეცის გუმბათს ფიქრი, თუნდაც ცრემლით ნალბობი,
საანგელოზო მამალივით 
მსურს რომ შევწირო...
სულ სხვა აზარტით ვზომავ მანძილს მზიდან ქარამდის,
გასააზრებლად ერთი ბგერაც რომ არ გამომრჩეს, –
და ვერ ვიჯერებ რომ ღრუბლების უგრძეს ქარავანს,
ტყუილად ვსდიე და სირბილში 
დროსაც ჩამოვრჩი...
სანთლის ნაღვენთიც იმ ბობოქარ ფერთა ნაშთია,
საყდრის კედლებიც რომ ვერ იტევს წლების ნიაღვარს...
ამ სამყაროში რაც ასაფრენ ფრთებად გაშლილა,
სუყველა – დროის დადგენილი 
წესის მიღმაა...

***
ღამე ლოცულობს შავი ბერივით, 
ღვინოდ ჩასხმულა მწუხრიც ჭიქაში,
ციდან კი მადლი ჩამობერილა, 
ვით მოსაწველი ძროხის ჯიქანი...
საჩეხთან ცეცხლი უნთიათ კაცებს, 
გადასდებია ცეცხლი მათ გულებს, -
და გარემოს რომ სიმშვიდეს სტაცებს, 
შორიდან ისმის თოფის ბათქუნი....
არეულია თეთრი და შავი –
ფერი ღვინის და ხორბლის თაველის, –
დროსაც რომ არ სურს შანსის გაშვება, 
ხონჩას ამშვენებს ღორის თავიც კი...
მთვარეც მთვრალივით დაჰყურებს შარას,
შარს რომ არ ეძებს, უფრო იმ მთვრალს ჰგავს...
ბიჭი კი გოგოს უამბობს შაირს,
პირმომცინარეს, როგორც ინფანტას...
მიმოიფანტავს თუმცა მტკავლობით,
მიწა შესუნთქულ სუნს და... ბანცალებს, -
ბუხრებთან სხედან სოფლის ქალები
და საჯანჯუხე ნიგოზს აცვამენ...

***
მოისხეს მხრებზე 
მთებმა თოვლის თეთრი ქათიბი,
ზეცას რომ ღამით შეუკერავს სახელდახელოდ, –
და გეფიქრება, ალბათ სულშიც მკვეთრად დათბება,
დარდს რომ ვერ მალავ, თვალებივით ფართოდ გახელილს...
თოვლის ქუდები დაიხურეს სახურავებმაც
და სახლებს თითქოს პოდიუმზე უწევდეთ გასვლა, –
სულ აღარ ახსოვთ გაცრეცილი ცა წუხანდელი,
მონატრების და მარტოობის უწყვეტი ვალსით...

წარსულის გახსენება
ამირან ჯმუხაძე

როსტომი უკვე სამოც წელს გადა-
ცილებული კაცია, ჰყავს ცოლ-შვილი, 
შვილიშვილები. მოკლედ, როგორც ყვე-
ლა ჩვეულებრივ ადამიანს, მასაც ბევრი 
რამ გადახდა თავს ცხოვრებაში. წყენას 
და დამცირებასთან ერთად, სიხარულის 
მიმნიჭებელი ბევრი დღეებიც ახსოვს, 
მაგრამ, ამ ბოლო დროს, როგორც ხანში 
შესულ ადამიანებს ხშირად ახასიათებთ, 
ისიც გამუდმებით ფიქრობდა ცხოვრების 
არსზე და, ზოგადად, აინტერესებდა, თუ 
რატომ და რა მიზნით გაჩნდა ეს საოცარი 
სამყარო, რამ წარმოქმნა დედამიწა. ყვე-
ლაზე მეტად, აწუხებდა იმაზე ფიქრი, თუ 
რა აზრი ედო ადამიანის გაჩენას, რა მისია 
ჰქონდა მას დაკისრებული. განსაკუთრე-
ბით ის აზრი არ ასვენებდა და უბურღავ-
და ტვინს, თუ რატომ იბადებოდნენ ცუდი 
და ბოროტი ადამიანები. შეექმნა ღმერთს 
სრულყოფილი და კეთილი არსებები. მაშინ 
სამყაროში ყველაფერი უფრო ლამაზი და 
ჰარმონიული არ იქნებოდა? აღარც ომები 
გაჩაღდებოდა და აღარც ადამიანი მოკ-
ლავდა ადამიანს. ყველა სიამტკბილობაში 
იცხოვრებდა და ყველგან სიყვარული და 
სიხარული დაისადგურებდა. მაგრამ როს-
ტომი, მოაზროვნე კაცი იყო და ხვდებოდა, 
რომ სამყაროში დადებითის და უარყო-
ფითის, ანუ მინუსის და პლუსის გარეშე, 
ცხოვრებას აზრი დაეკარგებოდა. კეთილი 
და ბოროტი ადამიანების ჭიდილი აუცილე-
ბელი იყო ცხოვრების არსის შესაცნობად, 
ამიტომ, მას მტკიცედ სჯეროდა და სწამდა, 
რომ უფალს არაფერი შეეშლებოდა...

ერთ ჩვეულებრივ დღეს, როსტომი 
ცოტა ხნით აივანზე გავიდა, ქალაქს გადა-
ხედა და სიგარეტი გააბოლა. უცბად, მას გო-
ნებაში დაახლოებით ორმოცი წლის წინან-
დელი ამბავი ამოუტივტივდა. ის მაშინ ოცი 
წლის ყმაწვილი კაცი იყო და მშობლებთან 
ერთად ქალაქის სხვა უბანში ცხოვრობდა. 
გაახსენდა თავისი მეზობლები, რომლებიც 
ერთ  სადარბაზოში ცხოვრობდნენ. ერთი 
მათგანი, მის ზემოთ, მეოთხე სართულზე 
რომ ცხოვრობდა, მაშინ უკვე სამოც წელს 
გადაცილებული მამაკაცი იყო, დიდი სიკე-
თის განსახიერება, მეორე კი – ბოროტების, 
სიძულვილის და ამპარტავნობის. კეთილ 
ადამიანს, ირაკლი ერქვა. უარყოფითს – 
რომანი. რომანი, საშუალო სიმაღლის კაცი 
იყო, თაფლისფერი თვალები, გადაბმული 
წარბები და მრგვალი თავი ჰქონდა, თანაც, 
იმ პერიოდისთვის, ძალიან შეძლებულად 
ცხოვრობდა, მაგრამ ფულის გაცემა არ 
უყვარდა – სიძუნწით გამოირჩეოდა. როს-
ტომს კარგად ახსოვს რომანის ჩვევები. ის 
თუ ნასვამი იყო, თავის სადარბაზოში მის-
ვლამდე, ვინმე მეზობელს გამოიჭერდა და 
მაშინვე მასთან საუბარს გააბამდა, დიდ-
ხანს ელაპარაკებოდა. თუ შეატყობდა, რომ 
ის მას არ დაეთანხმებოდა, ხელს ჩაიქნევდა 
და ბარბაცით სადარბაზოს კიბეებს აუყ-
ვებოდა. მეუღლეს, როცა კარს გაუღებდა, 
მაშინვე საყვედურებით აავსებდა. შემდეგ, 
მათი კამათი ხმამაღალ ლაპარაკში გადაიზ-
რდებოდა. შემდეგ, როცა რომანი ცოლთან 
ჩხუბით გულს იჯერებდა, შვილებს დაუწ-
ყებდა ლანძღვას, მერე კვლავ მეუღლეს 
დაუბრუნდებოდა, უშვერი სიტყვებით აგი-
ნებდა და, უმეტეს შემთხვევაში, ხელითაც 
ეხებოდა. რა თქმა უნდა, ყოველივე ეს მე-
ზობლების უკმაყოფილებას იწვევდა, მაგ-
რამ ცოლ-ქმრის ჩხუბში ჩარევას ვერავინ 
ბედავდა, მით უმეტეს, როცა მეორე დღეს 
ისინი სადარბაზოდან ხელი-ხელ ჩაკიდე-
ბულები გამოდიოდნენ. ნათქვამია, ყველას 
თავის მახრჩობელა უყვარსო. ყველას უკ-
ვირდა მათი საქციელი, მაგრამ ხმას არავინ 
იღებდა. ხან-და-ხან, როსტომიც მოიცლიდა 
და ეზოში ჩავიდოდა. იქ, თითქმის ყველა 
მეზობელი, კაცი იყო თუ ქალი, ყველა რო-
მანს ლანძღავდა. მოკლედ, რა საძაგლობას 
არ ჰყვებოდნენ მასზე. ერთხელ, მეზობელ-
მა კოტემ რომანზე ასეთი ამბავი გაიხსენა: 
ალბათ გახსოვთ, მეზობლებო, ორი წლის 
წინ, კუჭის ოპერაცია უნდა გამეკეთებინა. 

მაშინ მატერიალურ გაჭირვებას განვიც-
დიდი, რადგან უმუშევარი ვიყავი. არადა, 
ოპერაცია აუცილებლად უნდა გამეკეთე-
ბინა. ამიტომაც გადავწყვიტე მივსულიყავი 
რომანთან, როგორც შეძლებულ ადამიან-
თან და მისთვის ფული მეთხოვა. ნათქვა-
მია: „ცდა ბედის მონახევრეაო”. მართალია 
მასთან მისვლა და თანხის თხოვნა ჩემთვის 
სიკვდილის ტოლფასი იყო, მაგრამ რა უნდა 
მექნა?! ჩემი მეგობრები და ნათესავებიც 
მატერიალურ გაჭირვებას განიცდიდნენ. 
მოკლედ, ქვა ავაგდე და თავი შეუშვირე. 
მეორე დღეს მასთან მივედი. სანამ ზარის 
ღილაკს თითს დავაჭერდი, ნერვიულო-
ბისგან ხელის კანკალი დამეწყო. თავს მო-
ვერიე, ცოტა დავწყნარდი და ზარიც დავ-
რეკე. კარი მისმა მეუღლემ გამიღო. ჩემს 
დანახვაზე სახეზე წამოწითლდა, ცოტა არ 
იყოს, გაკვირვებულმა შემომხედა და ცოტა 
დაბნეულმა შინ შემიხმო. დავემორჩილე 
და მისაღებ ოთახში შევედი. ის ვაჟბატონი 
ტახზე იჯდა. ჩემს დანახვაზე წამოდგა, ჩემ-
და გასაკვირად ხელი ჩამომართვა და თბი-
ლად მომიკითხა. შემდეგ ოთახში ბოლთის 
ცემას მოჰყვა, ჩაიცინა და მკაცრი ტონით 
მომმართა – „ალბათ, ფული გჭირდებაო”. 
მეც, რა უნდა მექნა? თანხმობის ნიშნად 
თავი დავუქნიე და ყველაფერი ავუხსენი, 
თუ რაში იყო საქმე. როდესაც ლაპარაკი 
დავასრულე, უეცრად ჩემს წინ აიტუზა და 
მაშინვე მკაცრი ხმით მომახალა: „ფული არ 
მაქვს და ვერ მოგცემო”. ამის გაგონება-
ზე, ტანში რაღაცამ დამიარა. ვგრძნობდი, 
რომ ცოტა ხანში, ფეხებიც მომეკეცებოდა. 
საცაა უნდა წავქცეულიყავი, მაგრამ ძალა 
მოვიკრიბე და კედელს მივეყრდენი. როცა 
მოვძლიერდი და გონს მოვეგე, გადავწყ-
ვიტე ხელი დამერტყა ამ დამპალი კაცის-
თვის, მაგრამ მის ცოლს რომ გადავხედე, 
რომელიც დაბნეული და გაკვირვებული 
თვალებით მიყურებდა, შევჩერდი, რადგან 
მივხვდი, რომ ამ გამოხედვით მან მაგრძ-
ნობინა, დავწყნარებულიყავი. მეც, რაღა 
უნდა მექნა, თავი შევიკავე. კარი გამოვა-
ღე და გაბრაზებული გარეთ გამოვვარდი. 
როგორ მოვაღწიე ჩემს ოთახამდე, აღარ 
მახსოვს. მოკლედ, ბევრი რომ აღარ გა-
ვაგრძელო, მეორე თუ მესამე დღეს, ისევ 
ღმერთმა მიშველა. ჩემს ბედზე, ნათესავმა 
გამომიწოდა ხელი, ფული მომცა. ამ თან-
ხით გავიკეთე ოპერაცია და გადავრჩი. ამ 
ამბის შემდეგ, ამ გათახსირებულ კაცს, გა-
მარჯობის ღირსად აღარ ვთვლიდი. ის თა-
ვისთვის არის, მე – ჩემთვის. 

– ძალიანაც კარგი. – წყნარი ტონით მი-
მართა ერთ-ერთმა მეზობელმა, რომელსაც 
რეზო ერქვა. – არ დაგიმალავთ და მეც ჩემი 
პრეტენზია მაქვს ამ ნაძირალასთან. მოგეხ-
სენებათ, ორი წლის წინ, ჩემმა ძმისშვილმა 
სამედიცინო ინსტიტუტი დაამთავრა. მაგ-
რამ, როგორც ჩვენთან ხდება, ნაცნობობა 
მაინც საჭიროა. პატიოსან და განათლებულ 
ადამიანს თუ პატრონი არ გამოგიჩნდა, 
სამსახურს ვერ იშოვი, რაც არ უნდა წარჩი-
ნებულის დიპლომი გქონდეს. მე გაგონილი 
მქონდა, რომ რომანს ბევრი ნაცნობი ჰყავ-
და სამედიცინო სფეროში. გადავწყვიტე ის 
შემეწუხებინა. ვიფიქრე, მაინც მეზობელია, 
მივალ მასთან სახლში და დაველაპარაკები. 
ყველაფერს ავუხსნი და საქმეს მოაგვარებ-
და, პატივსაც ვცემდი. მაგრამ, თქვენც არ 
მომიკვდეთ! მასთან როცა მივედი, ჩემდა 
გასაკვირად, გულისყურით მომისმინა, მაგ-
რამ დახმარებაზე უარი მითხრა. თანაც, 
ჭკუა დამარიგა – „ადამიანმა წარმატებას 
თვითონ უნდა მიაღწიოს. როცა ვინმეს ეხ-
მარები, ამით მას დათვურ სამსახურს უწე-
ვო”. მოკლედ, კულტურულად მომიცილა. 
შეიძლება ამ სიტუაციაში ის მართალიც 
იყო, მაგრამ როცა შეგიძლია კაცს დაეხმა-
რო და, ასე ვთქვათ, კეთილი საქმე გააკე-
თო, რა არის ამაში ცუდი? ორივე მხარე 
კმაყოფილი დარჩება და ამით დამთავრდე-
ბა ყველაფერი. 

ამ ამბის გახსენებას როცა მორჩა, ხელი 
ჩაიქნია და მეზობლებს გადახედა. იმათაც 
არ დააყოვნეს და სათანადოდ „შეამკეს” ბა-
ტონი რომანი.

რაც შეეხება მეორე მეზობელს, ირაკ-
ლის, ის რომანისგან ხასიათით რადიკალუ-
რად განსხვავდებოდა – ყველას, მეგობარს 
თუ მეზობელს, შეძლებისდაგვარად ეხმა-
რებოდა. ირაკლიც მაშინ სამოც წელს გა-
დაცილებული კაცი იყო, ჭაღარაშერეული 
თმა ჰქონდა. სიმაღლით კი, საშუალოზე 
ცოტა მაღალი იყო. რაც მაშინ ახსოვს როს-
ტომს, რომანისგან განსხვავებით, ირაკლი-
ზე უბანში ყველა დადებითად საუბრობდა. 
მის მიმართ ყველა კეთილგანწყობილი იყო, 
– მის კარგ ხასიათსა და უზომო სიკეთეზე 
ლაპარაკობდა.

ერთხელ, ეზოში შეკრებილი მეზობლე-
ბიდან ერთ-ერთმა, გიზომ, ირაკლიზე დაიწ-
ყო საუბარი:

ხომ გახსოვთ, მეზობლებო, ორი წლის 
წინ, ჩემს უმცროს ბიჭს – ვახოს მანქანა 
რომ დაეჯახა? ისიც კარგად მოგეხსენე-
ბათ, რა უბედურება გადავიტანე მაშინ. ცო-
ტაც და, შევიშლებოდი კაცი. დაბნეული და 
განადგურებული ვიყავი. მართალია, ღმერ-
თის წყალობით ჩვილი გადამირჩა, მაგრამ 
ქირურგიული ჩარევა მაინც საჭირო გახდა, 
რადგან მარცხენა ფეხი მოტეხილი ჰქონდა 
ოთხ ადგილას. ხოლო მარჯვენა ფეხი – ორ 
ადგილას. ამიტომ ოპერაცია სასწრაფოდ 
უნდა გაკეთებულიყო. ამისთვის კი საკმაო 
რაოდენობის თანხა იყო საჭირო. იმ დროს 
უმუშევარი ვიყავი. ვისთვის რა მომეთხოვა, 
აღარ ვიცოდი. ბედზე, ჩემმა ამხანაგმა და-
მირეკა და მითხრა, ფულს საავადმყოფოში 
მოგიტანო და უკვე ნახევარ საათში, მე და 
ჩემი მეუღლე, საავადმყოფოს მოსაცდელ 
ოთახში ბოლთას ვცემდით. ნერვიულობის-
გან სიგარეტს სიგარეტზე ვეწეოდი. მეუღ-
ლე კი, ცოტა მოშორებით იდგა და ცრემ-
ლებს ძლივს იკავებდა. ცოტა ხანში, ეზოში 
თეთრი ფერის „ჟიგული” გაჩერდა, მანქა-
ნის კარი გაიღო და, ჰოი საკვირველებავ, 
მანქანიდან ირაკლი გადმოვიდა. მის დანახ-
ვაზე გავოგნდი. ჩემდა უნებურად,  მისკენ 
გავემართე. მან კი, ხელკავი გამიყარა და 
გვერდზე გამიყვანა. ყველაფერი გამომ-
კითხა. მეც დეტალურად ავუხსენი. როცა 
ლაპარაკს მოვრჩი, მან მშვიდი ტონით მომ-
მართა: – „შენ აქ დარჩი, მე კი ჩემს მეგობარ 
ექიმს მოვინახულებ და მალე დავბრუნდე-
ბიო”. მოკლედ, ბევრი რომ აღარ გავაგრძე-
ლო, დამაწყნარა. დამამშვიდა. საავადმყო-
ფოს შესასვლელი კარი გამოაღო და მეორე 
სართულისკენ გაემართა. ის ექიმი, რომე-
ლიც უნდა ენახა, ჩემს შვილს უკეთებდა 
ოპერაციას. მე მაშინვე მეუღლისკენ გავე-
მართე. ისიც დავამშვიდე, მაშინვე ირაკლი-
ზე მოვუყევი ყველაფერი. ამასობაში ჩემი 
უფროსი ვაჟიც მოვიდა, რომელსაც გაფით-
რებული სახე ჰქონდა. ისიც მაშინვე დავამ-
შვიდე. ავუხსენი, რომ ყველაფერი რიგზე 
იყო. დაახლოებით ათ წუთში, ირაკლიც 
ჩამოვიდა და მითხრა, რომ ოპერაცია კარ-
გად დამთავრდებაო, თან დააყოლა, ოპე-
რაციის თანხა უკვე გადახდილიაო, აღარ 
ინერვიულოთ და მეგობრებს და ნათესა-
ვებს ნუღარ შეაწუხებთო. ამის გაგონებაზე 
სიხარულისგან გული ამჩქარდა. ამასობაში 
ჩემი ახლობლებიც მოვიდნენ. როცა მათ 
მოვუყევი თუ რა მოხდა, ისინი ირაკლის-
კენ გაემართნენ და მადლობა გადაუხადეს. 
ირაკლიმ კი მაშინვე მანქანისკენ გასწია და 

მე მომმართა: – ახლა გადაუდებელი საქ-
მეები მაქვს და ოპერაცია როცა დამთავრ-
დება, მე უკვე, ალბათ, სახლში ვიქნები და 
აუცილებლად ჩემთან მოდითო. 

აი ასეა, ჩემო კარგო მეზობლებო. შე-
ადარეთ ახლა ირაკლი, ეს სიკეთით სავსე 
კაცი, და არაკაცი რომანი. 

მოკლედ, როცა გიზო ლაპარაკს მორჩა, 
მათ გადახედა და კმაყოფილი გამომეტყვე-
ლებით თავი დახარა, მეც ირაკლიზე, რო-
მანისგან განსხვავებით, მეზობლებისგან 
კარგის მეტი არაფერი მესმოდა!

როსტომს ორმოცი წლის ამბავი გაახ-
სენდა... მაშინ, როცა მეზობელი გარდაეც-
ვალა  და მიცვალებული სასაფლაოზე 
მიასვენეს, როგორც ქართველებს სჩვე-
ვიათ, სამარესთან სახელდახელო სუფრა 
გაიშალა. როსტომი საერთოდ ერიდებოდა 
ასეთ სიტუაციებს. ჩვევა ჰქონდა, ამ დროს 
სასაფლაოზე იწყებდა სიარულს და მიც-
ვალებულების სურათებს ათვალიერებდა. 
ახლაც ასე მოიქცა. მან თვალი მოავლო 
სასაფლაოს, სადაც მდუმარედ იყვნენ მა-
ღალი ნაძვები. ტირიფის ხეებსაც თითქოს 
თავები დაეხარათ და მდუმარედ დაჰყუ-
რებდნენ საფლავებს. ასეთი სანახაობის 
დროს, ადამიანის გულში ჩაბუდებული სევ-
და გადმონთხევას ლამობს. ის კი, თავის-
თავად უხერხულობის გრძნობას იწვევს. 
ამას თან დაემატა სულის შემხუთავი სუნი, 
რომელსაც გამოსცემდა ის ყვავილები, 
რომლებიც მიცვალებულების სასახლეს 
ამკობს ხოლმე. ამის შემხედვარე, როსტო-
მი ცოტა გამოერკვა და, დროის გაყვანის 
მიზნით, ისევ გააგრძელა საფლავის ქვებზე 
გამოსახული სურათების დათვალიერე-
ბა. ის ერთ-ერთ საფლავთან შეჩერდა და, 
მისდა გასაკვირად, ნაცნობ სახეს მოჰკრა 
თვალი. როცა კარგად დააკვირდა, მიხვდა, 
რომ მის წინ, მისი მეზობლებისთვის ცუდ 
კაცად ცნობილი რომანის სახე იყო გამოსა-
ხული. მაშინვე შეათვალიერა საფლავი და 
გაოცდა, რომანის სამუდამო სამკვიდრო, 
ძალიან კარგად იყო მოვლილი. იგრძნობო-
და, რომ საფლავს ყურადღებას აქცევდნენ. 
ამას ისიც მოწმობდა, რომ შავი გრანიტის 
ფილას, ბევრი სამგლოვიარო ყვავილი ამშ-
ვენებდა. 

როდესაც გვერდით მყოფ საფლავებს 
მოავლო თვალი, როსტომი მიხვდა, რომ 
ასეთი კარგად მოვლილი საფლავი, გარშე-
მო არსად იყო. გაუკვირდა, გაოგნებულმა 
როსტომმა კვლავ შეხედა სურათს, ხომ 
არაფერი მეშლებაო. რომანი და ასეთი პა-
ტივი? ამის გაფიქრებაზე მწარედ ამოიხვ-
ნეშა და სხვა საფლავისაკენ გაემართა. მას 
ოციოდე ნაბიჯიც არ გაევლო, რომ გაოცე-
ბისაგან ლამის პირი დააფჩინა. ერთ-ერთი 
საფლავის ქვაზე, ძალიან კეთილი ადამი-
ანის, ძველი მეზობლის – ირაკლის სახე 
შეიცნო. მის საფლავსაც მოავლო თვალი. 
ისიც ძალიან კარგად მოვლილად გამოიყუ-
რებოდა. იგრძნობოდა, რომ მიცვალებულს 
დიდ პატივს სცემდნენ. 

ამის შემხედვარე როსტომმა გაოცება 
ვერ დამალა, ხელი ჩაიქნია, ამოიხვნეშა 
და გაოცებული სახის გამომეტყველებით, 
გარდაცვლილი მეზობლის საფლავისკენ 
გაემართა!

კუკური მეტრეველი

(გაგრძელება. დასაწყ. იხ. 1-4. 2024)

გარშემო სომხის სოფლებით გარშემორტყ-
მული კოთელიელები ტოლს არ უდებდნენ არავის 
ფეხბურთში, ფრენბურთსა და სხვა სპორტულ 
შეჯიბრებებში. უგებდნენ მეზობელი თუ შორი 
სოფლის თითქმის ყველა გუნდს, მხოლოდ ოკმე-
ლები უწევდნენ ყოველთვის ყველაზე ღირსეულ 
მეტოქეობას. მაგრამ ახალქალაქის სამხედრო ბა-
ზის გუნდთან მოგება უჭირდათ, რადგან იმათ შე-
მადგენლობაში ხშირად პროფესიონალი ფეხბურ-
თელებიც ჰყავდათ. მაშინ კოთელიის სტადიონზე 
ხშირად ფეხბურთელთა იმდენი გუნდი გროვდე-
ბოდა, რომ რიგი იდგა, ვის მოუწევდა სათამაშოდ 
სტადიონზე გასვლა. საკმაოდ კარგი ფეხბურთე-
ლებიც გვყავდა, რომლების ორ კატეგორიად დაჯ-
გუფება შეიძლებოდა.  ზოგიერთი თანასოფლე-
ლებთან თამაშისას ბრწყინავდა, მაგრამ როგორც 
კი უცხო სოფლის გუნდთან გვიწევდა შეხვედრა, 
ან საერთოდ, არ ჩანდა, ან მათი თამაშის ხარისხი 
ფერმკრთალდებოდა. გვყავდნენ ბიჭები, რომლე-
ბიც საშინაო თამაშებში მაინცდამაინც არ ბრწყი-
ნავდნენ და თავს არ იკლავდნენ, მაგრამ უცხოებ-
თან თამაშისას აენთებოდნენ და მათ ყურებას 
არაფერი ჯობდა. ვიდრე ფეხბურთის სათამაშოდ 
რიგები იდგა, ჭალაში შეკრებილი სხვადასხვა თა-
ობის ახალგაზრდობა და ბავშვები, ჭიდაობით და  
სხვადასხვა თამაშებით იქცევდნენ თავს. ნეტავ 
თუ დადგება ისევ ისეთი დრო, როცა ჩვენი ჭალები 
ადგილობრივი ბავშვებით გაივსება?!..

გართობა და თამაში კარგია, ოღონდ ჯერ 
საქმეა მთავარი და ყველა სოფლელმა  ეს ძალიან 

კარგად იცოდა.
უწინ ხალხში მეტი ურთიერთპატივისცემა და 

თანადგომა იყო. ამას მაშინდელი ცხოვრების წესი 
და გარემო პირობებიც განაპირობებდა. მაშინ სო-
ფელში ტექნიკა ჯერ კიდევ ან საერთოდ არ იყო, 
ან ნაწილობრივი მექანიზაცია ძლივს იკიდებდა 
ფეხს და ასეთ პირობებში მარტოდ  თავის გატანა 
და ბევრი სამუშაოსთვის თავის გართმევა შეუძ-
ლებელიც იყო, ამიტომ  სოფელში მიღებული იყო 
ურთიერთდახმარება და კოლექტიურად საქმის 
კეთება. ტრადიციად იყო ქცეული ერთობლივად 
ახალგადახურულ ბანზე მიწის შეყრა, კალოს ლეწ-
ვა და გაწმენდილ, განიავებულ, გაშრობილი ხორ-
ბლის და ქერის „ქერის ორმოებში” ჩაყრა-დაბინა-
ვება, ჯერ ტარდის გაშლა და გამოშრობის შემდეგ 
ტარდზე წივის აჭრა, ბუმბულის რჩევა და სხვა. ამ 
დროს ხალხი თან ერთმანეთს გვერდში ედგა და, 
თანაც, ცხოვრებას იხალისებდა. 

საკალოვედ სოფელში ბრტყელი, მომრგვალე-
ბული, მოსწორებული ადგილები გამოიყენებოდა, 
რომლებზეც წყალი არ დგებოდა. საკალოვე ად-
გილი არ იხვნებოდა, საძოვრად უფრო გამოიყე-
ნებოდა და ბუნებრივადაც იტკეპნებოდა. კალო, 
გალეწვამდე,  ბალახისგან წინასწარ მოსუფთავ-
დებოდა  და დაიტკეპნებოდა, მერე მოირწყვებო-
და და დაელოდებოდნენ გამოშრობას. გამომშრალ 
კალოს კიდევ ერთხელ დაგვიდნენ და ზედ ძველ 
ბზეს მოაყრიდნენ, განალეწს მიწა რომ არ აჰყო-
ლოდა. ბზემოყრილ კალოზე მოზიდავდნენ ხმელ 
ბჯას (მოთიბული, ხორბალი ან ქერი) და სიმაღლე-
ზე  მრგვლად გაშლიდნენ. ზედ კევრს (ხორბლის 
გასალეწი დაფა, ერთი ან ორი ერთმანეთზე მიმაგ-
რებული ფიცრის ნაჭერი, რომელშიც  ქვემოდან 
ბასრი კაჟის ან ფიქალის პირები იყო ჩალაგებული) 
დაადებდნენ და მასზე გამობმულ უღელში ხარებს 
შეაბამდნენ. კალო ზოგჯერ ცხენებითაც ილეწე-
ბოდა. ხარების სამართავად  კევრზე ერთი კაცი 
დადგებოდა, მაგრამ მასზე დამატებით შემოჯ-
დომა ბავშვებს და ქალებსაც შეეძლოთ. სიმძიმე  
გალეწვის პროცესს უფრო აჩქარებდა. ბჯაზე 
კევრის წრიული მოძრაობით თავთავი იცეხვებო-
და და მარცვალი თავისუფლდებოდა. გარკვეული 
პერიოდულობით გალეწილ ბჯას ხის ფიწალით 
აჩენჩხავდნენ, რათა ქვეშ მოყოლილი გაულეწავი 
მასა ზემოდან მოქცეულიყო და გაულეწავი არ 
დარჩენილიყო. ბოლოს როცა დარწმუნდებოდ-
ნენ, რომ ბჯა მთლიანად გაილეწა და მარცვალი 
ნამჯისგან გამოცალკევდა, კევრს ჩახსნიდნენ, 
გადმოიღბდნენ და ხარებს ცოტა დაასვენებდნენ. 
კალოს თავიდან ბოლომდე აჩენჩხავდნენ, ნამჯას 
(გალეწილი ბჯა) ცოტა მოაქუჩებდნენ, გამოსდებ-
დნენ ხარებს, ან ერთ ხარ შებმულ კაბდოს (ნამჯის 
გასათრევი მოგრძო ძელი, ან ფიცარი, რომელსაც 
ბოლოებში საბელი ჰქონდა წამოცმული) და გაათ-
რევდნენ საბძელისკენ, ან გარეთ თაის (მოგრძო 
ზვინი) დასადგმელად. როცა მორჩებოდნენ, ნალე-
წის ბზისგან  გასუფთავებას იწყებდნენ. ჯერ ისევ 
ფიწალით დაიწყებდნენ განიავებას.  გამორჩეულ 
ბზეს საბძელში ან ორმოში ყრიდნენ. დარჩენილ 
ხორბალს ჯერ ნიჩბით ანიავებდნენ, მერე ქვაცხ-
რილაში (დიდთვალა ცხრილი) გაატარებდნენ, შემ-
დეგ ცხავში (ცოტა უფრო წვრილთვალა ცხრილი) 

გაატარებდნენ და,  ბოლოს, ერთიან წვრილთავა-
ლა ცხრილით გაცხრილავდნენ. გაცხრილული და 
განიავებული ხორბალი ან ქერის მარცვალი სრულ 
გამოშრობამდე რამდენიმე ხანს კვლავ კალოზე 
რჩებოდა. მერე კი მიჰქონდათ და ამბრებში, ან ქე-
რის ორმოებში ჰყრიდნენ.

კოთელიაში ბოლო კალო გასული საუკუნის 
სამოციანი წლების დასაწყისში გრიშა ფანჯაკიძემ 
გალეწა. რომელშიც ჩვენი უბნის ბევრმა ბავშვმა 
მიიღო მონაწილეობა და ეს დღე ყველა ჩვენთაგა-

ნის მეხსიერებაში საინტრესო და სახალისო მოგო-
ნებად დარჩა.

კოთელიელები საუკეთესო გუთნის დედები 
და მეხრეები ყოფილან. ამხელა მიწებს მოხვნა-და-
თესვა სჭირდებოდა. შავმიწანიადაგი ნოყიერი კია, 
მაგრამ დასამუშავებლად მძიმეა, მითუმეტეს, თუ 
ქარისა და უნალექობისგან გამოიგვალვებოდა.  
ამიტომ მათი დამუშავება მხოლოდ სათანადოდ 
მყარი და მოხერხებული კავით და გუთნით შეიძ-
ლებოდა. მათ გასაწევად კი ხშირად ერთ-ორ-ხუ-
თუღელა ხარიც არ კმაროდა, ამიტომ ბევრჯერ 
ცხრაუღელი ხარიც კი ჩაუბიათ. ამის დასტურად 
ჩვენს სასაფლაოებზე შემორჩენილი საფლავის 
ქვებზე ამოტვიფრული ოთხ-ხუთ და უფრო მეტ 
უღელა გუთნებიც გამოდგება. ასეთი გუთნების 
დაკავება და მართვა გუთნისდედის მეტ მოხერ-
ხებულობას და ძალისხმევას  მოითხოვდა.  უღელ-
უღელ ჩაბმული ხარების მეხრეებიც შესაბამისად  
სათანადოდ გაწაფულები უნდა ყოფილიყვნენ.

მიწის სამუშაოებისგან თავისუფალ დროს 
კოთელიელები ხე-ტყის მოსატანად  დადიოდნენ 
ადიგენსა და ბაკურიანი-ანდეზიტის ტყეებში. 
ადიგენის  ტყეებიდან ძირითადად სამასალე ხე 
მოჰქონდათ (ერთი ასეთი წასვლისას უკან მომავა-
ლი სამასალე ხით დატვირთული ურმების რიგში 
მდგარ ერთ-ერთ ურემს ხეობაში დაგორებული 
ვებერთელა ლოდი დასცემია და მეურმესთან ერ-
თად გაუნგრევია და მტკვარში ჩაუტანია).  ბაკუ-
რიანის ტყეებიდან სამასალესთან ერთად საწვავი 
და სახარჯი მასალაც გადმოჰქონდათ. კოთელი-
აში ხელმარჯვე დურგლებიც იყვნენ. ყოფილა შემ-
თხვევები – ბაკურიანში მხოლოდ ხარები წაუყვა-
ნიათ. იქ, ფაქტიურად, ერთ-ორ  დღეში, სულ ახა-
ლი ურემიც კი თავიდან-ბოლომდე აუწყვიათ, ზედ 
ხე-ტყე დაუტვირთიათ და გადმოუტანიათ. ურმე-
ბი კოთელიელებს, სხვა ჯავახების მსგავსად, მარ-
თლაც სანაქებო ჰქონდათ. ხე-ტყის საზიდი ურემი 
განსაკუთრებით დიდი და მყარი უნდა ყოფილი-
ყო. სიდიდით მათ  არ ჩამოუვარდებოდა სათი-
ვე-საბზევე ურმები, რომელებიც უფრო მსუბუქი 
მასალისგან იყო ნაგები, ოღონდ მაღალი ჭალები 
ჰქონდა თივის დასაკავებლად. ამათ გარდა კოთე-
ლიელებს პატარა ყოველდღიური ურმებიც ჰქონ-
დათ, ისინი შედარებით ვიწრო და მოკლე იყვნენ, 
ჭალებიც დაბალი ჰქონდათ, ან მათ მაგიერ  მთელ 
სიგრძეზე, ორივე მხარეს ფიცრები ჰქონდათ გაკ-
რული. ასეთი ურმები მაშინ საკმაოდ შორ მანძილ-
ზე მგზავრობის  მთავარი საშუალებაც იყო.

კოთელიის ჭალები ალბათ ერთ-ერთი ყველა-
ზე ძნელად სათიბი მდელოებია. იქ ჭელის გატანას 
ვაჟკაცის მაგარი მკლავი, მოხერხებულობა და  
კარგი „ირანული” თეთრი ცელი სჭირდება. ცელის 
სალესავი (მასათი) ჭალის თიბვისას განსხვავე-
ბული, შედარებით რბილი იყო. სპეციალურად, 
შედარებით რბილი მთის ქანისგან, კეთდებოდა, 
რათა ცელის პირი ამასათებისას მალე არ გაცვე-
თილიყო და დიდხანს გაეძლო „დაბეგვის” (გამოკ-
ვერვის) შემდეგ. ასეთი სამასათე მასალის (რბილი 
მოსერო, მოშავო ფიქლები)  ჩამოსატანად სოფ-
ლიდან ყაზბეგში რამდენიმე კაცი სპეციალურად  
იგზავნებოდა.   ცელის გამოკვერვა ზოგიერთმა 
მცელავმა განსაკუთრებით კარგად იცოდა, თა-

ნაც, თუ შესაბამისი „დაზგა” და ჩაქუჩიც ჰქონდა. 
ახლად გამოგვებილი და ამასათებული ცელი ჭა-
ლის თივას ხახვივით პარსავდა.   

თუ ჭალის თიბვისას  ვინმე ახალი დამწყები 
იყო, ან სიზარმაცის გამო  მოისუსტებდა,  ჩაიყე-
ნებდნენ ჭელში, ერთი მთიბავი წინ გაუძღვებოდა, 
მეორე უკან მოჰყვებოდა ცელის აჩქარებული ქნე-
ვით და,  ვაი იმისი ბრალი, ვინც ამ  რიტმს   ვერ 
აუწყობდა, ან ასეთ გამიზნულ შევიწროებას  ვერ 
გაუძლებდა და ჭელიდან გამოვარდებოდა. ჭელი-

დან გამოგდებული დამწყები შეიძლება მთიბავად 
ჯერ არ დაეშვათ, ხოლო ზარმაცის შემთხვევაში, 
იმ დღის ნამუშევარი არ ჩაეთვალათ და შრომა-
დღე არ დაეწერათ. ისედაც ჭელიდან გამოგდება  
მთიბავისთვის უდიდეს სირცხვილად ითვლებოდა 
და ყველა ცდილობდა საქმე აქამდე არ მიეყვანა. 
კოთელიის ჭალებში აღზრდილ მთიბავებს ბევრ-
ჯერ თავი  საქართველოს სხადასხვა კუთხეებშიც 
უსახელებიათ, სადაც თიბვის სეზონი ჯავახეთზე 
გაცილებით ადრე იწყებოდა და სარგებელზე წასვ-
ლა უხდებოდათ.       

საერთოდ, ჭალების თიბვის სეზონის გახსნა 
კოთელიაში დიდი მოვლენა იყო. ყველა მთიბავი 
სოფლისწინა ჭალაში  შეგროვდებოდა. ჭალას 
ჯერ დასაბლავდნენ, თანაბარ ზოლებად (საბლე-
ბად) დაყოფდნენ, მერე  წილს ყრიდნენ და საბ-
ლებს ბრიგადების მიხედვით დაინაწილებდნენ. 
ბევრჯერ სოფლისწინა ჭალაში ხუთამდე ბრიგადა 
გადიოდა და თითოეულში 20-25 კაცი მაინც იქ-
ნებოდა. გაიშლებოდნენ თავთავიანთი საბელის 
თავში, მიყოლებით ჩადგებოდნენ ჭელებში და იმ-
დენს იქნევდნენ ირანულ ცელებს, ვიდრე ბეჭებზე  
ბუღი არ აუვიდოდათ. ჩქარობდნენ განსაკუთრე-
ბით მაშინ, თუ იცოდნენ, რომ მომდევნო საბელი 
უკეთესი, შედარებით ფხაკოიანი შეხვდებოდათ. 
რომელი ბრიგადაც საბლის ბოლოში პირველი 
გავიდოდა, მომდევნი გაუთიბავ და დაუკავებელ 
საბელში გადადიოდა.

მოთიბული და გამშრალი თივის დაფოცხე-
ბა-დაძირვა (დაზვინვა) უკვე ქალების საქმე იყო, 
რომლებსაც ახალგაზრდა გოგო-ბიჭებიც ვეხმა-
რებოდით. თუ ჭალის თივა კარგად გამომშრალი 

არ იყო, ჯერ ღვარიელს აკეთებდნენ, ჭელებს 
სიგრძეზე ორივე მხრიდან მიაფოცხებდნენ. საღა-
მომდე ღვარიელში თივა უკეთ გამოშრებოდა და 
ამის მერე მისგან პატარა-პატარა ბუნულებს გა-
აკეთებდნენ. გარკვეული რაოდენობის ბუნულებს  
კეტებით (თივის გადასატანად სპეციალურად გა-
მოთლილი წყვილი მოგრძო კეტი) ერთ ადგილზე 
მიყრიდნენ. ზედ  ზვინის დამდგმელს, რომელიმეს 
აიყვანდნენ და დაძირავდნენ (დაზვინავდნენ). ვიდ-
რე ძირებში (დაზვინული ბუნულები) თივა კარგად 
დაჯდებოდა, ქარს, რომ არ ჩამოეშალა, თივისგან-
ვე დაგრიხავდნენ თულოებს და ძირს ზემოდან 
ჯვარედინად გადაუჭერდნენ. 

ჭალის თიბვის  პერიოდში სოფელს გარედა-
ნაც ბევრი ხალხი სტუმრობდა და ტრადიციად იყო 
ამ დროს დედაქალაქიდან მწერალთა ჯგუფების 
ჩამოსვლა და ექსპრომტად პოეზიის ზეიმების 
მოწყობა. კოთელიაში ამ მისიით თავის დროზე 
ნამყოფები არიან  სახელოვანი ქართველი პოეტე-
ბი: გალაქტიონ ტაბიძე, ირაკლი აბაშიძე, გოგლა 
ლეონიძე,  იოსებ ნონეშვილი და სხვები. სწორედ 
ერთი ასეთი სტუმრობის შემდეგ დაწერილა ეს ლა-
მაზი და კოთელიაზე მოხდენილი ლექსი:

“დღესაც მღერის ოდელიას, მურჯის ძირში 
კოთელია,

კოთელია სოფელია, ზღაში წვეთის ოდენია,
აბა როგორ დავფარავდი, გულის ნადებს თავ-

ფარავნის,
ჯავახეთი ერთი არის, გაეყოფა არც არავის...”
ჭალების თიბვის დამთავრების წინ, ბრიგადე-

ბი წყაროს წყლის ადებში როგორც კი გავიდოდ-
ნენ, სოფლის მესვეურნი ხალხს მთაში მანქანებით 
გააგზავნიდნენ და თითოეულ ბრიგადაზე 5-6, ან 
მეტ კარგად მოსუქებულ ყოჩს ჩამოაყვანინებდ-

ნენ. მათ ნაწილს დაკლავდნენ და იქვე ადებში იქე-
იფებდნენ, ნაწილს კი დაანაწილებდნენ და ბრიგა-
დის წევრების  ოჯახებს დაურიგებდნენ. 

მოგვიანებით  იწყებოდა ჭალიდან ძირების 
ურმებზე, ტრაქტორის მისაბმელებზე, მანქანის 
ძარებზე დატვირთვა და თაებში აზიდვა. თაიას 
ჯავახეთში სიგრძეზე დადგმულ ზვინებს ეძახდ-
ნენ. თაები კი იმ ტერიტორიას ეწოდებოდა, სადაც 
თაები რიგებად იყო ჩალაგებული.

სოფლად საინტერესო ტრადიცია იყო ხანუ-
ლობა.  რამდენიმე მეზობელი (2 ან 3) რძეს ჯერ 
ერთთან ეზიდებოდნენ, შემდეგ მომდევნოსთან, 
რათა მეტი ყველ-ერბო გაეკეთებინათ. ხანულო-
ბისას რძეს სპეციალურად ასარწყავად შერჩეულ 
ჭურჭელში ასხამდნენ, შიგ სწორ, გაუქერქავ ჯოხს 
„ჭდეს” ჩაარჭობდნენ, რომელზეც  რძის დონის 
მიხედვით ნაჭდეურს გააკეთებდნენ. შემდგომ ამ 
ნაჭდეურების მიხედვით ხდებოდა რძის ვალის 
უკან დაბრუნება. ეს წესი აქტიურად გამოიყენე-
ბოდა მაშინაც კი, როცა სოფელი მომთაბარე მეც-
ხოველეობას მისდევდა. 

კოთელიაშიც, როგორც მთლიანად მესხეთში, 
წესად იყო ზაფხულობით მომთაბარე მეცხოვე-
ლეობა. ადრე გაზაფხულიდან მთებში თოვლის 
დადნობის და ბალახის წამოსვლისთანავე სოფე-
ლი ნახირთან და ცხვრის ფარებთან ერთად მთის-
კენ დაიძრებოდა და მთელ ზაფხულს აცივებამდე  
მთაში ატარებდა. ასეთ საზაფხულო საიალაღო 
ადგილებს ჩვენთან ძველად „იაილა” (თურქულია) 
ან, უბრალოდ, მთა ეწოდებოდა. ზოგის აზრით, კო-
თელიელებს „იაილა” ჯერ ბაკური-
ანის მხარეს –  ცხრაწყაროს უღელ-

ერთი ჯავახური სოფლის

კოთელიის იაილა

კოთელიური ურემი

ამირანზე თქმულების ერთი ჯავახური ვარიანტის შესახებ



 თავგადასავალი

ტეხილამდე, ნასოფლარ ჭერულის 
მიდამოებში ჰქონებიათ, შემდგომ 
ტაბაწყურის ტბის მიდამოებში, 
კერძოდ, მის სამხრეთ-აღმოსავ-

ლეთ სანაპიროზე დაუდვიათ ბინა. უფრო სარწმუ-
ნო ვერსიით, კოთელიელებს საზაფხულო ბინები  
ტაბაწყურის  ტბის აღმოსავლეთ სანაპიროზე, ნა-
სოფლარ ხუმრისიდან 2-3 კილომეტრის მანძილზე 
უფრო ადრეც ჰქონებიათ (ერთ-ერთი დოკუმენ-
ტის მიხედვით, ტაბაწყურის ტბის აღმოსავლეთით 
ძველი სოფლები ხუმრისი და კოთელია ყოფილა, 
ხოლო დასავლეთით მოლითი და წითელსაყდარი 
(ტაბაწყური). მას მერე რაც XVI-XVII საუკუნეებში 
ჯავახეთის დიდი ნაწილი გაუკაცრიელებულა და 
სოფელი ჭერული გავერანებულა, მაშინ კოთელი-
ელების ნაწილს ჭერულის შავი კლდის   მიდამოები 
საზაფხულო საიალაღოდ დაუკავებიათ (ალბათ, 
ამიტომაც, სულაც არაა გასაკვირი, რომ ასპინძის 
ომის კოთელიელ გმირს  ნიკო ბერიძეს სოფლიდან  
ჭერული-თეთრობი- კოდიანის მხრიდან აწყურამ-
დე ჩასასვლელი უმოკლესი ტყიანი გზები ძალიან 
კარგად, რომ ეცოდინებოდა და მეფე ერეკლეს-
თან საჭირო ამბის ჩატანა არ დააგვიანდებოდა), 
პარალელურად ტაბაწყურის „იაილასაც” იყენებ-
დნენ, მაგრამ მას მერე, რაც საბჭოთა პერიოდში 
კოლმეურნეობებისთვის საზაფხულო იალაღების 
ხელახალი გადანაწილება მომხდარა (გასული სა-
უკუნის ორმოციან წლებამდე), ჭერულის მიდამო-
ები ღადოელებისთვის „დაუთმიათ” და კოთელი-
ელები მთლიანად ტაბაწყურის ტბის სანაპიროზე 
გადასულან. 

ბევრი,  ვისაც საკუთარი თვალით ერთხელ 
მაინც უნახავს, ვიცი, უთუოდ დამეთანხმება, რომ 
კოთელიის მთა ტაბაწყურის მიდამოებში ერთგვა-

რი  საოცრება და ნეტარება იყო!
ტაბაწყურის ტბის აღმოსავლეთით მდებარე 

ულამაზეს  ყურესთან ფიქლებისგან აშენებული 
მომცრო  ქოხები და ცხოველთა სადგომები „ჰაღ-
ლები” (ხალხამები) კოთელიის „იაილას,” მთის 
მომცრო საზაფხულო სოფლის განუმეორებელ 
იერს ჰგვრიდა. 

ერთოთახიანი, პატარა, მართკუთხედის ფორ-
მის, ნახევრად მიწაში ჩადგმული ქოხები  ახლო 
მანძილიდან მოზიდული მოშავო-მონაცრისფრო, 
ან მოწითალო ფიქლებით, მშრალი წყობით იყო 
აშენებული. ქოხების უმრავლესობას შესასვლელი 
სამხრეთის მხრიდან ჰქონდა დატანებული. პატა-
რა კარაპანის მსგავსი დერეფნის შემდეგ  ბოლო-
ში, მინიატურულ დარბაზში შესასვლელი პატარა 
კარი იყო დატანებული. ჯავახეთში მთის ქოხებიც  
ტრადიციული მერცხლისბუდურა (გვირგვინიანი) 
ფორმით იყო გადახურული, შუაში დატანებული 
პატარა ბანით. ყველა ქოხს ზემოდან ნახევარ მეტ-
რამდე სისქის მიწის საფარი ჰქონდა დაყრილი, 
რომელიც საგულდაგულოდ იყო  დატკეპნილი და 
ბალახით დაფარული. ქოხის „კარაპანი” (პირობი-
თად, რადგან უმეტეს შემთხვევაში ქვისგან არც 
იყო ამოშენებული და ჩამოფარებული ფარდაგით 
გამოიყოფოდა) ზოგჯერ, როგორც  შესასვლე-
ლად, ისე  თავისებურ სათავსოდაც გამოიყენე-
ბოდა, სადაც ხის, ლითონის, ან თიხის ჭურჭელში 
(კასრებში, კოდანებში, ქოთნებში) წყალი, რძე და 
სხვადასხვა  რძის პროდუქტები, ინახებოდა. ქო-
ხების შიგნით „დარბაზში” (14-18 კვ.მ) აღმოსავ-
ლეთ კედელთან მთელ სიგრძეზე ფიქალისგანვე  
სტაციონალური ტახტი (საქვე) იყო ამოშენებული 
(ზოგჯერ იგი ხისგანაც იყო გაკეთებული), რო-
მელზეც ჯერ ჭილი იყო გადაფარებული, ჭილზე 
კი მუდმივად თბილი ქურქები ან ლოგინები ელაგა. 
ასეთი  ტახტი დღისით ჩამოსაჯდომად გამოიყენე-
ბოდა, ღამით კი მოსასვენებლად. იქვე შუაგულში 
იდგა ღუმელი, რომელზეც ხდებოდა კერძების 
მომზადება, რძის გაცხელება და ყველის ამოყვანა. 
იშვიათად, მაგრამ, ზოგ ქოხში, ბუხარი და თონეც 
იყო. სპეციალურად ცალკე ფურნის ქოხიც (ფურ-
ნის სახლი) ყოფილა. ქოხის დარბაზშივე პატარა 
ხის კარადაში, ან კუსტარულ, მაგრამ გაზეთის 
დაჭრელებული ქაღალდით მორთულ თაროებზე 
ინახებოდა სამზარეულოსთვის  საჭირო ნივთები. 
იქვე იდგა მომცრო მაგიდა და რამდენიმე სკამი. 
აქვე იყო კიდობანი ფქვილის და პურის შესანახად, 
დვრიტა (ცალ მხარეს შევიწროებული და დაქა-
ნებული მაგიდა მაწონის და ყველის გასაწურად), 
ვარია – კარაქის შესადღვებად, გობები – ცომის 
მოსაზელად ან ყველის შესანახად და  სხვ. 

გიკვირთ, ალბათ, ამდენი ყველაფერი ერთ 
მომცრო ქოხში როგორ ეტეოდაო?! მაგრამ საჭი-
როებიდან გამომდინარე, ასეთი მომცრო ქოხები 
სათავსოებიც იყო სამზარეულოც და საძინებე-
ლიც. ამიტომ მომთმენ, გონიერ და მოხერხებულ 
ჯავახ დიასახლისებს ისე ჰქონდათ ყველაფერი  
მოწესრიგებული, რომ არც ოჯახს უჭირდა შიგ 
ნორმალურად ცხოვრება და სტუმრების მიღებაც 
არ ეთაკილებოდათ. გვიან ზაფხულში, მთაში სა-
თიბად და  დასაფოცხად ასული კოთელიის მთე-
ლი ზრდასრული მოსახლეობა, დღეების განმავ-

ლობაში, მთაშივე რჩებოდა და დღემდე მიკვირს 
ამ პატარა და გადავსებულ ქოხებში ყველა ერთად 
როგორ ეტეოდა?!

სასმელად წყაროს წყალივით კამკამა ტა-
ბაწყურის ტბის წყალი გამოიყენებოდა, რომლის 
ამოღება საზაფხულო სოფლის გასწვრივ, ქვიან 
ნაპირებზე, ყველგან შეიძლებოდა. ტაბაწყურის 
ტბა დღემდე უამრავი ვულკანური წყაროსწყლით 
საზრდოობს, რომლის ჭარბი მარაგი ისევ მიწისქ-
ვეშ გაედინება, ამის ხილულად ნახვა კოთელიის 
„იაილას” ჩრდილო-აღმოსავლეთით მდებარე ე. წ. 
პატარა ქვიშაზე, ყოველთვის შეიძლება. ამის გა-
მოა, რომ ტაბაწყურის ტბის წყალი ერთთავად თა-
ვანკარაა და ზამთრობითაც ძალიან გვიან იყინება. 
სასმელად კი ვარგისი და მარგეა.

ჩვენი „მთის” ჩრდილო-დასავლეთით შემოჭ-
რილი ყურე, თავისი ნაპირებით, სარეცხის და მატ-
ყლის  გასარეცხად გამოიყენებოდა. ამ ყურეშიც 
და მთლიანად ტბაშიც უგემრიელესი  თევზი მაშინ 
ძალიან ბლომად იყო.  შემაღლებული ნაპირები-
დან თუ ტბაში გადაიხედავდი, თევზების, მათ შო-
რის კალმახის, მთელი ქარავანი თვალხილულად 
დაცურავდა! ყურეში მოსასმელი ბადით კოთელი-
ელებიც ახერხებდნენ თევზაობას (უფრო მანამდე, 
ვიდრე პირველი დიდი ტრაგედია არ დატრიალდე-
ბოდა, ჩაკიდულ ბადეში ამოსათრევად ჩასული 
ისაკაძეების ძალიან ძლიერი ახალგაზრდა ბიჭი არ 
გაიხლართებოდა და  დაიხრჩობოდა). მაგრამ ტა-
ბაწყურელი მეთევზეები ისედაც თითქმის ყოველ-
დღე სავსე ნავებით გამოდიოდნენ ჩვენს ყურეში 
და ახალთახალი ცოცხალი თევზი გამოჰქონდათ, 
ხან სასმელში და ხანაც სხვა რამეებში ჩვენებთან 
გასაცვლელად. ამ თევზით მთელი ზაფხულის 
განმავლობაში სოფლად დარჩენილი კოთელიის 

მოსახლეობაც მარაგდებოდა. მაშინ, უმეტესად, 
ტბის უგემრიელესი კალმახი მოსდევდა, რომელ-
თა ზომებიც ისეთი დიდი იყო, რომ, მახსოვს, პაპა-
ჩემი ნაჯახით როგორ ჩეხავდა.

ჯავახეთში და, მითუმეტეს, მთაში, მთელი 
დღის განმავლობაში მაინც ქარი ქროდა, მაგრამ 
ყურეში შეჭრილი ქოხების სოფელი სამი მხრი-
დან  გორებით და ქედებით იყო შემოსაზღვრული 
და ამიტომ,  მაინც, სიმყუდროვე იყო, მაშინაც კი, 
როცა ირგვლივ ძლიერი ქარი ქროდა. ქარის გამო 
ტაბაწყურის ტბას  სულ დგაფუნი გაუდიოდა და 
ტალღების ხმა ყურს საამოდ, უწყვეტად  ჩაესმო-
და. ოღონდ, როცა საკმაოდ ძლიერი ქარი ქროდა, 
ტალღების ძლიერი ხმაური მყუდრო ქოხების სო-
ფელს მაინც რაღაცნაირად  იდუმალს და საშიშს 
ხდიდა, ასეთი შეგრძნება მანამდე გრძელდებოდა, 
ვიდრე შავნაბადას მხარეს, ქედზე, მთვარე არ 

ამოიწვერებოდა. მთავარე როგორც კი ამოანა-
თებდა და  ქედზე დაკიდებული, ამაყად არე-მარეს  
გადმოხედავდა და გაანათებდა,  ქარი და ტალღე-
ბის დგაფუნიც უმალვე შეწყდებოდა!.. ირგვლივ 
მცირე ხნით უკუნისი სიჩუმე დაისადგურებდა, 
ისეთი, რომ იტყვიან ხოლმე, „სადღაც აუცილებ-
ლად გოგონა დაიბადაო”!... 

ამ შოკისმომგვრელი მოვლენით გაოცებული 
ცოცხალი თუ არა ცოცხალი გარემო, წუთიერად 
მთლად გაირინდებოდა, ვიდრე მცირე  ხანში 
მგლების, ტურების, ძაღლების და სხვათა განწი-
რული ყმუილი არ ატყდებოდა, მალე  ეს ყველა-
ფერი  მიწყნარდებოდა და  დღესავით განათებულ 
მთავრის ქვეშეთში საამური სიმშვიდე და სილამა-
ზე გამეფდებოდა. 

თუ გვიანი არ იყო და მანამდე  მთის სოფელს 
უკვე არ ეძინა, ასეთ მყუდრო და გაბრწყინებულ 
ღამის ცდუნებას ბევრი ვერ უძლებდა და ქოხებ-
შუა მოედნებსა და ორღობეებში გამოფენილი 
მთის ჰავისაგან დაბრაწული და დაკუტნული 
გოგო-ბიჭების ჟრიამული თითქმის დილამდე 
გრძელდებოდა.     

საკოლმეურნეო წყობილებამდე ქოხები ოჯა-
ხების და გვარების მიხედვით მიკროუბნებად შენ-
დებოდა, მათი გაყიდვა და გასხვისება საერთო 
გადაწყვეტილების გარეშე არ შეიძლებოდა. თი-
თოეულ ოჯახს და გვარს დამატებით თავთავიან-
თი ფარეხი, ჰაღლები და მოსაწველად შემოღო-
ბილი ბერა ჰქონდათ. კოლექტივიზაციის შემდეგ 
მთის ქოხების უბნებად და ქუჩებად დაყოფამ სხვა 
შინაარსი შეიძინა. იყო ქოხები მეცხოველეობის 
ფერმის მუშაკებისთვის და ცალკე წვრილფეხა 
რქოსანი პირუტყვის ფერმის თანამშრომლებისთ-
ვის. ბოლოს მომთაბარეებს ერთ რიგზე გამწკრი-

ვებულ ქოხებთან შედარებით კეთილმოწყობილი,  
კაპიტალური ბინები აუშენეს და ქოხების სოფე-
ლი მაშინ თანდათან უფუნქციოდ დარჩა. ქოხები 
თანდათან ჩამოწვა და ჩამოინგრა. ვიდრე ეს მოხ-
დებოდა, ამ პაწია ქოხების სოფლის ქუჩებში დავ-
ყავდით ჩვენს პაპა-ბაბოებს და მშობლებს ყოველ 
საიალაღო სეზონზე. დაწყებული 6 თვიდან, აქ ტა-
ბაწყურის ამ ულამაზესი ყურის ნაპირზე გაშენე-
ბული ქოხების სოფელში გავატარე  ჩემი ყველაზე 
ტკბილი და ბავშვური შთაბეჭდილებებით სავსე 
ბავშვობა. აქ დამიკარგავს ჩემი ნათლობის ოქ-
როს ჯვარი და ესაა ერთადერთი არასასიამოვნო 
მოგონება, რომელსაც დედაჩემი წლების მერეც 
სინანულით მახსენებდა. დანარჩენი სულ სითბო-
სიყვარულით და სილამაზით გაჟღენთილი მოგო-
ნებებია, რომლებიც  ამ ტბის პირას   გატარებული  
ზღაპრულ ბავშვობას უკავშირდება. ამიტომაცაა, 

რომ ტაბაწყურის  ტბის სიახლოვე და სიყვარული 
მთელი ცხოვრების მანძილზე სულ თან დამყვება 
და სიცოცხლის ბოლომდე ასე იქნება.

სოფლის ახალგაზრდობასთან ერთად მეც 
ძალიან მახარებდა ზაფხულობით მთელი „დესან-
ტით” მთაში სათიბად წასვლა. მთელი სოფლის 
აქტიურ ნაწილთან ერთად ამ დროს იქ გატარე-
ბული შრომის და გართობის თითო კვირაც კი 
ხალისიანობის მწვერვალი იყო. სტუდენტობის  
პერიოდშიც ძალიან მიყვარდა მეცხვარეებთან 
ერთი-ორი კვირით ასვლა და მათთან ცხოვრება. 
დღისით თევზაობა, მწყემსებთან მუსაიფი, ღამით 
მწვადების წვა და კოცონთან მთვარის შუქზე გა-
ნათებული მთების და ქედების  სილუეტების ფონ-
ზე  ქეიფი, „მონტეკარლოს” ტალღაზე მომართუ-
ლი „სპიდოლების,” მაშინ ჩვენთვის „აკრძალული” 
მუსიკის თანხლებით, უამრავი ძველი თუ ახალი 
სახალისო ამბების გახსენება.    

მომთაბარეთა გასართობად და გასამხიარუ-
ლებლად სოფლიდან და, იშვიათად, ქალაქებიდა-
ნაც თვითმოქმედი ანსამბლები და მინიატურული 
კოლექტივებიც ამოდიოდნენ.  ძალიან ხალისით  
მახსენდება მთაში კულტურული ღონისძიებებით 
ამოსული სოფლის და სხვათა თვითმოქმედი კო-
ლექტივები, განსაკუთრებით ჩვენი „პეტრე ძიას” 
ანსამბლის „გასტროლები”. დადგმული ნომრე-
ბის შემდეგ საერთო მხიარულება იწყებოდა და 
ყველას მოთხოვნაზე მოუხეშავი და მოუჭიმავი 
დოლის ბრაგუნისთვის კარგი ჯანი და გაძლება 
გჭირდებოდა.

კოლმეურნეობების დაშლამ და ახალი ცხოვ-
რების წესის დამკვიდრებამ, კოთელიაში მომთა-
ბარე მეცხოველეობის ტრადიცია მოშალა. ამას 
დაერთო ტაბაწყურის ტბაზე ჩვენი სოფლელების 
თავს გადამხდარი უდიდესი ტრაგედია, როცა 
ერთ დღეს, ერთდროულად, ძირგავარდნილი 
ნავის ამობრუნების შედეგად  6 ბავშვი და ერთი 
ახალგაზრდა კაცი ტბაში დაგვეხრჩო. ამის მერე  
მთის მიმართ ყველას გული გაუცივდა და  ყვე-
ლაფერი კარგიც თითქოს დავიწებას მიეცა. დრო-
ხანი გავიდა და  ბოლო წლებში მაინც გაჩნდა და-
ვიწყებული ტრადიციის აღდგენის ინტერესი და 
ამ მხრივ სასიკეთო რაღაცები თითქოს დაიწყო. 
იმედია კარგი ტრადიცია სამუდამო დავიწყებას 
არ მიეცემა.

კოთელიელები მუდმივად სამკვიდრო სო-
ფელში გასული საუკუნის 60-იან წლებამდე 
უპირატესად ერდოიან, მიწურ სახლებში ცხოვ-
რობდნენ. მაშინ ზამთარში ისედაც ძალიან დიდი 
თოვლი მოდიოდა და ისე ამოქოლავდა კარ-მი-
დამოს, რომ გოდორებიდან თხილამურებით 
დასრიალებული ბავშვები ისე გადავიქროლებ-
დით ბანებზე, ვითომ მთის ფერდობები ყოფი-
ლიყო. ისე იყო მიწურები ერთიმეორეზე მიდგ-
მული და მათი ბანები გადაბმული, რომ მთელი 
უბანი ერთი სახლი გეგონებოდა! ამას თავისი 
პრაქტიკული და თავდაცვითი მნიშვნელობა 
ჰქონდა. მტერი შეიძლება სოფელს თავზე წა-
მოსდგომოდა და ვერ შეემჩნია, რომ სოფელია. 
შემჩნევის შემთხვევაში კიდევ მთელი სოფელი 
ციხესიმაგრედ გადაიქცეოდა. ოდები ერთმა-
ნეთს საიდუმლო დოლაბებით და გადასასვლე-
ლებით უკავშირდებოდა და დარნების ქსელით  
მოსახლეობის გახიზვნის საშუალება ყოველთ-
ვის არსებობდა. გარდა ამისა, უტყეოდ დარ-
ჩენილ ჯავახეთში ასეთი მიწურები ზამთარში 
წივითაც კი ძალიან ადვილად თბებოდა, ხოლო 
ზაფხულში სასიამოვნო სიგრილეს ინარჩუნებ-
და. ერდოიანი მიწურები გაზაფხულზე ყველაზე 
ადრე იხვეტებოდა და მაშინ, როცა ორღობეებში 
ისევ დიდი თოვლი იდო, ბანები მშრალი იყო და 
მზეში ბუღი ასდიოდა. სწორედ ასეთ გადაბმულ 
ბანებზე  გვიყვარდა ბავშვებს თამაში და გარ-
თობა. დილიდან საღამომდე არ გვწყინდებოდა 
ლახტის, მრგვალი და გრძელი ვირის, ინდრიმე-
კის თუ ორმობანა–კორობანას თამაში.

გასული საუკუნის სამოციანი წლების მერე 
(1963 წლიდან საბჭოთა კავშირში კოლწევრებზე 
მცირე კრედიტების გაცემა დაიწყეს და ბევრმა 
ერთიმეორის ბაძვით კაპიტალური სახლების მშე-
ნებლობა გადაწყვიტა) ბევრი მიწური სახლი დაინ-
გრა და ოთახებიანი სახლები გაშენდა, მაგრამ 
მერცხლის ბუდურა ბანიანი დარბაზები სოფელში 
აქა-იქ  მაინც შემორჩა. ზოგიერთ ოჯახში დღემდე 
ჯერ კიდევ შემოინახეს ქვის ჯავახური ფურნე-
ები, რომელშიც უგემრიელესი პური, ხაჭაპური, 
ქადა თუ ნაზუქი ცხვებოდა. საერთოდ, ჯავახეთი 
საქართველოს პურის ბეღლად ითვლებოდა. აქ 
ყოველთვის საუკეთესო ხორბალი მოჰყავდათ და 
ტრადიციული ჯავახური კულინარია ძირითადად 
ცომეულს და ხორბლეულს უკავშირდებოდა. კო-
თელიაში თუთმაჯთან და თათარბერაგთან (ლა-
ფათა ხინკალი)  ერთად საუკეთესო ყველის და 
ხორცის  ხინკლის კეთებაც იციან, განსაკუთრე-
ბით კარგი გამოსდით ბატის ხინკალი.  

კოთელიაში ზამთარ-ზაფხულ  თითქმის ყვე-
ლა ოჯახში დიდი ხანები (საქსოვი დაზგები) იყო 
გამართული და  ქალები ქსოვდნენ ფიჩვებს, ულა-
მაზეს ხალიჩებს, ჭილებს, ჯეჯიმებს,.. დიდმა-პა-
ტარამ იცოდა კარგი წინდების, ხელთათმანების 
და სხვადასხვა  ჩასაცმელების ქსოვა. 

(გაგრძელება იქნება)

კოთელიელი მოხუცები. XX ს-ის 
30-იანი წლები.

სურათები კუკური მეტრეველის 
ფოტოარქივიდან

მედიერი


თარგმანები

ჟორჟ ნაველი

დედაჩემმა 47 წლის ასაკში გამაჩინა. მის 
სილამაზეზე არასდროს დავფიქრებულვარ 
– რაკი დედა იყო ჩემი და მისგან სითბო, 
სიკეთე, გამოწვდილი ნამცხვარიც მყოფ-
ნიდა. მეცამეტე შვილი ვიყავი. სულ ისეთი 
მახსოვს, სადღაც სამოციოდე წლის რომ 
იქნებოდა, როგორც სოფლის ყველა სხვა 
ხანშიშესული ქალი – ღონიერი და მოძრავი 
დედები, სულ რომ არ ჰგავდნენ კბილებ-
ჩავარდნილ და ბუზღუნა ბებიებს, მთელი 
დღეები მზეზე რომ თბებოდნენ მუხლებ-
დაკრეფილი დაკოჟრილი ხელებით.   

ბავშვიან ქალს სოფელში არასდროს 
მიმართავდნენ „ქალბატონოთი”, არამედ 
მხოლოდ „დედილოთი”. ყველა დედა ერთ-
მანეთს ჰგავდა. სახედაღარული და თვალ-
ცრემლიანი ქალები იყვნენ. გახევებული 
ხელებით, დაშვებულ ფრთებს რომ მოგაგო-
ნებდათ. სხვებივით, ჩემიც ბევრს ტიროდა. 
ცრემლის ზღვას სათვალე უფარავდა, თუმ-
ცა შუბლიდან ნიკაპამდე სახე მაინც უღი-
მოდა, ისევე როგორც ხმა.

ვენახისკენ და ზემოთ, ტყისკენ მიმავა-
ლი გზების გასაყარზე, ერთი თავის კალა-
თას რომ დადგამდა მიწაზე, მეორე ურიკას 

დაუშვებდა ძირს,  დედები სულ ცოტას 
მაინც წაუტირებდნენ, ცრემლს კი დიდი კუ-
ბოკრული ცხვირსახოცებით იწმენდნენ.

გარდაცვლილ შვილებს გლოვობდნენ. 
დედაჩემი ხუთ შვილს მისტიროდა, დიდსა 
თუ პატარას... მე რომ საერთოდაც არ ვიც-
ნობდი.

მინდორში, სადაც ის მუხუდოს აგრო-
ვებდა, მე კი მოცხარს ვკრეფდი, ისე როგორ 
გავიდოდით, სოფლის ქალებიდან ვინმე 
მაინც არ გადაგვყროდა. ლაღ და მხიარულ 
შეძახილებს, სუფთა ჰაერზე, მზიანი დღით 
ყოფნის სიხარულს რომ უნდა ხლებოდა 
თან, ბოლოს მაინც ავადმყოფობასა და წა-
სულებზე ვიშვიში ცვლიდა. ნამტირალევი 
დედა  წინსაფრის კუთხით იწმენდდა სათვა-
ლეს და მე უკეთ შემეძლო მისი დანაცრული 
თვალების გარჩევა. 

ვერ ვხვდები, როგორ ასწრებდა დიასახ-
ლისობას ან სადილის მომზადებისთვის რო-
დის პოულობდა დროს. დღის განმავლობა-
ში ხომ ისე ხშირად გადიოდა ტყესა თუ მინ-
დორში, ან საკუთარი თუ სხვისი სარეცხის 
რეცხვა უწევდა. 

აღელვებული არ მინახავს. იტყოდი, 
არასდროს  ჩქარობსო. მეზობლებთან ხანგ-
რძლივი საუბრების გაბმაში საქმე ხელს რას 
შეუშლიდა, აი მე კი, მოუთმენლობისგან 
სულწასული, რაც ძალი და ღონე მქონდა, 
ხელებსა და მკლავებზე ვჩქმეტდი ამ დროს.

მახსოვს, როგორ ზელდა ცომს,  მთელი 
კვირის პურის მარაგს რომ აცხობდა სახ-
ლის სერთო ღუმელში. ტყემალს, ლობიოს, 
მწვანე ბარდას ზამთრისთვის ქილებში რო-
გორ იმარაგებდა.

სახლი გაწკრიალებული ჰქონდა. ხის 
იატაკი მორეცხილი. ასე იყო მიღებული 
ყველა ოჯახში სოფლად. მოხერხებულ სა-
ვარძლებს ან სარკეებიან კარადებს, მოხა-
ტულ კაფელსა თუ გაპრიალებულ პარკეტს 
იმ სახლებში ნამდვილად ვერ ნახავდით, 
თუმცა იქ უზადო სისუფთავე კი დაგხვდე-
ბოდათ.

თეთრეული – მოწესრიგებული და და-
კეცილი, დიდ სკივრში ეწყო. სკივრზე კი 
მურაბიანი ქოთნების გრძელი რიგი იდგა. 
სისხამ დილით ლოგინი ყველას ალაგებული 
ჰქონდა.

ჩემს უფროს დებს, დედის დახმარება, 
მხოლოდ უქმე დღეებში თუ შეეძლოთ. გა-
სათხოვარი ქალიშვილები იყვნენ. მთელი 
კვირის მანძილზე ფაბრიკაში სამუშაოდ 
დადიონენ, მატარებლით, სახლში კი გვიან 
საღამოს ბრუნდებოდნენ. აი კვირა დღეს 
კი, თავზე მაღალი შინიონებითა და მოდური 

სიმღერების ღიღინით იყო რომ აუთოებდ-
ნენ, კემსავდნენ თუ კეცდნენ გრძელ ფარ-
დებს.  უფროსი დები ჩვენც გვაწესრიგებდ-
ნენ.  მე და ჩემს პატარა დაიკოს საზიაროდ 
ნაყიდ ტანსაცმელში გამოგვაწყობდნენ და 
ყურებგაწმენდილებსა და საპნისაგან  თვა-
ლებამწვარებს წირვაზე გვიშვებდნენ ხოლ-
მე.

სახლის ბინადარნი მარტო ჩვენ არ ვყო-
ფილვართ. ჩვენი ბინის ფანჯრები ქუჩას  
გაჰყურებდა, კარის მეზობლების, რენის 
ოჯახისა კი – პატარა შემოღობილ ბაღს. 
მამა რენი თითქმის უკვე  აღარც დგებოდა, 
ბუხრის კუთხეს უჯდა, ჩიბუხს აბოლებდა 
და დილიდან დაღამებამდე კითხულობდა 
გაზეთს, რომელსაც გაუთავებლად ფურ-
ცლავდა. 1870 წლის ომის ვეტერანი იყო. 
დიდ თეთრ წვერს ატარებდა. მეცის ალყამ, 
სადაც „გული დაუმსხვრიეს”, ხველაც და-
უტოვა. 

დროდადრო მათთან შევიდოდი ხოლმე. 
დედილო რენი ჯერ კიდევ საკმაოდ მოძრა-
ვი ქალბატონი გახლდათ. ჯაფა დედაჩემზე 
ნაკლები აწვა. მისი ორი პირმშო, პონტ-ა-
მუსონში, ქარხნის კანტორაში მსახურობდა. 
მათთან შესულს მამა რენი, მისი გაზეთი და 
ჩიბუხი, ლეონის საკერავი მანქანა, მარსე-
ლის მანდოლინა დამხვდებოდა. რა ნაცნობი 

იყო ეს ყველაფერი  ჩემთვის! ზამთრობით 
ბუხარი, მომღერალი ქვაბ-ქუდი, დიდი მო-
ტიკტიკე ქანქარიანი საათი თუ მურაბისა 
და ხილის ნარევი სურნელი, ყველაფერი 
ერთად იმ სულიერი სიმშვიდის მომგვრელი 
იყო, პატიოსნების სურნელიაო რომ უთქ-
ვამთ. 

სხვა მეზობლები – მარიონები, ხანდაზ-
მული და ისეთი ჩუმი ხალხი იყვნენ, რომ 
მეხსიერებას ზეთის ფარანი თუ შემორჩა, 
ოთახს რომ ანათებედა მათთან, მაშინ როცა  
ნავთის ლამფების სიმშვიდე და მყუდროება 
ჩვენი ბინებიდან უკვე გამოედევნა გაზის 
ფანრების თვალისმომჭრელ სიკაშკაშეს. 

ქალიშვილი ჰყავდათ, ქვრივი, რომელ-
საც საბაყლო დახლი ჰქონდა გამართული 
პირველ სართულზე. სოფელში, მეტწილად, 
ორსართულიანი სახლები იდგა. სახურავის 
კიდეს მიწებებული უამრავი მერცხლის ბუ-
დით.

ბაყლის ქალიშვილი, დაბადებიდან უსი-
ნათლო გოგონა, კედელზე ხელის ცეცებით 
ადიოდა ბინაში; ოთახში შესული, ჯერ სუფ-
რას ჩაეჭიდებდა და თავისიანებს მხოლოდ 
მას შემდეგ სცნობდა, როცა  შფოთვით 
მოითქვამდა სულს. 

ზამთრობით, ყოველდღიურ გაზეთში 
გამოქვეყნებული რომან-ფელეტონების სა-
კითხავად, დედა მეზობელ დასონვილებთან 
გადადიოდა. იმ ქალს აღმერთებდა განს-
წავლულობისთვის. ინტრიგა აჯადოებდა, 
გასაჭირის, ქორწინების, ღალატის ისტო-
რიებს უგდებდა ყურს. მაღალი საზოგადო-
ების ცხოვრების ამბებს უსმენდა. ფიქრობ-
და, ცხოვრების აზრს ვწვდებიო. პირველი 
სართულიდან ალმაცერად გაწეული ფარ-
დების მიღმა გამვლელი თანასოფლელები 
მოჩანდნენ. კითხვას რომ დაასრულებდნენ, 
საუბარი გაჩაღდებოდა. ჭიქა ყავით გამო-
ცოცხლებული ქალები სასაცილო შეძახი-
ლებს წამოისროდნენ ხოლმე: „აჰ, საოც-
რება!”, ან „აჰ საკვირველება!” ან „ჰა და ჰა, 
დედილო დასონვილ”. ეს მათთვის დღის 
საუკეთესო ხანი იყო, ნაშუადღევის სამი 
საათი, ყავის მიღების დრო, როცა გარეთ 
თოვდა. 

რომან-ფელეტონებიდან დედა ცხოვ-
რებისეულ წარმოდგენებს კრეფდა. ამას 
საოცრების განცდაც ახლდა თან, აგრერი-
გად საჭირო რომ არის ადამიანებისთვის. 
საქმეში ჩახედული ქალბატონების საუბარს 
პატარა ლაზღანდარაც ვუგდებდი ყურს. ამ 
დროს კი წრეში, ხელიდან ხელში, ბურნუ-
თით სავსე პატარა კოლოფი გადადიოდა.

მიუხედავად იმისა, რომ დედაჩემი და 
მისი მეზობლებიც უამრავ ხრიკებს მი-
მართადნენ იმისთვის რომ „პაწაწა ყურე-
ბი”  მათ ნათქვამს ვერ მიმხვდარიყვნენ, იმ 
ასაკში როცა ემალის დაფაზე ჩვენი ქუჩის 
დასახელების წაკითხვას ვახერხებდი, ისიც 
კარგად ვიცოდი, რომ ბავშვები არც ციდან 
ვარდებიან და არც კომბოსტოში პოულობს 
მათ ვინმე.     

ის ლორენში მშობლიური ნორმანდი-
იდან ჩამოვიდა, გაჰყვა რა ცოლად მამა-
ჩემს, ალჟირიდან დაბრუნებულ ქვეითს, 
ალანსონში რომ გადიოდა სამსახურს. 

ჩავძიებივარ, ალერსიანი იყო თუ არა მა-
მამისი, გათხოვების შემდეგ რატომ არასდ-
როს მოუნახულებია დედა, ახსოვდა თუ არა 
პრუსიელების შეტევა სამოცდაათიანებში, 
რამდენი წლის იყო იმ ომის დროს,  იქცეოდ-
ნენ თუ არა სასტიკად პრუსიელები და ასე 
შემდეგ.

– თორმეტი წლისა ვიყავიო, – მოკლედ 
მპასუხობდა ხოლმე.

მე კი მეჩვენებოდა, რომ სპილენძის ჩაფ-
ხუტიანი ლამაზი დრაგუნები, ცხენის ფაფა-
რი რომ უმშვენებდათ თავს და კვირაობით, 
სოფელში ჩავლისას, დაშნის ბოლოების წა-
მოწევას არ გვიშლიდნენ უკან დადევნებულ 
პატარა ბავშვებს,  სავსებით შესძლებდნენ 

ჩვენს დაცვას ახალი შეტევისაგან. მაღალ 
ცხენებზე ამხედრებულები, ფლოქვების 
თქარუნითა და საყვირის თანხლებით იყო 
ყოველ კვირას რომ ჩაივლიდნენ ხოლმე ჩვე-
ნი ფანჯრების ქვეშ.  

მამაჩემი მევენახის შვილი იყო, რაგნი-
სურ-მოზელის კალთებიდან. ადრე დაობლე-
ბულს, ათი წლიდან, დაბლობზე გამართულ 
მეურნეობებში უწევდა შრომა. მძიმე ცხოვ-
რება უნდა ყოფილიყო ყმაწვილისათვის. 
ცხრამეტი წლისა ჯარში გაიწვიეს.  ალჟირ-
ში გატარებული ხუთი წელი იყო სწორედ 
მისი ცხოვრების საუკეთესო ხანა. კითხვაც 
სამხედრო სამსახურში ისწავლა. ასე, რომ, 
ბავშვურად, სიტყვების დამარცვლით, დრო 
და დრო გაზეთსაც კითხულობდა ხოლმე. 
დედამ კი სულ არ იცოდა ანბანი.

ორივე გლეხური წარმოშობისა იყო, 
მაგრამ საკუთარი მიწა აღარ ჰქონდათ. 
სამხედრო სამსახურიდან განთავისუფ-
ლებული მამა შავ მუშად  პონტ-ა-მუსონის 
მეტალურგიულ ქარხანაში მოეწყო. ჩვენი 
სოფლის, მედიერის, მკვიდრთა უდიდესი 
ნაწილი სწორედ ამ ქარხანაში მუშაობდა. 
ზოგს კიდეც ახსოვდა ქარხნის დაარსება, 
მათ თვალწინ რომ იზრდებოდა და ფილოქ-
სერას შემოსევით გაკოტრებულ, უმიწაწყ-
ლოდ დარჩენილი მევენახეების შვილებს 
იკრებდა გარშემო. 

ქარხანა ძალას იკრებდა, მაგრამ ათი, 
ხან კი თორმეტ საათიანი სამუშაო დღის 
მიუხედავადაც კი, მიღებული შემოსავალი 
ყველა მოთხოვნის დაკმაყოფილების საშუ-
ალებას არ  იძლეოდა.  და თუმც  ერთხელ 
და სამუდამოდ უკვე შეუერთდნენ მსხვილი 
სამრეწველო პროლეტარიატის რიგებს, ნა-
წილობრივ მაინც სოფლის მაცხოვრებლე-
ბად რჩებოდნენ და იმისთვის რომ ოდნავ 
მაინც შეემსუბუქებინათ ყოფა, კვირაობით 
მიწის დამუშავებაც უწევდათ. იჯარით აღე-
ბულ მიწის ნაკვეთებზე მოყვანილ მოსა-
ვალს სასიცოცხლო მნიშვნელობა ჰქონდა 
მათი რაციონისთვის. მიწის ნაკვეთს, ჩვენ 
რომ გვქონდა აღებული იჯარით, დედა უვ-
ლიდა.

საღამოობით, ძილის წინ, ლამფას რომ 
ჩააქრობდნენ, მამა დაჟინებით ჩაეძიებოდა 
ხოლმე დედას: „მოიწია თუ არა მუხუდომ, 
გამარგლა თუ არა კარტოფილი, აუკრა თუ 
არა ლობიოს?”. კითხვები ამინდის შესაბა-
მისად იცვლებოდა – ხან მეტისმეტად წვიმ-
და, ხან კი სულ არ მოდიოდა ნალექი. მამა 
იშვიათად თუ ყოფილა დედაჩვენის საქმი-
ანობით კმაყოფილი.

გაზაფხულზე, კვირა დილით, ჩემი უფ-
როსი დები, სასიძოების თანხლებით, მა-
მაჩემთან და ჩემს ძმებთან ერთად, მიწას 
ბარავდნენ. მე შეძლებისდაგვარად ვეხმა-
რებოდი, თუმცა, ძირითადად, მაინც ვერ-
თობოდი.

მიწის ბარვა და ნაკელის ზიდვა ახალ-
გაზრდებს არც თუ ძლიერ ეპიტნავებო-
დათ. ჩემი დაბადებისას, ჩემი უფროსი ძმა 
უკვე დაოჯახებული იყო. მამაჩემს და ჩემს 
სხვა ორ ძმას შორის,  სახლში მათი უქმად 
ყოფნის გამო, ხშირად მომხდარა კამათი. 
იშვიათად თუ ნახავდით ვაჟიშვილების თა-
ნადგომით კმაყოფილ ოჯახის უფროსს. 
„ჩემი მუქთახორებიო,” დანანებით იტყოდა 
მამა. რენეს ცამეტი წელი ის-ის იყო შეუს-
რულდა, პირველად რომ გაიპარა სახლი-
დან. სამი თვის თავზე, მახსოვს შინ დაბ-
რუნებული, კოფოდან რომ ჩამოხტა, კარ-
გად მორგებულ მწვანე ქურთუკში, ახალ 
ფეხსაცმელებსა და გრძელ პანტალონებში, 
ბედნიერი, მხიარული, ისე თითქოს არც კი 
წარმოედგინა, რა ელოდა სახლში.

ბელგიიდან დაბრუნდა, სადაც საცირკო 
სანახაობებისა და ბაზრობების სამყაროს 
ეზიარა. 

დედა თბილად შეხვდა. კეფაზე ერთი 
კი წამოარტყა, მაგრამ შემდეგ  პურითა და 

ლორის ნაჭრით გაუმასპინძლდა. მამა ერთ 
ხანს, საერთოდ, არ იმჩნევდა. რენე საბძელ-
ში იძინებდა. ერთხელაც საღამოს, ვახშმო-
ბის დროს, ფრთხილად, თითქოს თაგვიაო, 
ის-ის იყო შემოაღო კარი, რომ მამაჩემი 
უკვე ქეჩოში ჩაფრენოდა და თოკით ამათ-
რახებდა. რენემ ლოგინის ქვეშ მოასწრო 
შეძრომა, მაგრამ მამა, ბარის ტარით, იქაც 
მისწვდა. შიშისგან დაბნეულები, ჩემი უმც-
როსი დაიკო და მე, კივილით  დავეკიდეთ 
მკლავებზე და ვცდილობდით არ მიგვეშვა. 
რენე მხოლოდ იმიტომ გადარჩა, რომ დრო 
იხელთა და ფანჯრიდან ისკუპა.               

მე ნაბოლარა ვიყავი და მამა უფრო 
ალერსიანად მეპყრობოდა. კვირაობით, თა-
ვისი დიდი ხელებით, კომბოსტოს ფოთლით 
ბაღიდან მოტანილ მაყვალს გამომიწვდიდა 
ხოლმე. კანფეტები და ფორთოხალი ხელ-
ფასის დღეს მოჰქონდა. შვიდ წლამდე მუ-
ცელზე ცეკვის უფლებას მაძლევდა ხოლმე 
კვირა დილაობით, ზამთარში, როდესაც 
შეეძლო გვიან ამდგარიყო. არაბულ სიტყ-
ვებს მიტიტინებდა, მპირდეობდა აბდ-ელ-
კადირს მივწერ, შავკოპლებიანი ნაცრისფე-
რი ცხენი გამოგიგზავნოსო.

მახსოვს, შუადღეს, საუზმის დროს, სა-
დალაქოდან გამოსული, წვერგაპარსული, 
დახვეული ულვაშებით, კაფეში რომ იჯდა  
და აბსენტს მიირთმევდა. ცოტ-ცოტას მეც 
ვეტანებოდი, მისი ჭიქიდან, ბროწეულის 
წვენის მოლოდინში.   

იქ ჩემს უფროს ძმასთან, უკვე დაოჯახე-
ბულ კაცთან ერთად ნახავდით, რომელიც 
ჩემი ასაკის ქალიშვილთან ან რომელიმე 
ვაჟიშვილთან ერთად გადმოდიოდა ჩვენს 
სანახავად, ჩვენი სოფლების გამყოფი მინდ-
ვრებით. ან კიდევ ჩემს ერთ-ერთ მომავალ 
ქვისლთან, ოქროს სირმებში, ეპოლეტებ-
სა და წითელ პანტალონებში გამოწყობილ 
ახალგაზრდა სერჟანტთან ერთად, რომე-
ლიც თავისი კეპის მორგების უფლებას მაძ-
ლევდა ყოველთვის – ახალგაზრდა კაცთან, 
რომელიც წლების შემდეგ ჩვენი ოჯახის 
წევრი გახდა. 

მამა სიამაყით იმეორებდა ხოლმე, რომ 
მოხუცებულობაში მისი დასაყრდენი უნდა 
გავმხდარიყავი. ადრიანი, ჩემი ძმა, და ჩემი 
მომავალი ქვისლი კამილი, ერთნაირად მიყ-
ვარდა. ის ჩემს დაბადებას მოსწრებოდა და 
ჩემი ნათლია იყო.

საპნის ყუთის და ორი ბორბლისგან კა-
მილმა ურიკა ამიწყო. ამ ურიკით, ნაკელს 
ვაგროვებდი, ქუჩაზე დრა-
გუნების ჩავლის შემდეგ. 

მამა კმაყოფილი რჩებოდა, 
როცა არდადეგების დროს 
ნაკელის გროვა იზრდებო-
და.

ქალიშვილები ვაჟებზე მეტად უყვარ-
და, თუმცა ყოველთვის დიდი ტკივილით 
იხსენებდა ჩემს ერთ-ერთ უფროს ძმას, ტუ-
ბერკულიოზისაგან გარდაცვლილ 18 წლის 
ყმაწვილს,  ნაადრევად რომ იტვირთა შრო-
მა მამაკაცების გვერდით მეტალურგიულ 
ქარხანაში, სადაც არ იცოდნენ, თუ რას ნიშ-
ნავდა ლმობიერება და მუჯლუგუნებითა 
და მუშტი-კრივით ცდილობდნენ ყმაწვილე-
ბის გაწვრთნას სამუშაოზე.

კვირაობით დედა წირვაზე არ დადიოდა. 
საამისოდ დრო არ ჰყოფნიდა, მაგრამ კეთი-
ლი ღმერთის შეწევნაში ეჭვი არ ეპარებოდა. 
ტყეში, სააბატოს დიდ ჯვარს რომ ჩავუვლი-
დით, პირჯვარს ჩუმად იწერდა ხოლმე. მეც 
ვბაძავდი.      

მოჭრილი მუხების გვერდით, ტყის 
მჭრელებისგან დარჩენილ ტოტებში,   ნამ-
გლით, ლობიოსა და მუხუდოსთვის სარებს 
თლიდა, საზამთროდ შეშას იმარაგებდა. 
მასთან ერთად სულ მუდამ სუფთა ჰაერ-
ზე ვიყავი. ნამგლის კაკუნში ხშირად ჩამ-
ძინებია. ძილის მომგვრელია ტყე. მაღალი 
მწვანე თაღების ქვეშ, შეშინებულს, ხშირად 
გამღვიძებია. როდესაც, მოულოდნელად, 
ქარიშხალი დაგვატყდებოდა და თავს ხის 
ქვეშ ვაფარებდით, ელვის ყოველ განათება-
ზე დედა პირჯვარს იწერდა. წვიმის შემდეგ 
ნაძვნარში ქედნები ღუღუნებდნენ. გარშე-
მო ფოთლების, შროშანისა და გასრესილი 
მარწყვის სუნი იდგა. ამ დროს მეც მწამდა 
კეთილი ღმერთის.

თანდათან იმ მანძილის შეფასებამ გამი-
ტაცა, სამოთხეს და დედამიწას რომ დააცი-
ლებდა ერთმანეთს. ჩემი წარმოდგენით, მუ-
ხის ხის ან ჩვენი სამრეკლოს გაორმაგებუ-
ლი სიმაღლე სავსებით საკმარისი უნდა ყო-
ფილიყო ანგელოზთა სამფლობელოსთან 
მიახლოებისთვის. ამის თაობაზე არავისთან 
მისაუბრია. დედაჩემისთვის სამოთხე მაინც 
უფრო შორს უნდა ყოფილიყო.

ფიზიკური დატვირთვა არ აღიზიანებ-
და, არც თრგუნავდა. მახსოვს, დატვირთუ-
ლი ურიკით ტყიდან გამოსულს პირველივე 
შემხვედრი ქალი ეტყოდა ხოლმე: „დედილო 
ნაველ, ცხენი ხომ არ ხართო!”

სათვალეს რომ მოიხსნიდა, სახე უბრ-
წყინავდა. გზად მერის კარ-მიდამოს ჩა-
ვუვლიდით. ღობიდან სვიის ტოტები იყო 
გამოჩრილი. დედაჩემი, რომელიც არავის 
ისე არ გაატარებდა, ურიკა ძირს რომ არ 
დაედგა, არ მისალმებოდა და სოფლისთ-
ვის ჩვეული საუბარი არ გაება მოსალოდ-
ნელ ამინდზე, მერცხლების გადაფრენას 
ან წიწილების ქცევას რომ უნდა მოჰყო-
ლოდა, ანდა სხვათა გაჭირვების თაობაზე. 
დიდი მოკრძალებით ისმენდა ბატონი მე-
რის სიტყვებს. მაღალი, ხმელი, ძარღვიანი, 
უკვე საკმაოდ ხანშიშესული, დანაკერებით 
გაწყობილ  კეპივით ქუდს ატარებდა, რო-
მელიც მაღალ გეტრებთან ერთად ძველი 
ოფიცრის იერს აძლევდა მას. ჩვენს თვალ-
ში უმდიდრესი კაცი იყო. რამდენიმე მიწის 
ნაკვეთისა და ცხენის პატრონი გახლდათ. 
მაროკოსა და ბალკანეთის ომების მონაწი-
ლე იყო. უკანასკნელ მოვლენებთან დაკავ-
შირებით დედა გარკვევას ელოდა საქმეში 
ჩახედული კაცისგან, აკი დიდი ომი კარზე 
იყო მომდგარი.

სულ სხვანაირი იყო დედა ერთ სანდო-
მიან, ხანშიშესულ ქალბატონთან შეხვედ-
რისას, პროვინციალური ბურჟუაზიის წრეს 
რომ ეკუთვნოდა. შავებში გამოწყობილ, 
ნელი, წყნარი ხმით მოსაუბრე ამ სევდიან 
ქალბატონს დედა არც თავის, არც თავი-
სი მეზობლების ტოლად არ სთვლიდა. ეს 
ვიტრაჟის ნატეხი უფრო იყო, რომელიც 
თქვენს გვერდით გაივლიდა ხოლმე. და 
თუმცა დედა დღე და ღამე შრომობდა, თავს 
სულ არ გრძნობდა შეურაცხყოფილად იმ 
ადამიანთან შეხვედრისას, რომელიც მცი-
რეოდენი ქონების ხარჯზე ცხოვრობდა და 
დროს გარდაცვლილ ახლობელთა და ძველ 
სამიჯნურო განცდებზე ფიქრში ატარებდა. 
ინსტინქტურად, დედაჩემს უყვარდა შეძ-
ლებული ხალხი, მათი განსაკუთრებულო-
ბა, როგორც ახალი თეთრეულისა, ლილაში 
გატარების ან კარგი რეცხვის შემდეგ რომ 
არის ხოლმე.

კიურე, რომელსაც ჩვენ ვიცნობდით, 
ვერდუნის მთიანეთიდან ჩამოსული გლეხ-
კაცი იყო. მწარე ენა ჰქონდა. ქადაგებისას 
მოზარდებს „ძროხების ნახირს” ეძახდა. მე 
არ მიყვარდა. მირტყამდა. შვიდი წლის მან-
ძილზე მარტო იმაზე ვფიქრობდი, გავიზრ-
დები და თვითონაც ვცემ-მეთქი.  სამუდა-
მოდ შევწყვიტე წირვაზე სიარული. 

სოფელში თეთრ ჩაჩებში გამოწყობილი 
სამი მონაზონი ცხოვრობდა. ისინი ყველას 
უყვარდა. დამწვრობის, ჭრილობების, და-
ჟეჟილობის, ძირმაგარების საწინააღმდეგო 
წამლების მარაგს ინახავდნენ პატარებისა 
თუ უფროსებისათვის. გაურკვეველი ასა-
კის ჩუმი არსებანი იყვნენ, სახეზე ღრმა ნე-
ტარების გამომეტყველება აღბეჭდოდათ. 
ეს მთელი წლის განმავლობაში აყვავებული 
ალვის ხეების გრძელ რიგს ჰგავდა.  

უფლის სხეულის ან ჟანა დარკის დღე-
სასწაულზე მამაკაცებს, მათაც კი, ვინც 
წირვაზე არ დადიოდა, ფოთლები მოჰქონ-
დათ საკურთხევლის მოსართავად, რომ-
ლისკენაც მოძრაობდა პროცესია. ბავშვები 
კიურეს მოჰყვებოდნენ, სრულიად ახალი და 
დაუთოებული ლენტით მორთული პატარა 
კალათიდან მუჭით ყვავილების ფოთლებს 
იღებდნენ და ფანტავდნენ. 

რელიგიური დღესასწაულები ჭეშმარი-
ტი ხალისით იყო მოცული. ყველა უკეთ იც-
ვამდა, ველზე სამუშაოდ არავინ გადიოდა, 
აპერიტივის მიღების დროს ზარების რეკვა 
ისმოდა, მირაბელისგან უფრო დიდ ნამცხ-
ვრებს აცხობდნენ და ჩვენი დიდი საზეიმო 
მაგიდის გარშემო უფრო მეტი სტუმარი იყ-
რიდა თავს. 

თუკი თავის ძველ სამხედრო ნაწილს 
მონატრებული მამა ქალაქამდე ჩავიდოდა, 
სტუმრად აუცილებლად მოიყვანდა ცხოვ-
რებაში პირველად გაცნობილ რომელიმე 
ქვეითს, რომელსაც მთელი ოჯახი სიხარუ-
ლით ღებულობდა. 

1914 წლის ომის დაწყებამდე, წლე-
ბის მანძილზე,  ყოველდღე, თერთმეტი 
საათისთვის, დედაჩემი სკოლის შესასვ-
ლელთან მოდიოდა და მაწვდიდა კალა-
თას, რომელშიც მამაჩემისთვის გამზა-
დებული საუზმე ეწყო. მე ის ქარხანა-
ში მიმქონდა. მანამდე კი – ბრძმედზე. 
ბრძმედის ღუმელი შლაკით შემოწყობილ  
უზარმაზარ პირამიდას წააგავდა. შლაკი 
ვაგონეტებით პატარა ლოკომოტივს, „კუ-
კუშკას” მოჰქონდა. მტვერთან და ტალახ-
თან არეული თუჯი გამდინარე წყალში, 
ნიჩბებით თანმიმდევრობით ირეცხებოდა 
შლაკებისაგან. იქ ვნახულობდი მამაჩემს 
ექვსიოდე მამაკაცთან ერთად, რომელთა 
სახელებიც არ ვიცოდი. 

ორ აგურზე წამომჯდარი, განიერ მილს 
მივეყრდნობოდი და მის გვერდით, მრეც-
ხავების ბრიგადასთან ერთად ვსაუზმობ-
დი. ზამთრობით ბრიგადა პატარა ბარაკში 
საუზმობდა. მას ნახშირით გახურებული 
მაყალით ათბობდნენ, რომელიც გარშემო 
ქარხნის მტკლარწე სუნს ავრცელებდა. 

მამა მშვიდი ადამიანი იყო, იშვიათად 
თუ მხიარული, უფრო სევდიანი იუმორით 
სავსე. სამოცს გადაცილებული იყო, სულ 
მალე ქარხანაში მისი მუშაობის ორმოცი 
წლისთავი შესრულდებოდა. უკვე მიღე-
ბული ჰქონდა მედალი ოცდაათი წლის 
კეთილსინდისიერი შრომისათვის. ხანდაზ-
მულობის გამო სამსახურიდან წამოსულს 
ქარხანა ყოველდღიურად პენსიის სახით ათ 
სუს გადაუხდიდა. იმ დროს ეს ერთი ლიტრი 
ღვინის ან თამბაქოს კოლოფის ფასი იყო. 

მას ხშირად ულოცავდნენ იმას, რომ 
მრავალრიცხოვანი ოჯახის მამა იყო და კე-
თილსინდისიერ მუშაკად ითვლებოდა. კარ-
გი ჯარისკაცი ყოფილა და უკვირდა, რომ 
პატიოსანი ცხოვრების საფასურად, ამ მძი-
მე სამუშაოზე, როგორც თვითონ იტყოდა, 
„უგზოობაში” გაამწესეს. ბატონებს, რომ-
ლებიც ქარხანას თუ  რესპუბლიკას მარ-
თავდნენ, პატიოსნებას უწუნებდა. რამდე-
ნიმეჯერ მამა თავის ჩვეულ ადგილას ვერ 
ვიპოვე. – „კარნოს უბანზეა,” – მეუბნეოდა 
მეწყვილე. ქარხნის უბნები, ჩვეულებრივ, 
კოლონიების სახელებს ატარებდნენ. ერთს 
ტონკინი ერქვა. სადნობი ღუმელის გამო იქ 
ისეთივე სიცხე იდგა, როგორც ინდოჩინეთ-
ში. 

ვიწრო ლიანდაგებს გადავკვეთდი, რომ-
ლითაც ცხენები ქვანახშირითა და მადნით 

დატვირთულ ვაგონეტებს ეზიდებოდნენ, 
„კუკუშკას” კი გამდნარი თუჯით სავსე ვა-
გონეტები ეწეოდა. ხმაურიანი, მშფოთვარე 
გაზგენერეტორების უზარმაზარ რიგს და-
ვუყვებოდი. ქარხანა არ მაშინებდა. 

როდესაც კარნოს სადნობებს მივუახ-
ლოვდებოდი, ჩამდინარე წყლების მილის 
ყელს მივადგებოდი. მამაჩემის მეწყვილე, 
თოკით, მხრჩოლავი სუნის მწვანე წყლით 
სავსე ვედროებს ეზიდებოდა, რომელსაც 
უკანვე აბრუნებდა. ჩემს დანახვაზე, მამა-
ჩემს უყვიროდა ქვემოთ:

„მამილო ნაველ, სადილის დრო დგება, 
შენი ყმაწვილი უკვე აქ არის”.

მამაჩემი მარტო მას შემდეგ ამოვიდო-
და, რაც ხმამაღალი საყვირი, რომელსაც 
მუშები „მყვირალას” ეძახდნენ, სადილის 
დროს ამცნობდა.

იმ ღრმულიდან ჭუჭყიანი და ფერმკრ-
თალი ამოდიოდა. უკან ასეთივე მეწყვილე-
ები მოჰყვებოდნენ. უმადოდ მიირთმევდა, 
ღრმად სუნთქავდა, თითქოს ბრაზობსო. 

ოთხი საათისთვის, სკოლიდან გამოსუ-
ლი, დედას ვეტყოდი, „მამა კარნოს უბანზე-
აო”. სევდა, დარდი, შფოთვა გვიპყრობდა. 
თუკი მამა შვიდ საათამდე არ მოვიდოდა, 
მის შესახვედრად გავემართებოდით დე-
დაჩემი, ჩემი უმცროსი და და მე. ისე მივ-
დიოდით, როგორც უბედურებასთან შე-
სახვედრად. მამა ან უკვე მკვდარი უნდა 
ყოფილიყო – „კარნოზე” მუშები ზოგჯერ 
იგუდებოდნენ. იქიდან გამოსულს ნახევარ-
ლიტრიანი შტოფიც ერეოდა. 

სოფლის მთავარ ქუჩას დავუყვებოდით. 
შიში გვიტანდა. ჩემი უმცროსი დაიკო ელე-
ნი, გამხდარი და ნერვიული გოგონა, თავის 
პატარა ხელს ჩამკიდებდა. ტანში აჟრჟო-
ლებდა. ბარბაცით მოახლოებულ, მოღიღი-
ნე მამაჩვენის დანახვაზე, სირცხვილისგან 
ცრემლები გვდიოდა.

მამა მხოლოდ მძიმე სამუშაოს შემდეგ 
თუ სვამდა. კვირაობით ან დღესასწაულებ-
ზე, არ მახსოვს, რომ „ეცუღლუტოს”. ბევრს 
არ ეტანებოდა. მშვიდი ცხოვრება წყურვი-
ლის ჟინს არ იწვევდა მასში. დამქანცველი 
დღის მძიმე სამუშაო პირობები ერთადერ-
თი მიზეზი როდი იყო ალკოჰოლიზმის შე-
ტევისა მეტალურგიული ქარხნების მუშებს 
შორის. მამაკაცები ზარს სცემდნენ. 

ხანდაზმული ან მამაჩემის ასაკის მუშა-
თა ცხოვრების საუკეთესო ხანა მათი ახალ-
გაზრდობა, სამხედრო სამსახურში გატა-
რებული წლები იყო. ყველა ის ამბავი, რო-
მელსაც ისინი სამიკიტნოებში ყვებოდნენ, 
ჯარში მათი სამსახურის დროს ხდებოდა.  

თუკი მამა შეზარხოშებული არა, მაგ-
რამ დაღლილი იყო, ჩვენ გვერდით იჯდა, 
მძიმედ სუნთქვდა, ცხვირით სრუტუნებდა, 
კბილებს აკრაჭუნებდა და თითებს იფშვ-
ნეტდა. ტანსაცმელსა და ფეხსაცმელზე 
ქარხნიდან წამოყოლილი მტვერი ედო. მე 
ცოტა მაშინებდა მისი იერი. ბრაზი ახრჩობ-
და. საუბრისას ხმა უფრო საბრალო ჰქონ-
და, ვიდრე ბოროტი. დაღლილობა სიმწარეს 
მატებდა, მით უფრო ვაჟიშვილები, ქარხნი-
სა თუ რესპუბლიკის მესვეურები, არ იყვნენ 
მისი მოწონების სიმაღლეზე.

ბავშვობაში არასდროს მიშიმშილია. 
საჭმელ-სასმელი ყოველთვის საკმარისი 
იყო, მამაჩემისთვის განკუთვნილი ღვინის 
გარდა, რომელიც ძალიან ძვირი ჯდებო-
და. საკუთარი ვენახი არ გვქონდა. სამაგი-
ეროდ, ყოველთვის გვქონდა დამარილებუ-
ლი ლორი, კიდევ ერთ ღორს საჯინიბოში 
ვზრდიდით, ქათმებთან და კურდღლის 
რამდენიმე ნაყართან ერთად. მიუხედავად 
ამისა დედა ძლივს ახერხებდა ბინის ქირის 
გადახდას ან საბაყლოს ვალის გასტუმ-
რებას, ისიც დაგვიანებით. ჩემი უფროსი 
დების გათხოვების შემდეგ, ნარდად და 
გულდასმით მომუშავე მამაჩემის ხელფა-
სი უკვე აღარ იყო საკმარისი ბიუჯეტის 
გასანაწილებლად ისე, რომ ფულთან და-
კავშირებული სირთულეები არ გვქონოდა. 
როგორც კი მამა ორ კვირას იმუშავებდა, 
სახლის პატრონი ავანსს ითხოვდა, რადგან 
იცოდა, რომ დედას უკვე ჰქონდა სახარჯი 
ფული. 

მამა არასდროს ღებულობდა ხელფასს 
სრულად, ქარხანა სესხს უქვითავდა და „სა-
თამაშო ფულის” – სპილენძის ჟეტონების 
სახით უხდიდა. ამ ჟეტონებზე ქარხნის კო-
ოპერატივი საბაყლო ნაწარმსა და იაფფა-

სიან ღვინოს გვაძლევდა, რომელსაც მამა 
სასადილოში, სამუშაოს შემდეგ სვამდა.

დედას ძალიან უჭირდა სესხად მიეცა 
მეზობლის ქალისთვის თანხა, რომელიც იმ 
ხანად ნახევარი სამუშაო დღის საფასური 
იყო, თუმცა სოფლის ქალები ძალიან ყუ-
რადღებიანი იყვნენ ერთმანეთის მიმართ. 
შეეძლო მიეცა სტაფილოს და კარტოფი-
ლის მთელი კალათი ან ღორის ნაჭერი. და 
მიუხედავად იმისა რომ შვიდი წლის ასაკის-
თვის გაჭირვების მნიშვნელობა ვიცოდი, 
არასდროს მინახავს დედაჩემი სასოწარკ-
ვეთილი, დაბნეული, ისე რომ არ სცოდნო-
და, როგორ გამოკვებავდა ქმარს, შვილებს, 
როგორც ეს შავი მუშების ცოლებს ზოგჯერ 
ემართებოდათ. 

მამაჩემი მოღუშული, მაგრამ უტყვი 
კაცი იყო. ჩემს ძმას ლუსიენს, რომელიც 
სახლიდან გაქცევისა და  ნანსისა და პა-
რიზთან შეხვედრის შემდეგ ანარქო-სინდი-
კალისტი გახდა, მამა განუწყვეტლივ უმე-
ორებდა – „ძალა აღმართს ხნავსო”.              

ქალებს მობეზრდათ ბაყლისა და მე-
ფუნთუშის (ხაბაზის) განუწყვეტელი საყვე-
დურები – „უკანასკნელად გაძლევთ ნისიად, 
ისედაც ძალიან დიდი ვალი დაგიგროვდა-
თო”, ქმრები წააქეზეს და მათაც ერთხელ 
გაფიცვა მოაწყეს. წარსულში ხანგრძლივ 
მოთმინებას თუ გავითვალისწინებდით, ეს 
ისტორიული მოვლენა იყო.

ნანსინად მოსულმა დრაგუნებმა ხალხს 
შეუტიეს, მაგრამ მათ თავის დაცვა მოახერ-
ხეს. მთელი თავისი შეიარაღების მიუხე-
დავად, ქალებთან და ბავშვებთან კავალე-
რისტებმა ვერაფერი გააწყეს. ჩვენთან ამ 
ამბავს ხშირად იხსენებდნენ. მამა სწორედ 
იმიტომაც არ იყო შეურიგებელთა შორის, 
რომ ოცდაათ წელზე მეტი ემუშვა ქარხა-
ნასა თუ „კარნოზე” და ცხოვრების ყადრი 
იცოდა.

ქარხნიდან დათხოვილი ერთი მუშა 
ჩვენთან სტუმრად დადიოდა; წითელი 
დროშა ჰქონდა. 1905 წლის იმ ერთადერთი 
გაფიცვის შემდეგ ქარხნიდან დაითხოვეს 
და ახლა ყავით ვაჭრობდა. მას სიხარულით 
ღებულობდნენ და ეუბნებოდნენ, რომ მას-
თან შეხვედრისას, მუდამ იმ დავიწყებული 
სიამაყის გრძნობა ახსენდებოდათ. 

ჩვენი სახლის პატრონი, დედილო მარი-
ონი, თუმცა ხანში შესული, მაგრამ მაღალი 
და ჰუსარივით მოზიდული ქალი გახლდათ. 
დედაჩემს გასაქანს არ აძლევდა, როცა ბი-
ნის ქირის მოთხოვნით მოდიოდა. მისი ქმა-
რი, პარალიზებული მოხუცი, წელში მოხ-
რილი დადიოდა, თითქოს ვენახს უვლისო. 
იტყოდით, ამ ქალს ცხოვრების ბოლომდე 
შრომა და ჯაფა აქვს მისჯილიო. თან ხელ-
მომჭირნეობის სული შემოჰქონდა. თავი-
დან ამინდზე ჩამოაგდებდა საუბარს. დედა-
ჩემისთვის ეს ობობასთან ბუზის შეხვედრას 
უფრო ჰგავდა. ვალს სამი თვის დაგვიანე-
ბით ვუხდიდით. ჩვენი ვალები ღამღამობით 
მესიზმრებოდა. 

სარაევოს დრამის შემდეგ ყველა დიდი 
შეშფოთებით ადევნებდა თვალს ომის მოახ-
ლოებას.

ერთ საღამოს, შებინდებისას, მამაკა-
ცები მერიისკენ დაიძრნენ. მე ყველა გამვ-
ლელს ვართმევდი ხელს. ათი წლის ვხდე-
ბოდი, რასაკვირველია, მათთან ერთად 
წასვლა მინდოდა. სოფელს სითბოსა და 
სიყვარულის ტალღამ გადაუარა. ოჯახე-
ბი ერთმანეთს დაუახლოვდნენ. ლუსიენმა 
მხოლოდ ერთი წუთით შემოირბინა დასამშ-
ვიდობებლად. მამაჩვენის წინ დააბიჯებდა, 
ისიც ბედნიერად გრძნობდა თავს, აკი მისი 
ანტიმილიტარისტულად განწყობილი ვაჟი 
მოხალისედ მიდიოდა.

ზაფხულის არდადეგები იწყებოდა. მე-
ორე დილით, პარმაღზე ვიჯექი და ვიოლი-
ნოს ვაწრიპინებდი, როდესაც მხიარულად 
გავძახე გზად გამავალ ჩვენს მოხუც სახ-
ლის პატრონს:

„ომი დაწყო! ქირას აღარ ვიხდით, ხვალ 
ფრანგები მეცში იქნებიან!”

ერთი თვის თავზე ჩვენთან იდგნენ გერ-
მანელები და ჩვენს ტყემლებს მიირთმევდ-
ნენ. 1914 წლის უხვი მოსავალი, ხორბლით 
დახუნძლული, მიტოვებული თავთავები 
ზედა მინდვრებში ხელუხლებელი ლპებოდა.   

ფრანგულიდან თარგმნა 
გიორგი ღლონტმა                                                                                                     

(დასაწყ. წინა ნომერში)

17 აპრილი, 1919 წელი
კონსერვატორიის დარბაზში გაიმართა 

ტიციან ტაბიძის პოეზიის საღამო. პირველ 
განყოფილებაში გერონტი ქიქოძემ წარმოსთქ-
ვა სიტყვა „ახალ ქართულ პოეზიაზე”, მაგრამ 
იგი უფრო მეტს ამბობდა და გვიხსნიდა და-
სავლეთ-ევროპულ სიმბოლიზმს, ვიდრე ახალ 
ქართულ პოეზიას. მხოლოდ ბოლოს შეეხო ქარ-
თულ მოდერნიზმს, ისიც მეტად მკრთალად და 
სუსტად, ეტყობოდა, რომ მას ბევრის თქმა არ 
უნდოდა, მაგრამ რადგან სიტყვაში გამოვიდა, 
ცოტა მაინც უნდა ეთქვა რამე... უნდა ითქვას, 
რომ თანამედროვეებზე ძნელია გადაჭრითი სა-
უბარი, უფრო ძნელია მთლად მთელ რომელიმე 
თანამედროვე მოვლენის, როგორიც არის ქარ-
თული სიმბოლიზმი, შესახებ ლაპარაკი, ვიდრე 
წარსულზე, იმ პოეტებზე, რომელნიც აღარ 
ცხოვრობენ ჩვენ დროს და რომელთაც უკვე 
თვისი სახე ნათლად და მკაფიოდ გამოხატეს 
მარადისობის ფსკერზე.

***
მეორე განყოფილება დაიწყო. პაოლო 

იაშვილის სიტყვით: „მე და ტიციან ტაბიძე”... 
თამამი, ლამაზი და ღმერთივით გამბედავი 
წამოხტა იგი ჩვენს წინ... მომაგონდა გრიგოლ 
რობაქიძის სონეტიდან: 

„პოეზიაში შემოიჭერ როგორც ბანდიტი, 
ერთი შეძახით შეარყიე მრავალი ტახტი, 
უდარდო ხელით მოაბნიე
თვალმარგალიტი”.
მშვენივრად ლაპარაკობს, სჩანს ძლიერი 

ტემპერამენტი და დიდს შთაბეჭდილებას სტო-
ვებს ადამიანზე მისი ფიგურა და მისი სიტყ-
ვები... მოგონებათა ქსელში გაება, იგონებდა 
ტიციანის და თვის ყრმობას, ბრძოლას და ოც-
ნებებს... და ბოლოს წაიკითხა თვისი სონეტი 
„ტიციან ტაბიძეს”...  

პაოლოს შემდეგ ილაპარაკა გრიგოლ რო-
ბაქიძემ, ქართული სიმბოლიზმის მამა-მთა-
ვარმა, რომელმაც პირველმა შეაღო კარები  
მარადისობის სამეფოში და დააფუძნა საქარ-
თველოში ახალი შეგნება, ახალი პოეზია... 
იგი დიადია, მეფეა პოეზიისა ფილოსოფიურ 
განცდით გატაცებული... გაივლის დრო და 
მასში იცნობენ გენიოს!.. დიაღ, გენიოსს, 

რომელიც აღმოცენდა საქართველოს ნოყიერ 
მიწაზე, ნიადაგზე... „სიტყვა პოეზიას” და სო-
ნეტი „ტიციან ტაბიძეს”, რომელიც მან  შეს-
თხზა გემზე კონსტატინეპოლიდან ბათომში 
მოსვლის დრoს...

მესამე განყოფილებაში... ალი არსენიშ-
ვილმა  წარმოსთქვა სიტყვა „ლოგოსი და 
ლოტოსი”. ლაპარაკს აკლდა ძლიერება და 
პაფოსის განცდა... წყნარად მობაასე,  „პენს-
ნეში” იგი არ მოგვაგონებს სრულებით „ალს” 
– ღვთიურ ცეცხლს, რომლის სახელს იგი ატა-
რებს... სერგეი გოროდეცკიმ რუსულად დაახა-
სიათა „ცისფერი ყანწელების” სკოლა ქართულ 
პოეზიაში... სომხის გამოჩენილმა პოეტმა 
ოვანეს თუმანიანმა სომხურად წაიკითხა თვი-
სი ლექსი მიძღვნილი ახალგაზრდა ქართველ 
მგოსნებს.  იგივე ლექსი რუსულ თარგმანით 
წაიკითხა გოროდეცკიმ და ქართულად პაოლო 
იაშვილმა... გალაქტიონ ტაბიძე – თურმე ნუ 
იტყვით, ის, ვისაც მე ვთვლიდი კ.ნადირაძეთ, 
გალ. ტაბიძე ყოფილა... რა მშვენიერი გამოთქ-
მაა, რა ჟესტები, რა პათოსი, რა განცდაა, რო-
დესაც იგი კითხულობდა თვის ლექსს „მთაწ-
მინდის ღამეზე”... გველივით იკლაკნებოდა, 
ხელებს გვიწვდიდა, თითქოს მარადისობის 

მზერით დაბრმავებულმა გაშალა თვისი მეოც-
ნებე ფრთები და აპირებს მთლად დაწვას მა-
რადისობის კოსმიურ ცეცხლში... მშვენიერია 
გალაქტიონ ტაბიძე, ძლიერ შემიყვარდა!.. და-
ვით კოპალიმ წაიკითხა თვისი ორი ლექსი... 
სერგეი რაფალოვიჩმა, ყარა-დარვიშმა, ფუტუ-
რისტმა იგორ ტერენტიევმა სთქვეს აგრეთვე 
სიტყვები. ტერენტიევმა ამის გარდა წარმოსთ-
ქვა თვისი ფუტურისტული ლექსები. ხარიტონ 
ვარდოშვილი მშვენიერი ლექსით წარმოდგა... 
სანთელი... ცეცხლი... ალი... ფარვანა... დამც-
ვარი, დადაგული... პოეტი, ფარვანავით, დამ-
წვარი... სული იწვის სანთელის ცეცხლზე... 
შემდეგ გრიგოლ რობაქიძემ კიდევ წარმოსთქ-
ვა თვისი ლექსები „ამორძალებზე,” რომელმაც 
შეიყვარა ალექსანდრე დიდი, ფილიპეს შვილი 
და „ხის ბაყაყზე” ... პაოლო იაშვილმა: „წერილი 
დედასთან”... შოთა დადიანმა აცინა საზოგა-
დოება „ნაციონალიზაცია საქართველოში“-თ. 
არ ვიცი, რა საჭირო იყო სერიოზული და ღრმა 
განცდათა რიგში ეს იუმორისტული გამოსვ-
ლა?.. ბოლოს ტიციან ტაბიძემ სთქვა თვისი 
ლექსები: „ბირგამიის ტყე”, „მადიარია” და 
კიდევ ერთი ლექსი, რომლის სათაური აღარ 

მახსოვს... აჰა, მოვიგონე... „სონეტი „ვალე-
რიან გაფრინდაშვილს”, რომელიც ამჟამად 
ქუთაისში იმყოფება. ამით გამთავრდა  ფრიად 
საინტერესო და ესტეტიური საღამო... დიდ-
ძალი ხალხი დაესწრო, შედარებით, 1918 წ.  6 
ივლისს გამართულ „ცისფერი ყანწელების” 
საღამოსთან, რომელსაც მეც დავესწარი, ამ 
საღამომ უფრო მეტი ხალხი მიიზიდა...    

დიადი შთაბეჭდილებით და ინტიმურ გან-
ცდით ვბრუნდებოდი სახლში. ვიფიქრე: თუ 
ოდესმე მოხერხდება ჩემი გამოსვლა პოეზიის 
დარბაზში და მის მარადისობის ახმაურების  ას-
პარეზზე, მე უთუოდ და აუცილებლივ „ცისფერ 
ყანწელების” სკოლასთან ვიქნები, თუ ვერ იქნა 
და მაინც სკოლებში თვის ამოყოფა მომინდა... 
წინააღმდეგ შემთხვევაში მე განმარტოებული, 
თავისუფალი და ლაღი გაუდგები ჩემს საკუ-
თარ გზას და საკუთარ ძიებაში ჩავახრჩობ ჩემს 
თავს... ან თავისუფლად და დამოუკიდებლად 
ყოფნა, პოეზიის დიად ტაძარში და თვისი სა-
კუთარ ტაძრის აშენება ან არა და, სკოლაში 
ყოფნა, სხვის გაშენებულ  ტაძარში ლოცვა, 
მაგრამ მხოლოდ „ცისფერ ყანწების” ტაძარში, 
მხოლოდ გრიგოლ რობაქიძის გენიასთან. სხვა 
სკოლა ჩემთვის არარაა, არარაობაა...

28 აპრილი, 1919 წელი
მინდოდა წასვლა ქართულ ტანსავარჯიშო 

საზოგადოება „შევარდენი”-ს პირველ გამოსვ-
ლაზე სახელმწიფო თეატრში, არაყიშვილის 
ოპერა „თქმულება შოთა რუსთაველზე“-ს შემ-
დეგ,  რო უნდა ყოფილიყო... მივედი კასსას-
თან, იქნებ შესასვლელ ბილეთს  ვიყიდიდი, 
მაგრამ ვიდრე მე, რიგში მდგომი, მიუახლოვ-
დი კასსას, უკვე ყველა შესასვლელი ბილე-
თი გაიყიდა...  აქეთ-იქეთ მივედი და შევედი 
თეატრის კომისართან, ალ. წუწუნავასთან. 
მიმიღო კარგათ, მაგრამ ღიმილით უარი შე-
მომთავაზა... გამოვედი გაცივებული ... ვნახე 
ტიციანი,  შ.ამირეჯიბი, გერონტი ქიქოძე და 
სხვები და გაჯავრებული  დავბრუნდი სახლ-
ში.

გავედი რუსთაველის პროსპექტზე, გავი-
არე ქართულ კაფესთან და გაზეთების მყიდ-
ველთან თვალი მოვკარი „მეოცნებე ნიამორე-
ბის” ყდას... გულმა ტოკვა დამიწყო. სწრაფად 
მივედი და გახარებული ავირბინე სახლში, ჟურ-
ნალით იღლიაში...

ავიღე  ბიბლიოთეკიდან ჰენრის მანნის 
რომანი „მინერვა” მეორე ნაწილი „ღმერთ – 
ქალები“-სა...

5 მაისი
სამსახურიდან გამოსვლისას ერმოლოვის 

და პეტრე დიდის ქუჩების გადახლართვის კუთ-
ხეზე შევხვდი გრ.რობაქიძეს, მოჰქონდა რაღაც 
წიგნები, უთუოდ «Новый Дeнь»-ის რედაქცი-
აში იქნებოდა, მეორე მგონი ს.რაფალოვიჩი 
იყო...

სახლიდან გავეჩქარე ქართველ მხატვართა 
სურათების გამოფენაზე. პირველი შთაბეჭდი-
ლება საუცხოვოა. განსაკუთრებით მიიპყრო 
ჩემმა სულმა ყურადღება იაკობ ნიკოლაძის 
ბრინჯაოს და მარმარილის ქანდაკებებმა და 
ლადო გუდიაშვილის სურათებმა... მოვყვები 
რიგზედ...

გრიგოლ გაბაშვილის სამ სურათიდან მშვე-
ნიერია „სამარკანდის ბაზარი” –  მხატვარ სემი-
რადსკის (თუ სემიგრადსკის?) გვაგონებს... 

მოსე თოიძის სურათებიდან მეტი შთაბეჭ-
დილება დატოვეს: „რევოლიუცია“-მ (№151), 
„ძველი და ახალი საქართველო”, „ მარიამ მაგ-
დალინელი და ქრისტე”, „გაზაფხულის შეხვედ-
რა”. ეტიუდებიდან კარგია „კაკლის ხე”, „მთვა-
რიანი ღამე”...

ერეკლე თოიძის მშვენიერია „სამშობლო-
სათვის” (№170) – ეს თითქოს ანტიპოდია მამის 
ნახატისა „რევოლუცია” – მამა და შვილი – დღე-
ვანდელი საქართველო – რევოლუციის ცეცხ-
ლი დაბადებული, აღდგენილი, სამშობლო წმინ-
და შეიქმნა ახალგაზდა საქართველოსათვის...

 ალექსანდრე მრევლიშვილი – „კრწანისის 
შემდეგ” სიდამონ ერისთავის სურათის „კრწა-
ნისის ველი“-ს განგრძობაა თითქოს... დიადი 
სურათია, – „მცხეთის ტაძარი” – რეალური სუ-
რათია, სინამდვილესთან ახლო მდგარი.

 ვალერიან სიდამონ - ერისთავის სურათებ-
ში – „გიორგი სააკაძე ბრძოლის მოლოდინში” 
– დევ–გმირი, ნამდვილი რაინდი ძველი საქარ-
თველოისა. „კრწანისის ველი” – უმზერ ამ სუ-
რათს და ფიქრობ – სად ხარ მშვენიერო, ძლი-
ერო საქართველოვ, რაინდულო, გმირულო!.. 
კარგია „შურისმაძიებელნი” – ეს თვით ცხოვრე-
ბაა. – „წმინდა გიორგი” – „არმაზი” – „მეძროხე-
ები”, – „წისქვილი”...

შალვა ქიქოძე: „ირაკლი წერეთლის პორტ-
რეტი” – „ ქალაქი” და „აჭარა” – „აჭარის მოტი-
ვები” (მშვენივრად არის გადმოცემული აჭარის 
სიმშვენიერე და საიდუმლოებანი...

ნიკო ფიროსმანიშვილმა – არ ვიცი რად – 
პირველ ნახვის შემდეგ ვერ დატოვა ვერავითა-
რი შთაბეჭდილება, იქნებ კარგათ არ გამისინ-

ჯია…
დანარჩენები არიან ვადილ ჯორჯაძე, ნი-

კოლაძე სალომე, თამარ თავაძე. – მოქანდაკე  
თამარ ბილანაშვილი, ელენე ახვლედიანი...

ლადო გუდიაშვილი, დავით კაკაბაძე და 
იაკობ ნიკოლაძე უნდა ცალკე შევისწავლო – და 
კიდევ დავათვალიერო – ლადო გუდიაშვილი 
ამშვენებს მთელ გამოფენას თვისი ტილოებით. 
მთელ 32 უმთავრეს სურათში არც ერთი არ 
მოიპოვება იმისთანა, რომელიც თანამედროვე 
ხელოვნებამ და მარადისობის შეგრძნობამ არ 
გაამართლოს!... დავით კაკაბაძის სურათებში – 
„დაკრძალვა იმერეთში”  და, საერთოდ, მთელი 
სერია შეერთებული ერთ სათაურით „იმერეთი” 
– იპყრობს ყურადღებას მეტს, ვიდრე პორტრე-
ტები და ავტოპორტრეტები...

იაკობ ნიკოლაძე ვნახე დარბაზში, გამოვე-
სალამე – ეს ერთად ერთია, რომელსაც მე ოფი-
ციალურად ვიცნობ, გავიცანი ჟვანიების სახლ-
ში, მგონი შობის წინ...

19 მაისი
საღამოს – შიო არაგვისპირელის 30 წლის 

მწერლობის იუბილე... ძალიან ცოტა ხალხი 
იყო – საკვირველია, გუშინ თურმე „აბესალომ 
და ეთერის” მე-13-ტე წარმოდგენაზე ისევ გა-
ჭედილი ხალხი იყო... შიო არაგვისპირელის 
ეტიუდები და მოთხრობები ძალიან მიყვარს, 
მაგრამ ჯერ – ცოტას ვიცნობ მის შემოქმედე-
ბას. პირველ განყოფილებაში კოტე მაყაშვილმა 
გადმოგვცა მოკლედ ბიოგრაფიული ცნობები 
შიოს ცხოვრებიდან. შემდეგ წარმოსთქვა სიტყ-
ვა ივანე  გომართელმა, მის შემდეგ აკაკი პაპა-
ვამ...  პრეზიდიუმში (მწერალთა კავშირის, იყო 
გრიგილ რობაქიძეც)... მეორე განყოფილებაში 
გამოვიდა შიო, რომელსაც ტაშის ხანგრძლივით 
შეხვდნენ... შემდეგ მილოცვები... მესამე განყო-
ფილებაში წარმოადგინეს მისი მოთხრობების 
ინსცენიროვკით „მიწა” და „ახალწლის ღამეს”... 
ღამის პირველის ნახევარზე დაიშალა ხალხი... 
იყვნენ გრიგოლ რობაქიძე, დ.კოპალი, არსენიშ-
ვილი, ი.გრიშაშვილი, შ.ქიქოძე, ლ.ჯაფარიძე, 
დ.არაყიშვილი და ბევრნი სხვანი...

26 მაისი
ერთი წელიწადი შესრულდა დღეს, რაც 

117 წლის მონობის შემდეგ ქართველმა ხალ-

ხმა კვლავ წინანდებურად დაიწყო დამოუკი-
დებელი ცხოვრება... ფრიად მნიშვნელოვა-
ნი ფაქტია საერთოდ ქართული ისტორიის 
ფურცლებში... ΧV საუკუნის შემდეგ, როდე-
საც მეფე ალექსანდრემ დაანაწილა საქარ-
თველო რამდენიმე სამეფოებად და სამთავ-
როებად, 1918 წლამდის საქართველო არ 
იყო ისე გაერთიანებული და მისი პროვინ-
ციები ისე მჭიდროდ დაკავშირებულნი და 
ერთი იდეით  და გრძნობით გამსჭვალული, 
როგორც დღეს და როგორც ეს იყო თამარ 
მეფის ოქროს ხანაში ... V საუკუნეში საქარ-
თველო დაქუცმაცებული და დანაწილებული 
იყო და მხოლოდ დღეს, დემოკრატიის მეფო-
ბის დროს, ქართველმა ხალხმა ღირსეულად 
შეჰქმნა სახელმწიფოებრივი ორგანიზაცია. 
დეე, მრავალი შეცდომა იყოს ჩვენ მთავ-
რობის ნაბიჯებში და მოქმედებაში, დეე იგი 
შეპყრობილი იყოს ვიწრო პარტიულობით, 
დეე ქართველ ხალხის დამოუკიდებლობას 
მრავალი მტერი გარეშე, თუ შინაური ჰყავ-
დეს, ჩვენ მაინც სიხარულით მივეგებით  ამ 
წლის თავის შესრულებას და სალამს ვუძღ-
ვნით განთავისუფლებულ ხალხს!.. გაუმარ-
ჯოს ქართველ ხალხს!..

ვაკეზე (საბურთალოსთან) იყო დღესასწა-
ული. დილის 10 საათიდან საღამოს 6 საათამდე. 
სულ იქ ვიყავი. მეტად საინტერესო და  ღირსშე-
სანიშნავი იყო ქართულ ტანსავარჯიშო საზო-
გადოების „შევარდენის” გამოსვლა... უთუოდ 
იგივე ნომრები იყო, რაც სახელმწიფო თეატრში 
აჩვენეს... რა სილამაზეა, რა პლასტიურობა, რა 
სიძლიერე ფორმების, სხეულის... დიაღ, ტანის 
სილამაზე, მეტადრე ქართულ ტანის სილამაზე 
უნდა ნათლად და სხივოსნათ გამოსჭვივოდეს 
აქ საქართველოშივე... ამიტომ გიმნასტიკას და 
მეტადრე „შევარდნებას” უნდა დიდი ყურადღე-
ბა და გაფართოვება...

*
საღამოს სახელმწიფო თეატრში საზეიმო 

წარმოდგენა იყო. პირველად შეასრულეს ჰიმ-
ნები ქართული, ინგლისური, იტალიანური და 
ფრანგული. შემდეგ წარმოადგინეს  „შოთა 
რუსთაველიდან” Ι აქტი. მესამედ:  შეასრუ-
ლეს კ.ფოცხვერიშვილის სიმფონია „ამირანი”, 
რომელიც ზოგიერთ ადგილების გამოკლებით 
ძალიან მომეწონა... აქ არის  დიადობა ამირანუ-
ლი!.. დირიჟორობდა გარტმანი... შემდეგ წარ-
მოადგინეს Ι და ΙΙ აქტები „აბესალომ და ეთერი-
დან”... ხალხი მრავალი იყო...

(მოგვაწოდა შალვა ალხაზიშვილის 
შვილიშვილმა  

ნატალია ალხაზიშვილმა)

კიდევ ერთი მონაკვეთი
(მოგონებები: შალვა ალხაზიშვილის დღიურიდან - 1918 წელი)

მილოცვა
სამცხე-ჯავახეთის სახელ-
მწიფო უნივერსიტეტი და 
გაზეთის „ლიტერატურული 
მესხეთის” რედაქცია ულო-
ცავენ სამცხე-ჯავახეთის სა-
ხელმწიფო უნივერსიტეტის 
პროფესორს მერაბ ბერიძეს 
ქართული ენის დაცვა-განვი-
თარების საქმეში შეტანილი 
განსაკუთრებული წვლილი-
სათვის  საქართველოს გა-
ნათლების, მეცნიერებისა და 
ახალგაზრდობის სამინისტ-

როს  და შოთა რუსთაველის  საქართველოს ეროვნული სამეცნიერო 
ფონდის  ერთობლივი  გადაწყვეტილებით სპეციალური სიგელით და-
ჯილდოებას და უსურვებს ახალ-ახალ წარმატებებს სამეცნიერო და სა-
ზოგადოებრივ საქმიანობაში. 

ცისფერყანწელები

კახაბერ ჯაყელი
პროფესორი

სულხან-საბა ორბელიანი არამარტო დიდი 
განმანათლებელი, მეცნიერი, მწერალი, მოგზა-
ური და დიპლომატი გახლდათ, არამედ ის იყო 
თავისი დროის ერთ-ერთი თვალსაჩინო პიროვ-
ნება, რომელმაც გაიარა ფათერაკებით აღსავსე 
ცხოვრების გზა, გულანთებული მამულიშვილი-
დან, ერის მამად აღიარებამდე. სულხან-საბას 
გამორჩეულ ფრაზებს კიდევ დიდხანს იხსენებდ-
ნენ საფრანგეთში, მეფე-მზის ლუდოვიკო XIV-ის 
გარემოცვაში, დამაშვრალმა და გაუტეხელმა 
ქართველმა დიპლომატმა, ბერმა, ნუგეშად რომ 
დაუტოვა ფრანგთა ხელმწიფეს. 

„თქვენო ბრწყინვალებავ, ისეთი მოხდენი-
ლობით ატარებთ ასაკს, რომ ყველას მოუნდება 
თქვენი ხნოვანების იყოს”. ამ  შექებით შეიცნეს 
ქართველი განმანათლებელი პარიზის სასახ-
ლეებში, რომელიც მხოლოდ თავის სამშობლოს 
მძიმე ხვედრზე დაფიქრებული, მდიდარი და 
ძლიერი ევროპიდან დახმარებას ელოდა. საფ-
რანგეთში მისიის დროს იგი უკვე ბერი საბა იყო. 
მისი ცხოვრება წარმატებულიც იყო და ტანჯ-
ვით აღსავსეც. საფრანგეთში და იტალიაში იგი 
ევროპელად მიიღეს. შემდეგ მართლაც ხშირად 
იხსენებდნენ ფრანგები აღმოსავლეთიდან ჩა-
მოსულ ბერს, რომელმაც ყველა მოხიბლა და 
ევროპელები კიდევ ერთხელ დააფიქრა იმ შო-
რეულ საქართველოზე, საიდანაც ოსმალთა და 
სპარსთა მიერ გაყოფილი მცირერიცხოვანი 
ერი გადარჩენისათვის იბრძოდა. ცნობილია თუ 
როგორ ჩქარობდა სულხან-საბა ევროპიდან სა-
ქართველოში დაბრუნებას. მიუხედავად იმისა, 
რომ მისი ქვეყანა მუდმივ საფრთხეში ცხოვ-
რობდა, საბა 1714 წელს გამობრუნდა ევროპი-
დან, კატარღით მოადგა საქართველოს ნაპირს 
და თან ევროპელ მისიონრებსაც ეხმარებოდა, 
რომლებიც მასთან ერთად გმირულად მოიწევდ-
ნენ მისიის აღსადგენად ქართლსა და იმერეთში. 
ოსმალებმა საბა და მისი მისიონრები საშინ-
ლად გაძარცვეს, მაგრამ უეცრად თეთრწვერა 
და მგზავრობაში დაღალული ბრძენკაცი ისაყ 
ფაშა ჯაყელის დისშვილმა შეიცნო, სიკვდილს 
გადაარჩინა და ახალციხისაკენ გამოამგზავრა. 
მართლაც, სულხან-საბა მთელ მესხეთში იყო 
ცნობილი იმით, რომ იგი ერისკაცობაში, ათაბაგ 
ასლან ჯაყელის სიძე გახდა.

მივყვეთ ისტორიას. ორბელიანები მხოლოდ 
და მხოლოდ სამეფო ოჯახებს უმოყვრდებოდ-
ნენ. 1658 წელს დაბადებული სულხანი არამარ-
ტო დიგვაროვანი იყო, არამედ განათლებული 
ოჯახიდანაც გახლდათ. მისი მამა ვახტანგ ორ-
ბელიანი მდივანბეგი იყო, ხოლო დედა თამარი 
გახლდათ ზაალ არაგვის ერისთავის ასული.  
დაკაცებული სულხანი პოლიტიკაში ჩაება, იგი 
მეფე გიორგი XI - ის მომხრე გახდა. როგორც 
ცნობილია, გიორგი მეფის დროს, განსაკუთრე-
ბით დაიძაბა ქართლის სამეფოს ურთიერთობა 
ირანის იმპერიასთან. სწორედ ამ დროს ახალ-
გაზრდა თავადი სულხან ორბელიანი თავისი 
სათაყვანებელი ხელმწიფის გვერდითაა. ურთუ-
ლესი მოლაპარაკება უნდა აწარმოოს. ირანის 
მსტოვრებით სავსეა ქართლი. ირანელები არა-
ფერზე არ იხევენ უკან. მათ შეუძლიათ მოისყი-
დონ ქართველნი, გაუგზავნონ პატრიოტ ივერი-
ელებს მსტოვრები, მოკლან, მოწამლონ, გაიტა-
ცონ ყველა ის პირი, რომელიც დამოუკიდებელ 
საქართველოზე ოცნებობს, თუნდაც ქართლის 
სამეფოს გადარჩენისა და შენარჩუნების სახით. 

გიორგი XI-ის გადაწყვეტილებით ირანელ-
თა ბატონობა ქართლში უნდა მოისპოს. – ამი-
სათვის თუ საჭირო გახდება ოსმალებთანაც 
კი დავიჭერთ საქმეს, – ფიქრობდა მეფე და მის 
ერთგულ დიპლომატებს და განსაკუთრებით 
მის აღზრდილ სულხანს ოსმალეთში, ახალცი-
ხის გავლით აგზავნის.  გიორგი XI რომის პაპს 
ინოკენტი XI -ს უგზავნის წერილს, სადაც თავს 
კათოლიკედ აცხადებს. ფაქტიურად სწორედ 
ქართლის მეფე აყალიბებს საქართველოს ევრო-
პული ორიენტაციის გზის მეორე ტალღას. პირ-
ველი, როგორც ცნობილია, ჩამოყალიბებული 
იყო მეფეების – დავით აღმაშენებლის, თამარის, 
გიორგი-ლაშასა და რუსუდანის  დროს.

ჩვენ შეგვიძლია ვივარაუდოთ, რომ სულხან 
ორბელიანის ევროპული ხედვა სწორედ გიორგი 
მეფის კარზე ჩამოყალიბდა. ევროპისაკენ მისწ-
რაფება იმ დროს ძალზე სახიფათო იყო.  

მართლაც ჯანყდა გიორგი XI ირანელების 
წინააღმდეგ მაგრამ დამარცხდა. 

რა ხდება ამ დროს ახალციხის საფაშოში, 
რომლის მბრძანებლები ჯერ კიდევ ატარებენ 
ათაბაგის ტიტულს.  

ამ პერიოდში  სულხან ორბელიანი დაქვ-
რივდა, მას გარდაეცვალა პირველი მეუღლე 
დარეჯან ბაგრატიონი და ერთი წლის გლოვის 
შემდეგ იგი 1683 წელს ახალციხის ფაშისა და 
ათაბაგის ასლანის კარზე წარსდგა. სულხანმა 
ჯაყელებს თამარ ჯაყელის ხელი სთხოვა. ასლან 
ფაშას ვაჟი, რომელიც ისტორიაში ხალი ფაშას 
სახელით არის ცნობილი, სულხანს ადრეული 
ყმაწვილობიდან იცნობდა. პიროვნული თვისე-
ბითა და შეუდარებელი ორატორიით გამორჩე-
ული ახალგარზდა ორბელიანი, როგორც ჩანს, 
მოეწონათ ჯაყელებს და ქორწინება შედგა. 
არის გადმოცემა, რომ რამდენიმე კვირას ნადი-
მობდნენ მესხები და მათი სტუმრები სულხან 
ორბელიანისა და თამარ ჯაყელის ქორწილზე, 
ჯერ ახალციხეში, ხოლო შემდგომ ტანძიაში. იმ 
პერიოდში საფარის წმინდა საბას მონასტერში 
ჯერ კიდევ არსებობდა ცნობილი სკრიპტორი-
უმი, ხდებოდა წიგნების გადაწერა და ამ პროცე-
სისათვის სულხანს დიდი ყურადღება დაუთმია. 

სად უნდა ექორწინათ ახალგაზრდა წყვილს? 
ამასვე გვამცნობს გადმოცემა, რომ თავად სიძის 
სურვილით, სულხან ორბელიანს და თამარ ჯა-
ყელს 1684 წელს საფარის წმინდა საბას ეკლე-
სიაში დაუწერიათ ჯვარი.  იმდენად მოსწონებია 
სულხანს წმინდა საბას საფარის ტაძარი, რომ 
ამ ადგილს ორბელიანი დაუტყვევებია. მალევე 
სულხან ორბელიანს და თამარ ჯაყელს შეეძი-
ნათ ვაჟი, რომელიც ჯერ ტანძიაში იზრდებოდა, 
ხოლო შემდეგ – ახალციხეში.  

ამ დროს ქართლის სამეფოს ბაგრატიონებ-
სა და და ახალციხის საფაშოს ჯაყელებს  შორის 
„ფიცის წიგნი” გაფორმდა.  ეს იმ დროის დიპლო-
მატიური გამარჯვება იყო. 

პროფესორი შოთა ლომსაძე თავის დი-
დებულ წიგნში „სამცხე ჯავახეთი” (გამომ-
ცემლობა „მეცნიერება,” 1975 წ, გვ. 289-291) 
ამ ისტორიულ დოკუმენტს საფუძვლიანად 
განიხილავს: „სიფიცისა წიგნი მოგეცით ჩვენ 
ათაბაგმა ბატონმა ხალი ფაშამ, თქვენ ჩვენსა 
სიძესა, ორბელიშვილსა ბატონსა სულხანს, 
ბიძასა თქვენსა ბატონსა თამაზ სარდალსა და 
თქვენს ძმებს, რომ ბატონის მეფის ბრძანე-
ბით ჩვენთან მობრძანდით და ჩვენ და ბატონი 
მეფე საფიცრითა მოყვრობით მოგვარიგეთ 
და თქვენც საფიცარი მოგვეცით და ჩვენც ეს 
საფიცარი მოგვიცია, რომ ვიყვნეთ თქვენთვის 
კარგის მდომელნი”.  

თამაზ ორბელიანი, სულხანის ბიძა, ქარ-
თლის სარდალი იყო. ორბელიანები ამ დროს  
გიორგი XI-ის მთავარი მხარდამჭერნი იყვ-
ნენ. მეფე გიორგი ირანთან ომს გეგმავდა. მას 
ზურგის გამაგრება სჭირდებოდა და სწორედ 
ეს ზურგი იყო სამცხის საათაბაგო, რომელსაც 
ახლა უკვე ახალციხის საფაშო ერქვა. გიორგი 
XI-ს ასეთი საფიცრის წიგნი სჭირდებოდა, განსა-
კუთრებით მაშინ, როცა ერთხელ უკვე შეერკინა 
სპარსეთს და ახალციხეში გახიზვნა დასჭირდა. 
შემდეგ იგი 1691 წელს კვლავ ჩამოიყვანეს ერ-
თგულმა თავადებმა და კვლავ გაამეფეს ქართ-
ლში. სწორედ ამ პერიოდში ახალციხის ფაშა 
სალიმ ასლანის ძე ჯაყელი, ე. წ. „ხალი-ფაშა” 
თავის სიძეს სულხანს და მასზედ მონდობილ 
ქართლის მეფეს ყველანაირად ეხმარებოდა. 
არის იმდროინდელი ჩანაწერი მეფე გიორგის 
ახალციხის რაბათში ცხოვრებისა და მისი დატყ-
ვევების მცდელობის შესახებ. სტამბულიდან მო-
სულ მაცნეს ფირმანი ჩამოუტანია გიორგი XI-ის 
შეპყრობისა და სტამბულში გაგზავნის შესახებ. 
ამ დროს ქართლის მეფე რაბათში შესულა და 
ახალციხელი იანიჩარებისათვის უთხოვია დახ-
მარება. როგორც ჩანს, იანიჩარებს მებრძოლი 
ბუნების მქონე გიორგი მეფე უფრო უყვარდათ, 
ვიდრე სტამბულელი ემისრები. იაინჩრებს რა-
ბათის გარშემო წრე შეუკრავთ და მეფე გიორ-
გი არავისთვის დაუნებებიათ. შემდგომ ამისა, 
გიორგი XI ქართლში დაბრუნდა. 

ახლა დავუბრუნდეთ ახალციხეს. ვინ იყო 
მართლმადიდებელი მრწამსის მქონე ახალციხე-
ლი ასული თამარ ჯაყელი, რომელსაც ოსმალე-
თის იმპერიაში და ამიერკავკასიაში სახელგანთ-
ქმული მამა ასლანი და ძმები ჰყავდა? როგორც 
ჩანს, ასლან ათაბაგის ოჯახში ფაშას მაჰმადი-
ანობა, მხოლოდ გარეგნულად ჰქონდა მიღებუ-
ლი. მისი ქალიშვილი თამარ ჯაყელი ქრისტი-
ანობის მიმართ ერთგულებით გამოირჩეოდა და 
სამცხის ეკლესიებს დახმარებას არ აკლებდა. 
ერთ-ერთი ძმა ისაყ ფაშა ჯაყელი შემდგომში მე-
ფედაც კი დასვეს თბილისს. 

თამარ ჯაყელი და სულხან ორბელიანი ბედ-
ნიერად დასახლდნენ ქართლში, კერძოდ, ტან-
ძიაში. როგორც ზემოთ მოგახსენეთ, მათ ვაჟი 
შეეძინათ. ზოგიერთი გადმოცემით სულხანისა 
და თამარის ვაჟს განსაკუთრებული ნიჭი დაჰ-
ყვა მწერლობისა და მხატვრობისა.  ამ ოჯახის 
ქართლში დაფუძნებით შეიქმნა ერთ-ერთი კულ-
ტურული კერა, საქართველოს ცენტრში. ორბე-
ლიანმა და მისმა მეუღლემ შემოიკრიბეს მწიგ-

ნობარნი და ბრძენნი. თამარ ჯაყელს ისევე რო-
გორც მის მამიდას, ირანის დედოფალს ელენე 
ჯაყელს, ძალიან მალე ქველმოქმედი პატრონის 
სახელი ერგო. ყველაფერი ძალიან კარგად მი-
დიოდა.  ახალციხის საფაშო და ქართლი ფიცის 
წიგნით იყვნენ შეკრულნი, ეს ყოველივე სულხა-
ნის დამსახურება იყო, მაგრამ უეცრად ქართლ-
ში საშინელი სამოქალაქო ომი დაიწყო.  

ირანმა ქართლის ტახტზე გიორგი XI-ის და-
უძინებელი მტერი ერეკლე I დაამტკიცა.  ომმა 
ყველა არე მოიცვა. დაიწვა და დაიდაგა ქართ-
ლი. სულხან ორბელიანი გიორგი მეფეს მომხ-
რეთა ბანაკს ხელმძღვანელობდა. ბრძოლისაგან 
დაღლილი გიორგი ომს იმერეთის სამეფოში გა-
ნერიდა. შემდეგ მეფე ირანის შაჰს მოურიგდა. 
შაჰმა ქართველთა ჯარი გიორგი XI-ის ხელმძ-
ღვანელობით, ავღანეთის დასამორჩილებლად 
გაგზავნა. ქართლი კი ერეკლე ნაზარალიხანს 
არგუნა. ფაქტიურად, ირანის მბრძანებელი თა-
მაშობდა ქართველი პოლიტიკოსებით. 

ამ პერიოდში სულხანი და მისი ოჯახი ახალ-
ციხეში ცხოვრობდნენ. როგორც ცნობილია 
მწერლობით, სიბრძნით სავსე სულხანს ბაგრა-
ტიონებმა თავიანთი შვილების აღზრდა მიან-
დეს. სულხანის აღზრდილებში გამოირჩეოდა 
ქართლის მეფე ვახტანგ VI, რომელიც შაჰ სულ-
თან ჰუსეინმა  ჯანიშინად დანიშნა. „ჯანიშინი” 
სპარსული სიტყვაა და ნაცვალს ნიშნავს. ფაქტი-

ურად მეფედ გიორგი უნდა ყოფილიყო, მაგრამ 
ის ავღანეთში იბრძოდა. 

ბრძენის, პოეტის, მწერლის, რეფორმატო-
რის და მეომრის – მეფე ვახტან VI-ის მთავარ და-
საყრდენად სულხან ორბელიანი იქცა. მას მეფის 
მამასაც უწოდებდნენ. მეფემ სტამბა დააარსა 
და ქართული წიგნების გამოცემა დაიწყო, ევრო-
პაში, კერძოდ რუმენთში (ვლახეთში) მოღვაწე 
დიდი ქართველის, მესხეთიდან გატაცებული და 
სტამბულში მონათა ბაზარზე გაყიდული და შემ-
დეგ მთელი ვლახეთის კათალიკოსად არჩეული 
ანთიმოზ ივერიელის დახმარებით. 

ირანი მუდამ უთვალთვალებდა ქართლის 
მეფეს. მას მაჰმადიანობის მიღება უბრძანეს. 
ვახტანგი უარზე იდგა, მან ევროპაში გააგზავნა 
მისი აღმზრდელი სულხან-საბა და დახმარება 
ითხოვა.

რა ხდება ამ დროისათვის ორბელიანების 
ოჯახში?   1714 წელს სულხან ორბელიანს ერთ-
გული მეუღლე – თამარ ჯაყელი გარდაეცვალა.   
30 წელი თამარ ჯაყელი ყველანაირად ედგა 
მხარში თავის მეუღლეს.   

მგლოვიარე  სულხანმა ვაჟი ახალციხეში, 
ბიძებთან დატოვა და თავად დავით გარეჯის 
მონასტერში, საბას სახელით აღიკვეცა ბერად. 
წმინდა საბა ხომ მისი მეუღლის და ჯაყელთა 
გვარის მფარველი წმინდანი იყო. ასევე წმინდა 
საბას სახელობის საფარის ტაძარში დასწერეს 
მათ ჯვარი 1684 წელს. ყოველივე ეს უკვე  სულ-
ხან -საბას მოგონებების უხილავ ზარდახშაში 
იყო გამოკეტილი.   

 მონასტერში ბერობა არ დასცალდა. 1714 
წელს იგი უკვე მარსელის ნავსადგურში იდგა 
და ზარბაზნებითა და ჯარისკაცებით სავსე 
ფრანგულ სამხედრო გემებს შეჰყურებდა. აღფ-
რთოვანებული იყო ევროპით. პეტრე იბერისა და 
დიონისე არეოპაგელის, დავით აღმაშენებლისა 
და გიორგი ბრწყინვალეს სულიერი მემკვიდრე 
საქართველოს გადარჩენას  ევროპაში ხედავდა. 

როდესაც სულხან-საბა საფრანგეთშია, ამ 
დროს მისი სათაყვანებელი ხელმწიფე, მისივე 
აღზრდილი ვახტანგ VI ქირმანში, სპარსეთის 
შორეულ პროვინციაშია გადასახლებული. საბა 
მის გამოხსნაზე ზრუნავს, ამავე დროს იგი 
ფრანგებთან ერთად სავაჭრო ურთიერთობების 
დამყარებას გეგმავს. ამავე დროს ქართველი 
დიპლომატი საფრანგეთის საკონსულოს გახს-
ნას აპირებს თბილისში. ფრანგი და ევროპელი 
ვაჭრების მოზიდვა საქართველოს გავლით 
აზიასთან კომერციული კავშირების დამყარები-

საკენ,  სულხან-საბას გენიალური იდეაა.  საბა 
ხედავს თუ როგორ გაძლიერდება მისი ტანჯუ-
ლი სამშობლო თუ ევროპული პროექტი საქართ-
ველოს გავლით განხორციელდება და განიტოტ-
ვება. ფრანგებიც მოიხიბლნენ საბას ნიჭითა და 
მოსაზრებებით. იმედმოცემული ქართველი, ევ-
როპული საოცრებების მონახულებისა და ევრო-
პის წამყვან პირებთან შეხვედრის შემდეგ, სამ-
შობლოში ბრუნდება. მაგრამ გზა არის ისეთი, 
რომელიც ყოველი იმედისაგან უმალ გაგათავი-
სუფლებს. –  „წადი თბილისში და ვახტანგის საქ-
მენი მოიჭირვეო,” – უთქვია გამომშვიდობების 
დროს პაპს საბასთვის 1714 წლის 14 აგვისტოს.

სულხან-საბა ბრუნდება ამ ეკლიანი გზით:  
კონსტანტინეპოლი, ათინა, ხოფა, წყალა, გო-
ნიო, ნიგალისხევი, არტანუჯი, აბოცი, თბილისი! 
„არტანუჯს მოვედით. ისაყ-ფაშას ცოლი კარგა 
მოგვეპყრა, კარგა დაგვაყენა. სავახშმო ებოძა. 
ერთი თავისი აღა იმან გამოგვატანა.” – წერს 
საბა. ამ დროს მესხეთშიც სამოქალაქო ომია 
გაჩაღებული. საწყალ ბერს არამარტო თავის, 
არამედ ევროპელი პადრების დაცვაც უწევს. 
საბოლოოდ ისინი თბილისს მოაღწევენ, მაგრამ 
ამით უიმედობა და სირთულეები არ მთავრდება. 
ჯერ კიდევ არის იმედი, რომ ამ ელჩობიდან რა-
ღაც გამოვა, მაგრამ უეცრად მოდის სამწუხარო 
ამბავი, საფრანგეთის მეფე-მზე, ლუდოვიკო XIV, 
1715 წლის 1 სექტემბერს გარდაიცვალა. 

ვახტანგ VI-მ მხოლოდ 1719 წელს შესძლო 
ირანის ტყვეობიდან თავის დახსნა. დაბრუნე-
ბულმა მეფემ მთელი ენერგიით დაიწყო ლეკე-
ბის შემოტევის შეჩერება, – თავად გადავიდა 
შეტევაზე და ჭარ-ბელაქანი დაიკავა. ამ დროს 
ჩამოუყალიბდა მას იდეა, ვერაგი ირანისაგან 
თავის დასაცავად, რუსული ჯარის გამოყენე-
ბისა. რუსეთის იმპერატორმა პეტრე დიდმა 
პირობა მისცა ვახტანგს, ირანში ერთობლი-
ვი ლაშქრობის შესახებ, მაგრამ განჯისაკენ 
დაძრულ ქართველთა ლაშქარს არავინ დახვ-
და. რუსეთმა მოატყუა საქართველო და ამით 
ხელი გაუხსნა ირანს, ეწარმოებინა თავისი პო-
ლიტიკა ქართველთა წინააღმდეგ. შედეგმაც 
არ დააყოვნა. ქართლში ირანისაგან წაქეზებუ-
ლი კახეთის მეფე შემოიჭრა. სწორედ ამ დროს 
ვახტანგ VI-მ გადაწყვიტა ქვეყანა დაენდო და 
შორეულ რუსეთს გადახვეწილიყო. სწორედ 
ამ პროცესში სულხან-საბას დაევალა რუსეთს 
წასვლა და ელჩობის რთული მისიის შესრულე-
ბა. 

გადმოცემით ცნობილია, რომ სულხან-საბა 
რუსეთში გადახვეწის წინ, 1724 წელს, ახალცი-
ხეში ჩავიდა და საკუთარ ვაჟს შეხვდა, რომელიც 
ახალციხეში ნებივრად ცხოვრობდა. 1828 წლამ-
დე ახალციხე ამიერკავკასიის ყველაზე დიდი 
და მდიდარი ქალაქი, სავსე იყო ქარვასლებით, 
სასახლეებით, შადრევნებითა და ყავახანებით. 
კავკასიაში პირველი ფრანგული პანსიონი და 
კოლეჯი სწორედ ახალციხეში გაიხსნა. მეს-
ხეთში მებაღეობა, ხელოსნობა და ფერმერული 
მეურნეობები ჰყვაოდა. ამიერკავკასიის სხვა 
ქალაქებთან შედარებით, აქ სიმშვიდეს დაესად-
გურებინა. ჯაყელების სამთავროს ცენტრი, 
აუღებელ ციხესიმაგრედ და წალკოტად იყო 
გადაქცეული.   „წავიყვან და კაცად ვაქცევო” 
– მიუმართავს უკვე ცნობილ დიპლომატს და 
საზოგადო მოღვაწეს საკუთარი ვაჟის ბიძები-
სათვის. ჯაყელები უხმოდ შეჰყურებდნენ საბას 
და შემდეგ, თურმე, მის ვაჟს უხმეს. შემოვიდა 
მაღალი და წარმოსადეგი ორბელიანი, რომელ-
საც ბეგის წოდება ჰქონდა. არავინ იცის რაზე 
ისაუბრეს დიდხნის უნახავმა მამა-შვილმა. ფაქ-
ტია, რომ ვაჟმა მამას უარი უთხრა ახალციხის 
დატოვებაზე და საბა მოსკოვში მარტოდ-მარტო 
გაემგზავრა.    

ორბელიანების რამდენიმე ოჯახი ცხოვრობ-
და მესხეთში 1828 წლამდე. რომელი იყო ამ ოჯა-
ხებს შორის სულხან საბას შთამომავალი, ჯერაც 
უცნობია.

ჯაყელთა სიძე  
სულხან - საბა 
ორბელიანი და 

მისი მეცადინეობით 
დადებული ფიცის 
წიგნი ქართლის 
სამეფოსა და 

ახალციხის საფაშოს 
შორის

გაზეთის რედაქცია სარგებ-
ლობს თავისუფალი პრესის 
პრინციპებით და ავტორის 

მოსაზრებებსა და გამონათ-
ქვამებზე პასუხს არ აგებს

მადლობა

გაზეთის –  „ლიტერატურული 
მესხეთის” რედაქცია მადლობას 
უხდის ბიზნესმენ 

გელა ლონდარიძეს 
ფინანსური დახმარებისათვის.

როგორ სვამდნენ და სჭამდნენ უწინ

აღდგომა დღე
(ჯავახელების ცხოვრებიდან)

ერეკლე-ხანი

(ვარიანტი)

ცამა დაიწყო ღრუბლობა,

სულ დედამიწა ღვარაო;

ერეკლე აწყვერ მოსულა,

შვიდი დღე-ღამე მდგარაო.

რუსმა აართვა ღალატი,

– ქურდულებ გეეპარაო;

უკანაც ვეღარ დაბრუნდა –

ჯავახეთ მიეჩქარაო.

ასპინძის ბოლოს ავიდა,

იქ მტერი დეეხალაო, –

იქა ქნეს დიდი „დოგუში”

დელიბაშს უყვეს ძალაო.

სად მიხვალ, ჩემო ერეკლევ,

სად მისდევ, ჩემო ლალაო,

ხმალ-და-ხმალ შევა 

   ქართველი

ცხვარივით წამოშალო.

შექეცეს „არტანულაში”,

სულ წყალი გაამშრალაო,

ასპინძის ბოლოს ლეკები

ავლაბარს გაიტანაო.

(ჩაწერილია მასწავლებლის 

ვ.კოპტონაშვილის მიერ 

ახალციხის მაზრაში)

გაზეთი „ივერია”, N16

18 იანვარს 1894 წ. 

ს. მუსხი

დიდ მარხვის უკანასკნელი დღეა. ჯავახეთის 
მინდვრებზედ, აქა-იქ, ნაწყვეტ-ნაწყვეტად, კვლავ 
მოჩანს თოვლი. გლეხს გაუშლია თავისი ხარ-კა-
მეჩები და ბეჯითად ჰხნავს მიწას. მეცხვარე-მე-
ნახირეებსაც შეუშლიათ ცხვარი-ძროხა ახლად 
ამწვანებულს გორაკებზე და „ყავალის” (სალა-
მური) საამური სტვენა მოისმის, ეტყობა, ესენიც 
ჰგრძნობენ მომავალს ბედნიერს დღეს.

– ჰა, თქვენი ჭირიმე, გაერეკენით მაგ ხარებს, 
ადრე გამოვხსნათ და წავიდეთ, რომ საუფლო 
დღისთვის მოვემზადნეთ, წითელი კვერცხები ავი-
ღოთ ხელში, – უყვირის ღიმილით „მეჩივთე” (გუთ-
ნი-დედა) თავისს მეხრეებს.

– მალე, მალე, ბიძაჯან, წავიდეთ შინ, დედაი 
წითელ და მაგარ კვერცხებს შემიღებდა, საღამო-
ზედ საყდრის დერეფანში კვერცხების ჩახა-ჩუხი 
იქნება, და მე და ვანუაც იქ ვიქნებით! სიხარული-
თა და ქანით ამბობს პატარა რვა წლის სანდრო, 
უღელზე კიბით მჯდომარე.

– ჰოოო, ჰეიეეე, ისმის პაწია მეხრეების ჰორო-
ველა.

შუა-დღე გადაწეულია. სოფელში არა-ჩვე-
ულებრივი სურათია: ყველა სახლიდგან გახურე-
ბულის თორნეებისა და ფურნეების კვამლი, ოხ-
შივარი ამოდის. თითოეულ ოჯახის კარ-მიდამო-
ზეც კვერცხების ნაღები ენდროს წვენი აქცევია. 
პატარ-პატარა ბალღებს ეხლავე ხელში წითელი 
კვერცხები უჭირავთ, ვისაც დაინახავენ, კისკი-
სით და გულიანის სიცილით ამას ეუბნებიან: „პაპა! 
ბიძა! მამა! აი წითელი კოცოი!”

აგერ სოფელში დატრიალდა თორნეებსა და 
ფურნეებში ჩაკრული ქადების სუნიც! სახლის 
თმა-თეთრი დიაცი აწყობს შეღებილს კვერც-
ხებს მარილით სავსე დიდს ნატეხარ ჯამში, ამას 
ზემოდგან ამხობს სხვა ჯამს და შემდეგ ულესავს 
პირებს ზარფუშივით ცომით და სდგამს ნელ-

თბილად გახურებულს თონეში, ან ფურნეში. ამ 
გვარად კვერცხები მაგრდება. გამაგრებულს 
კვერცხებს დედა ურიგებს თავის შვილებს... ბალ-
ღები სიხარულით ჰკუნტავენ! აგერ-აგერ ერთმა 
სხვა მეზობელმაც წამოაქცია ლამაზი ბატკანი და 
ყელში დანა გამოუსვა! ამ კაცს შვილი ჰყავს და-
ნიშნული და აღდგომას რძლის სანახავად მიდის 
სხვა სოფელში.

აბა, შეიხედეთ ახლა დარბაზში: აქ, დავალე-
ბისამებრ, „პატარძალი” (გინდ სამის წლის მოყ-
ვანილი იყოს, მაინც ასე უძახიან), ტიკჭორიდგან 
ბოთლებში არაყს ასხამს, თარო-კედელს, ჯამ-
ჭურჭელს და ხის ავეჯეულობას ჰრეცხავს... დე-
დამთილი, გადაწითლებული და გაოფლიანებუ-
ლი, მხურვალე თორნე-ფურნიდგან ქადა-პურსა 
ჰყრის. დაბრაწულ-დაბრაწული წითელი ნაზუქები 
და ქადები კაცის (უფრო მომეტებულად პატარა 
ბალღის) თვალს იტაცებს.

***
მზე იწურება. ჩადის. მოკაშკაშებულ ლაჟ-

ვარდს ციდგან, უკანასკნელად ეშვება ძირს გა-

ლობით ტოროლა. სახნავიდგან ხალხი ბრუნდება 
ღიღინით და ლაზღანდარობით. პატარა მწყემსი 
მოუძღვის თავისს ცხვრის ფარას და თავისს ამხა-
ნაგს გიგლას ელაპარაკება ლიტანიასა და კვერც-
ხების სიმაგრეზე და სხ..

„წანგ-წუნგ, წანგ-წუნგ”! ისმის სოფლებიდგან 
საღამოს ლოცვის ზარების ხმა. საყდრის კარი 
ყურამდე ღიაა. ეკკლესიის გალავანში ხალხი ტრი-
ალებს, თავიანთ სახნავ-სათესს მიწაზედ რაღაცას 
ლაპარაკობენ, ეტყობათ, ლოცვიდგან გამოსუ-
ლან. რიგრიგობით საყდრის მნათისაგან კელაპ-
ტრებს ყიდულობენ ახალ ნათლი-დედებისთვის, 
რძლებისთვის, სიძეებისთვის და ყმაწვილ-ქალე-
ბისთვის...

– ჰაი, დედა მოუკვდეს ანდრიას, გეშინიან სად-
მე შერცხვება და  ვერ ისახელებს თავს მოკეთეებ-
ში! დაცინვით და ოხუნჯობით ეუბნება მეზობელი 
ანდრიას, რომელსაც ორი წყვილი თითო აბაზიანი 
კელაპტარი უჭირავს ხელში ახალ რძალთან წასა-
ღებად და იქვე ხალხში ტრიალებს. 

– რატომ, რატომაც არ უნდა ვისახელო თავი?! 
ღმერთმა შენც შეგასწროს სხვასთან დამოყვრებას 
და თუ შერცხვები – აკი ვნახავ, რას დამცინი, ჩემა 
„ტრიძელავ?” – წყენით უპასუხებს ანდრია.

– ჰერია! კი არ დაგცინი, კაცო, მართლად 
გეუბნები.

– არა, „ოღულ” (შვილო), ეგრე კაცის მასხარად 
აგდება კარგი არ არის.

ყაყანის შემდეგ ხალხი დაიფანტა თავ-თა-
ვიანთ სახლებში. ბინდი დაეცა. სოფელში მიწყნარ-
და ცოტ-ცოტაობით სადღესასწაულო მზადება და 
ხალხის ფეხის ხმა.

ვახშმობაა. შემოსხდომიან მთელი სახლის 
წევრები მრგვალს „ფეშხუმს” (პურის საჭმელ ტაბ-
ლას) და უკანასკნელად შეექცევიან წყალ-კორკო-
ტას, ღიმის „მჟავეს” (წნილს).

– თედე, ჩქარა ჭამე პური და საყდრის დერე-
ფანში წავიდეთ, აგერ ზარსა ჰკრენ ბიჭები, ეუბნე-
ბა თავის ძმას პატარა არჩილი, რომელსაც ვახშამი 
ყველაზედ ადრე გაუთავებია, წითელ ჩაკირულის 
კვერცხებით ჯიბეები გაუვსია და უცდის საყდრის 
დერეფანში წასასვლელად თედოს.

– „ანაჯან, ანა!” (დედაჯან, დედა!) ჩემი კვერ-
ცხები მომე, ეუბნება თედოც თავის დედას, „წან-
გულ-წუნგულ, წანგულ-წუნგულ!” ისმის სამთავ 
ზარების რეკვა პირველ ღამესვე. ეკკლესიის კა-
რები კვლავ ღიაა. გალავანში ბიჭ-ბუჭების ჟღავი-
ჟღუვი დგას.. ყველას ხელში ანთებული სანთელი 
უჭერია და ერთამნეთის კვერცხებს სინჯავენ და-
საკვრელად. ისმის ყვირილი და კიჟინი ბალღებისა: 
„მოდი დავჰკრათ, მოდი! დაჯექი! არა, შენ დაჯექი! 
მე უფროსი ვარ შენზედ, თავში როგორ უნდა ჩა-
მარტყა?”

ყველა სადღესასწაულოდ მოკაზმული ლა-
მაზ-ლამაზ ჯავახელების ბალღებს ჩაუცვამთ 
წითელის „კლაპიტონით” (ოქრომკერდით) მოჭრე-
ლებული ახალუხები, ლურჯი „ადგილის” შალის 
ჩოხები, „ზანგლები” (საცვეთები) და სხ. კაცს ეგო-

ნება, რომ ციდგან მოწყვეტილი ვარსკვლავებიაო!
„შუა-ღამე გადავიდა, შუა-ღამე, შუა-ღამე, წა-

დით დიაკვანს და ღვდელს შეატყობინეთ, გააღ-
ვიძეთ, ლიტანიის დროა!” იძახის ერთი პატარა 
ბალღი სამრეკლოდგან და თან უხშირებს ზარის 
რეკვას. შეიძრა სოფელი. ყველა სახლიდგან სან-
თლის შუქი გამოჩნდა. დიდმა, პატარამ, ღარიბმა, 
მდიდარმა, ავადმყოფმა და კარგამყოფმა, ყველამ 
ჩაცმულ-დახურულებმა, ანთებულის სანთლით 
ხელში გასწიეს საყდრისაკენ. რამდენი ხალხიც 
გროვდებოდა, იმდენი მოძრაობა და ხმაურობა 
ემატებოდა ეკკლესიის არე-მარეს. აგერ იხუვლა 
ხალხმა ერთიან და საყდარში შევიდა! გაჩაღდა 
სანდლებზე დიდრონ-დიდრონი კელაპტრები... 
„წინ წაიწიეთ, წინ!” ისმის გარედგან მომავალის 
ხალხის ხმა.

მშვენიერი სურათია! ქალი და რძალი, საუც-
ხოვოდ დაკაზმული წითელ-ყვითელის ტანისა-
მოსით და შელესილი ოქრო-ვერცხლით, სდგანან 
მჭიდროდ და უსულფონოდ მაღლა, ეკკლესიის 
ჩარდახზედ სანთლებით ხელში. კაცები ყველა 
პირ-დაპარსულები არიან, ყველას პირზედ ღიმი-
ლი უქრის, ჰგრძნობენ დიდს ბედნიერებას და სი-
ხარულს!..

„მღვდელ-დიაკვანნი მოდიან, მღვდელ-დიაკ-
ვანნიო,” გაისმა ხმა. ყველა ჩაჩუმდა. მღვდელმა 
და დიაკვანმა თვალების ფშვნეტით (ეტყობათ, 
ახლად გაუღვიძნიათ) შემოანგრიეს ხალხი და მი-
ვიდნენ თავ-თავიანთ ადგილას.

„სანთლებს დაუკიდეთ, სანთლებს; ხატები 
აიღეთ და კარში გადით”!” აძლევდა ბრძანებას 
სოფლის მოხელე.  ხალხი გავიდა კარზედ. აგერ 
ლიტანია გათავდა. აჰა, წირვაც გამოვიდა და 
ცამაც ტრედის ფრად ირიჟრაჟა. ეკკლესიიდგან 
გამოსული ხალხი დაერია ერთმანეთს და ყველა-
საგან „ქრისტე აღსდგა!”  ისმის. ერთმანეთს ეამ-
ბორებიან, ულოცავენ დიდსა და უდიდეს დღესას-
წაულს: „მოგვილოცავს, ყარდაშჯან, დღევანდელი 
დღესასწაული, ღმერთმა „გალაჯაღადა ბელა 
აიდინნიღინან იეთიშტირა!” (მომავალ წელსაც ასე 
სიხარულით შეგასწროთ, მიგაგებოთო).

***
მზემ ახლად ამოჰყო თავი. შეიძრა ბუნება. 

შეგროვდა ხალხი ჯგუფ-ჯგუფად ბანებ-ერ-
დოებზე და დაიწყეს წითელის კვერცხის ჯახა-
ჯუხი. აგერ ერთმა ხანშიშესულმა კაცმა ერთს 
ვაჟკაცს კვერცხი გაუტეხა, მერე რა კვერცხი 
და! ასის დამმტვრევ-გამტეხავი. სასტიკად ეწ-
ყინა ვაჟ-კაცს კვერცხის დაღუპვა და გაწით-
ლდა ბრაზისაგან, მოუვიდა გული და დაუწყო 
კვერცხის გამტეხავს მკვახე სიტყვების სროლა. 
უკანასკნელს ასეთი ყოფა-ქცევა არ მოეწონა 
და იმანაც სამაგიერო გადაუხადა. შეჰყვნენ ერ-
თმანეთს, დაივიწყეს დღევანდელი დღესასწა-
ული, დაივიწყეს დილანდელი პირზედ ამბორი 
და დაეტაკნენ კიდეც. ორსავეს „ქომაგები” გა-
მოუჩნდნენ. „ჯოხი! ჯოხი!” ისმის მოჩხუბრები-
საგან. „დაჰკარით, მა-მა-ძაღ-ლს, ჰყვირის ხანში 
შესული. შემტკველდა მთელი სოფელი. ხალხი 
ყველა ბანზე ამოვიდა და მოჩხუბართ დაუწყო 
ცქერა. „უი! ქა! იმიტომ იტყვიან, ავი კაცი აღდ-
გომასაც ავიაო”. იძახდნენე ბანებზე მდგომარე 
მანდილოსნები...

ჩხუბმა ერთს საათს გასტანა. ბოლოს და ბო-
ლოს, როგორც იყო, გააშველეს მაგრამ გვიან-ღა. 
ორივე თავ-სისხლიანები წაიყვანეს თავთავიანთ 
სახლებში. ერთ მათგანს, ე.ი. კვერცხის გამტეხავს, 
საშინლად ჰქონიყო კომბლით გატეხილი საფეთქე-
ლი, რის გამოც მეორე დღესვე გამოესალმა წუთი-
სოფელს, გამოესალმა თავის ტკბილ ცოლ-შვილს, 
რომელსაც გუშინ, წუხელის და დილას შეჰხარო-
და, გამოესალმა თვის-ტომს, დღევანდელ დღეს 
ერთის კვერცხის მიზეზით... შესწყდა და განელდა 
ბედნიერი დღე.

ამ გვარად მთელს სოფელს ჩაუშხამდა აღდ-
გომა, ის დღე, რომელსაც გუშინ სიხარულითა და 
აღტაცებით ეგებებოდა.

ვ. კოპტონაშვილი
„ივერია,” 1889 წელი, N79


